प्राण प्रत्यावर्तन सत्र 
एक विलक्षण प्रयोग

सन् 1973 परम पूज्य गुरुदेव ने प्राण प्रत्यावर्तन सत्रों की घोषणा की, जो फरवरी 1973 से प्रारंभ हुए थे। यह सत्र अति विशिष्ट स्तर के सत्र थे। इन सत्रों में परम पूज्य गुरुदेव ने साधक स्तर के कार्यकर्ताओं को बुलाया था और अति विशिष्ट साधनाएँ करवाईं। जिन परिजनों ने ये सत्र किये हैं, वे बताते हैं कि उसके पश्चात् हमारा जीवन ही बदल गया। उन दिनों तो हम समझ नहीं पाये, परंतु आज जब उस समय की याद करते हैं, तो ऐसा लगता है कि जैसे गुरुदेव ने हमारे भीतर नवीन प्राणों का संचार कर दिया था। उसके पश्चात् गुरु का कार्य किये बिना हमें चैन ही नहीं पड़ता था। इन्हीं परिजनों में से बहुत से परिजनों को पूज्य गुरुदेव ने शान्तिकुंज बुलाया और जो क्षेत्रों में रह गये, उन्हें भी विशेष जिम्मेदारियाँ सौंपी। 

उन सत्रों के माध्यम से गुरुदेव ने अपनी तप-ऊ र्जा द्वारा नया प्राण हमारे अंदर फूँ का था। हमारे जन्म-जन्मांतरों के कुसंस्कारों का शमन किया और श्रेष्ठ संस्कारों को उभारा था। पूज्यवर सब साधकों से पहले उनकी समस्याएँ लिखवाकर ले लिया करते थे, तत्पश्चात् उनका पहला प्रवचन ही अति विशिष्ट रहता था। प्रस्तुत है उसके कुछ प्रमुख अंशः-
15. 2. 1973 के प्रवचन में गुरुदेव ने कहा- ‘‘आपकी समस्याएँ आपके लिए पहाड़ हैं, किन्तु मेरे लिए राई हैं। मैंने आपके शरीरों को अलग रहने को कहा है। ऐसी ही साधना बताई है, मैं चाहता हूँ यह करने में आपको अपना प्राण, शरीर से निकालकर जरा देखना है कि आज तक कर्मकांडों में उलझने वालों को क्या मिल रहा है। आपको मैं सिखा रहा हूँ भावना द्वारा ऊँचा उठना। मैं आपको वेदान्त की अथवा जीवन की मूलभूत समस्या समझाऊँगा। पूजा का फल भगवान् से माँगना नहीं पड़ता, भक्त माँगता है कि भगवान् आप शरीर पर बैठ जाइये, इस पर कब्जा कर लीजिए। अपने मन को आपके (भगवान् के) चरणों में समर्पित करना है-ऐसा मनुष्य तब पाता है, जब वह स्वयं को भगवान् के चरणों के समीप पाता है। मैं आपका भगवान् से ब्याह करा रहा हूँ, कैसे?- कई प्रकार की योग साधनाएँ-कई रूपों में सिखा रहा हूँ।’’
22. 2. 1973 में गुरुदेव के प्रवचन के अंश-‘‘मैं आपके साथ 24 घण्टे रहता हूँ। अपना रक्त निचोड़ कर पिलाता हूँ। अपना खून आपमें पहुँचाता रहता हूँ और बराबर जाँचता रहता हूँ कि आपको चिंतन की दिशा मिली कि नहीं। मैंने पहले दो दिन-सोडा, साबुन, नील, टिनोपाल लगाकर धोया है। बाकी दो दिनों में आपका कपड़ा, बसन्ती रंग में रंग रहा हूँ। प्रयत्न कर रहा हूँ कि किसी भांति ये रंग न उतरे। 
          हो सकता है, आप खाली के खाली रह जाएँ;  किन्तु मैंने अपने कर्तव्य को पूरी तरह से निभाया है।’’
23. 2. 1973 में गुरुदेव के प्रवचन के अंश ः ‘‘आप अपने को योद्धा बना लीजिए। आपको द्रोणाचार्य बनाया है। आप आगे ज्ञान रखिए और पीठ पर कर्तव्य रखिए। अनीति से लड़िए। यह आपके लिए तप है। आधा भाग आपके प्रायश्चित का हमने सहा है, आधा भाग आपके लिए हैैैै। जिन पापों से आप दूषित हुए थे, उनसे हमने आपको बचाया है। आप-लोगों को बचाइए। अपना आधा भाग तप का पूरा कीजिए। समाज इससे भी अधिक कुरीतियों, दुष्प्रवृत्तियों से पीड़ित है। आप उन्हें बचाइए, जिससे आप मुझसे उऋण हो सकें। यही मेरी गुरु-दक्षिणा है।’’
प्राण प्रत्यावर्तन सत्र की साधनाओं का स्वरूप ः पूज्य गुरुदेव के प्रवचनों में से संक्षिप्त व्याख्या - 21. 2.1973, सोऽहं साधना सोऽहम् की साधना सिखाता हूँ। जानिये- सोऽहम् रूप में खाली मन, जिस पर आपने माला का साबुन लगाया हुआ है तो सोऽ-अर्थात् भगवान् का आगमन। जानिये- जैसे जल पड़ने से पाप, ताप घुल गये और उज्ज्वल रूप प्रकाश फैल गया। अहम् निर्मल हो गया, तो निर्मल अहम् का कान-नाक वही रहते हुए भी सोऽहम् के प्रकाश से भरपूर हो गया। डूब गया किसी उत्ताल तरंग में, आप धन्य हो गये। भगवान् ने अपना प्रकाश आप में फैला दिया। इसी सोऽहम् की साधना अर्थात् भगवान् में डूब जाना सिखाया।
प्रकाश साधना (ज्योति अवधारण साधना) भगवान् में डूब जाना सिखाने  के बाद मैंने प्रकाश की साधना बताई। प्रकाश अर्थात् नीली बत्ती की साधना, किन्तु बत्ती कहाँ जली आपकी। तीसरी अर्थात् आज्ञा चक्र-अर्थात् विवेक की आँख-अर्थात् वह  दिव्य दृष्टि, जिसके द्वारा अपने भूत-भविष्य को देख और पहचान सकें। हम आपको आत्मा की आँख खोलने की और चमत्कार की सिद्धि सिखा रहे हैं। अब द्वैत साधना करा रहा हूँ-अद्वैत होने के लिए-केवल रोशनी याद ही मत रखिये। रोशनी में जो प्राण है, उसे देखिये। रग-रग में, अंग-अंग में रोशनी का प्रकाश देखिये। त्रैत से द्वैत और द्वैत से अद्वैत। शरीर से खाली, हर कार्य में भावना के लिये क्रिया करनी है। 
पंचकोश जागरण की साधना ः आज पाँच योगों के माध्यम से पाँच कोशों का अनावरण करने के लिए पाँच तन्मात्राओं का अर्पण करते हैं। शब्द से आकाश तत्त्व का अर्पण करते हैं। पंचोपचार केवल द्वैत, भगवान् अर्थात् इन्द्रियों की पहुँच तक हम काम करते हैं। आज तक चन्दन की माला, नाम-कर्मकाण्ड, उपासना त्रैत प्रकरण है-किन्तु आपको द्वैत साधना सिखाई जाती है।  रूप की साधना में भगवान् का साकार रूप इसलिये बनाया कि एक-एक अंग से उठ-उठ कर कहीं, पर बैठने का प्रयत्न करते हैं। उच्च कोटि की साधना जहाँ कहीं जिस ने भी की है-उन्होंने अन्त में प्रकाश ही देखा है। पाँच कोश-पाँच तत्त्वों से बने हैं। पाँच तन्मात्राओं का अनावरण ही करना, इन शिविरों का उद्देश्य है। 
नाद योग साधनाः अब आपको भाव-ध्यान करना है। आपका साँप जैसा काला दिल- मीरा की भाँति लहराइये। लहरें आने तो दीजिये। लहरें भावनाओं से ही आती हैं। टंट-घंट ही प्रधान रखेंगे तो कुछ नहीं मिलेगा। काला मन नाद पर लहरा चुकने के बाद भोजन करिये। 
भोजन के समय के भाव निर्देशः माता जी द्वारा संरक्षित अन्न इस भाव से ग्रहण करें कि यह काले मन को मलों से छुड़ा रहा है। भोजन के बाद सविता में टहलिये और दिव्य अंश प्रवेश करता अनुभव कीजिये। बाद में एकान्त सेवन कीजिये और भावी जीवन की रूपरेखा बनाइये कि किस प्रकार कार्य पद्धति बनायेंगे। फिर प्रवचन के लिये चले आइये-और सोचिये कि आचार्य जी का एक-एक शब्द केवल आपके  अन्दर प्रवेश कराया जा रहा है। 
दर्पण साधना ः यह ध्यान रखिये कि वेदान्त की साधना उच्चकोटि की साधना है। यह साधना सिखाती है कि हम दो नहीं, एक ही हैं। बूँद सागर है और सागर बूँद है। यह वेदान्त की उच्चस्तरीय योग साधना है। योग के आठ अंग केवल कलेवर हैं, यह तो काया है। यह अद्वैत योग है। दर्पण में अपनी छवि देखिये कि किस प्रकार यह छवि लोभ, मोह में फँसे बन्दर की-सी है। फिर इसके भीतर घुस जाइये-देखिये अंग-अंग में जो तेज चमक रहा है-यह जीवात्मा है। जिस जीवात्मा का तेज इस प्रकार लहरा रहा है, तो इसको शक्ति देने वाला कैसा है। खोज में पड़ जाइये- यह आत्मा ब्रह्म-सोऽहम्, अहं ब्रह्मास्मि, तत्त्वमसि है। 

यह सोचिये कि मेरा प्रत्येक कार्य भगवान् का कार्य है। आपको केवल शक्ल की दाढ़ी, मूँछ, बिन्दी, काजल ही देखना है तो कबीर की वाणी  याद कीजिये कि ‘‘मुखड़ा क्या देखे दर्पण में।’’  गीता में भी भगवान् ने कहा है- अपना सुधार आप करो, जिस दिन समझ गये, तो आत्मबोध हो गया। मैं चाहता हूँ शान्तिकुंज के पेड़ के नीचे आपको आत्मबोध हो जाए। 
आत्मबोध-तत्त्वबोध साधना  ः मरना केवल गाते नहीं, सच्चाई है। जन्म जितना सत्य है, मरना भी उतना ही सत्य। खाना न खायें क्या? टट्टी न जायें, यह कैसे हो सकता हैैै? मैं आपको मार डालूँगा-आप सोचिये कि आप मर गये, आप को उठा कर ले चले। अब आपकी भगवान् के दरबार में पेशी होनी है। पूछा गया, आपने क्या काम किया? कुछ नहीं किया, किया तो केवल जानवरों का ही किया। पिता जी, मैं पाप इकट्ठे कर लाया हूँ, तो पिता भी विवश होकर गधा, घोड़ा, बैल, सुअर बनने के लिये भेज देते हैं। कितनी पीड़ा और हाहाकार आपकी रंगीनियों में छिपा पड़ा है।  संग्रह, स्वार्थ ने आपको आत्मबोध नहीं होने दिया। इस साधना से आपको असाधारण वेदना अनुभव होने लगी, तो आपको आधे घण्टे के लिए संगीत में डुबा दिया जाता है। इस आत्मबोध ने आप की आँख खोल दी, आप अपने वस्त्र बदलने के भय को दूर करने लगे। अगर ऐसा हो सके तो वैसे ही आप सफल हो जायेंगे, जैसे विवेकानन्द चार दिन में सफल हुए थे। मैं स्वयं सफल हुआ था। उपासना में चमत्कार न भी हो तो आप घबरायें नहीं, केवल भावनाओं को खोजिये।

मेरी महानता यही है कि अपने प्राण को खून के रूप में निचोड़ कर आप में डाल दूँ। आप को स्वर्गर् और नरक की पहचान हो जायेगी।  यह चमत्कार, वरदान, अनुग्रह ही है।  मैंने ऋषियों और तपस्वियों की भाँति समझकर आपको बुलाया है। मैंने समझा है। आप हज़म कर सकते हैं। यह उच्चस्तरीय  साधना है।
ए
1971 में हिमालय प्रवास के बाद गुरुदेव वापस आ चुके थे। घोषणा हुई  कि अगला काम बड़े स्तर पर होना है। इसके लिये समर्पित कार्यकर्ताओं में  नये प्राण का संचार करना होगा।  चुने हुए गायत्री साधकों के साथ इसकी शुरुआत की गई। उनके एकांत में रहने की व्यवस्था की गई। प्रातः के  प्रवचन और रात्रि भजन संगीत के अलावा दिनभर साधक मौन एकांत में रहते। प्राण प्रत्यावर्तन सत्र अन्तर्मुखता प्रधान साधनात्मक प्रयोग था। 
शक्ति संचार साधना की दीक्षा एक कार्यकर्त्ता के शब्दों में  

सन् 1961 की बात है। गुरुजी तपोभूमि गेट के दायीं ओर के हॉल में बीस-पच्चीस लोगों की गोष्ठी ले रहे थे। गोष्ठी के बाद उन्होंने पाँच लोगों का नाम लिया और ‘‘विशेष बात करनी है’’, कहकर घीया मंडी बुलाया। उस दिन गुरुजी ने अखण्ड दीपक साधना कक्ष के सामने बैठाकर हम पाँच व्यक्तियों को शक्ति संचार साधना की दीक्षा दी। उन्होंने कहा ‘‘मैं और मेरे गुरु रविवार और बृहस्पतिवार को सूर्योदय के एक घण्टे पूर्व से एक घण्टे बाद तक तथा रात को नौ से साढ़े नौ बजे तक शक्ति का संचार करेंगे। किसी एक समय तुम लोग सिर्फ चुप बैठना। यदि इस शक्ति का सही उपयोग करोगे, तो यह निरंतर मिलती रहेगी।’’ मैं यह साधना आज भी लगभग नियमित करता हूँ।

एक दिन मैंने गुरुजी से पूछा, ‘‘गुरुजी, मुझे तो कुछ भी मालूम नहीं पड़ता। लगभग 25 वर्ष तो हो गये साधना करते हुए।’’ गुरुजी बोले ‘‘बेटा, विटामिन सी खाने से कुछ फायदा होता है?’’ मैंने कहा, ‘‘गुरुजी, यदि कमी होती है तो जरूर फायदा होता है।’’ वे बोले ‘‘फायदा मालूम पड़ता है क्या?’’ मैंने कहा ‘‘गोली क्या कर रही है, यह तो मालूम नहीं पड़ता; लेकिन तकलीफ दूर हो जाती है।’’ गुरुजी ने कहा ‘‘बेटा, यह अच्छा है कि तुझे कुछ मालूम नहीं पड़ता, जिस दिन मालूम पड़ने लगेगा, उस दिन पगला जायेगा। ऐसे ही ठीक है।’’
गाँधी बनने की ललक
(लगभग बीस वर्ष के युवा श्रीराम की कलम से)

गुरुजी गाँधी बनने की तीव्र चाहत रखते थे, सो एक पत्र साबरमती आश्रम लिख भेजा, वहाँ से अनुमति पत्र भी आ गया। वह घर से तीन महीने की छुट्टी लेकर साबरमती आश्रम पहुँच गये। वहाँ सर्वप्रथम उनको जो कार्य दिया गया, वह था- लैट्रिन साफ करना और झाड़ू लगाना। शौचालय का बर्तन उन्होंने साफ किया, तो एक स्वयं सेवक उन पर नजर रखे हुए था। उसने कहा, ‘‘क्या यह बर्तन उतनी अच्छी तरह साफ किया गया है कि तुम सूँघ सको या जितने कि रसोई घर के बर्तन साफ होते हैं?’’ उन्होंने कहा, ‘‘नहीं, यह अभी उतना साफ नहीं हुआ है कि सूँघा जा सके।’’ फिर उन्होंने फिर से उसे बहुत अच्छी तरह साफ किया। यह नित्य का क्रम था। 

एक दिन जब वे दातून करने के लिए खड़े हुए तो आश्रम की मीरा बहिन दूर से उन्हें देख रही थीं। वे पास आकर बोलीं, ‘‘आपने यह दातून इतना लम्बा क्यों तोड़ा? अगर ज्यादा लम्बा टूट ही गया, तो इसे अन्यों के लिए छोड़ देना था जिससे कि दूसरों को तोड़ना न पड़ता। आपने इसकी पत्तियाँ भी इधर-उधर फैला दीं जिससे कचरा फैल गया। इन्हें कचरे के पात्र में ही डाला जाना चाहिए था। एक बात और, आप जो यहाँ दातून कर रहे हैं, इससे फर्श गन्दा हो रहा है, दातून नाली के पास खड़े होकर करना चाहिए जिससे कि फर्श गन्दा न हो।’’ उन्होंने अपनी गलती सुधारी और फिर कभी ऐसी गलती न होने दी। आश्रम की यह व्यवस्था उन्हें बहुत भायी कि हर स्वयं सेवक कितनी जागरूक दृष्टि रखता है और नये आने वालों को अनुशासन ढंग से सिखाया जाता है। तीन महीने जब बीतने को आये, तो वे एक दिन महादेव भाई रानाडे के आफिस में चले गये। उनसे निवेदन किया कि मैं गाँधी जी से मिलना चाहता हूँ। मैं तो यहाँ गाँधी बनने आया था, पर तीन महीने पूरे होने को हैं और मैं गाँधी न बन सका। उन्होंने कहा, ‘‘अच्छा, तुम सुबह पाँच बजे आश्रम के द्वार पर खड़े रहना, गाँधी जी जब टहलने निकलते हैं, तो तुम साथ में हो लेना। हम तुम्हारी गाँधी जी से बातचीत करवा देंगे।’’  

सुबह नियत समय पर वे गाँधी जी से मिलने के लिए द्वार पर खड़े हो गये। गाँधी जी टहलने के लिए निकले, तो बालक श्रीराम उनके साथ हो लिये। महादेव भाई ने परिचय करा दिया, और कहा, ‘‘ये गाँधी बनने आया है, और कहता है मैं गाँधी बन नहीं पाया।’’ गाँधी जी ने हँसते हुए बालक श्रीराम से पूछा, ‘‘अच्छा बताओ, तुमने यहाँ क्या-क्या काम किया?’’ उन्होंने बताया, कि नित्य झाड़ू लगाना और शौचालय साफ करना। फिर गाँधी जी ने प्रश्न किया, ‘‘अच्छा बताओ, तुमने वह सब क ार्य पूरे मन से किये।’’ उन्होंने कहा, ‘‘हाँ बापू, मैंने अपने सारे कार्य पूरे मन से किये, पूरी लगन के साथ किये।’’ तब गांधी जी ने कहा, तो बेटा, बस तुम बन गये गांधी। बालक श्रीराम को गांधी जी की बात पूरी तरह समझ नहीं आयी। बोले, ‘‘कैसे बन गया गांधी?’’ गांधी जी ने चलते-चलते उन्हें एक वैज्ञानिक थामस डेवी अल्वा एडीसन का प्रसंग सुनाया। बचपन से ही उसके अंदर वैज्ञानिक बनने की ललक थी, लेकिन गरीब परिवार से होने के कारण वह ज्यादा कुछ कर नहीं सकता था। माँ ने उसे एक वैज्ञानिक के पास झाड़ू लगाने का काम दिला दिया। अपनी लगन एवं परिश्रम के  बल पर वह उस वैज्ञानिक का सहयोगी बन गया। यह बही एडीसन था जिसने बल्ब का आविष्कार किया। बालक श्रीराम की जिज्ञासा का समाधान हुआ कि जो भी कार्य किया जाये यदि वह पूरी लगन से किया जाये तो उस कार्य में सफलता अवश्य मिलेगी। इन्हीं छोटे-छोटे गुणों से ही इन्सान महान् बनता है। गांधी बनने के सूत्र अपने मन में गाँठ बाँधकर युवा श्रीराम घर चले आये और गांधी बनने की साधना में जुट गये। ज़माना साक्षी है कि आगे चलकर यही बालक वेदमूर्ति, तपोतिष्ठ, युगऋषि कहलाया और युग निर्माण जैसे युगांतरकारी आंदोलन का सूत्रपात किया।     ए
हमेशा याद रहेंगे वे दिन

बाल्यकाल अपने पिताजी व माताजी की अमिट स्मृतियों से भरा हुआ है। हमने तो हर शाम ही देखा कि पिताजी के पास ढेरों व्यक्ति आ रहे हैं, माताजी ढेरों व्यक्तियों को भोजन करा रही हैं। घर (अखंड ज्योति संस्थान) में कई बच्चे जो गायत्री परिवार के कार्यकर्ताओं के बालक भी थे एवं नाते-रिश्तेदारों के बच्चे भी, साथ ही बने रहते थे। छोटा सा घर, पीछे बड़ी छत-पढ़ाई करके आते, फिर दिन भर खेलते। कभी-कभी डाँट भी पड़ जाती, पर मार कभी नहीं पड़ी। एक घटना हमेशा याद रहेगी, जिसने शरीर के साथ भी एक छाप छोड़ दी व प्रकृति भी पूरी तरह बदल दी।

 मुझे खाना खाते समय यह कभी भी पसंद नहीं था कि कोई मेरी थाली को छेड़े। किसी के झूठे हाथ स्पर्श करें, इस संबंध में मेरी अपनी मान्यता थी। कई बार इसी बात पर गर्मा-गर्मी हो जाती। फिर माताजी सुलह करातीं। गुस्सा मन ही मन मुझे काफी आता था, जो ऐसे समय निकलता था। ऐसे ही एक दिन, एक साथ रहने वाले संबंधी के हाथ का स्पर्श थाली पर लग गया। मैं संभवतः तीन-साढ़े तीन वर्ष का था। शैलो का उस समय जन्म नहीं हुआ था। मैं गुस्से में उठा। थाली एक तरफ सरकायी एवं सीधा नीचे प्रेस की ओर भाग गया। गुस्से में आकर अपना हाथ मशीन पर रख दिया कि कटता है तो कट जाने दो। देखते-देखते हाथ मशीन में चला गया। जब तक मशीन मैन समझते कि क्या हो गया तब तक  हथेली बुरी तरह पिस गई थी। एक उँगली, हड्डी सहित कटकर वहीं गिर गई। हाहाकार मच गया। माताजी व पिताजी दौड़ते हुए नीचे आए। 

पिताजी ने डाँटा - कहा, देख लिया गुस्से का नतीजा। अपना ही हाथ कटा बैठा। माताजी कुछ न बोलकर सीधा रिक्शा लेकर मुझे अस्पताल ले गयीं। डाक्टर ने पूछा कि एक उँगली और भी थी, वह नहीं है। पीछे से बड़े भैया ओमप्रकाश जी उसे लेकर दौड़े आ रहे थे। सिविल अस्पताल मथुरा में उस समय कहाँ प्लास्टिक सर्जरी आदि की सुविधा थी, किंतु डाक्टरों ने परिश्रम करके टूटी उँगली भी जोड़ दी। 

हाथ थोड़े ही दिनों में इस योग्य हो गया कि उससे सामान्य काम लिये जा सकें। अस्पताल से छुट्टी मिलने पर जब घर आये, तो पिताजी ने बिठाकर   समझाया। गुस्सा नहीं करना चाहिए। तुम्हारा एक हाथ हमेशा इसकी याद तुम्हें दिलाता रहेगा। तबसे आज तक अपने क्रोधपर नियंत्रण रखा है। उनके निर्देशानुसार बनने का प्रयास किया है।
 जीवन भर यही देखा कि पिताजी कभी बाहर जा रहे हैं- एक नहीं पंद्रह-बीस दिनों के लिए। परिजनों का ताँता भी लगा ही रहता था। माताजी एवं ताईजी ही सारी देखरेख करती थीं। जब हमें अपने हम-वयस्क मित्र मिलते तो हम शरारतें करते थे। गुस्सा अब शरारती स्वभाव में बदल गया था। तपोभूमि में सब प्रवचन सुनते हम पास के बगीचों में खेलते रहते। एक दिन एक भक्त ढेर सारे नारियल लेकर आए। कुछ गायत्री माता को चढ़ाए, शेष अपने पास रख लिए। डॉ0 अमलकुमार उन दिनों पढ़ रहे थे। वे भी आते रहते थे। हम दोनों ने साथियों सहित योजना बनायी कि उनके पास रखे पानी वाले नारियल खाने हैं। 


जब वे दिन में कमरे में विश्राम कर रहे थे, तब एक-एक करके सारे नारियल बाहर ले जाकर हमने फोड़े व प्रेम से खाए। उसके खाली खोल हमने इस तरह रख दिये, मानो उन्हें किसी ने छुआ ही न हो। जब उसने शाम को अपना खजाना देखा तो खूब खीझा। गुरुजी के पास जाकर शिकायत की कि कुछ बंदर आकर मेरा प्रसाद खा गये। उसे तो गुरुजी ने समझा दिया पर हमें बुलाकर अच्छी डाँट लगाई कि तुम्हें जिम्मेदारी भरा काम करना है। ऐसी शरारतें मत किया करो। नरमेध यज्ञ के बाद हम एक वर्ष तक गुरुजी -माताजी से दूर रहे। तब हमें बड़ी याद आती थी। उम्र भी हम दोनों भाई-बहनों की कम थी, पर हमने किसी तरह अपनी पढ़ाई भी चालू रखी व एक-दूसरे को आश्वस्त कर अपना जी हलका कर, वह समय काटा। एक वर्ष पूरा होते ही पिताजी आए- दोनों को छाती से लगाया और अपने साथ मथुरा ले गए। 

 हरिद्वार का आश्रम बन रहा था, माताजी भी एक दो बार होकर आ गयी थीं। उस समय लगभग इक्कीस वर्ष की उम्र हो रही थी। इतनी जल्दी-जल्दी पिताजी निर्णय ले रहे थे कि लगता था कैसे यह सब होगा? इधर बहिन शैल के लिए डॉ0 प्रणव को देख लिया था। उनकी शादी की तैयारी भी करनी थी। पिताजी 1971 की जून के मध्य में जाने के कारण विगत 5-6 वर्षों से अखण्ड ज्योति में लिख रहे थे। शादी भी हुई। हमने अपने मन की करने की खूब सोची, पर पिताजी ने सादगी पर जोर देकर जैसा जीवन स्वयं जिया वैसा हम सभी से कराया। हमें जिम्मेदारी का अहसास कराया व कहा कि अब अपने कंधे मजबूत करो। तुम्हें प्रेस-प्रकाशन की जिम्मेदारी सँभालनी है। 

सन् 1971 में 20 जून को मथुरा छोड़ने के बाद पिताजी जीवन भर कभी वापस मथुरा नहीं आए। आज अखण्ड ज्योति संस्थान जो भी कुछ है, उन्हीं की शक्ति से खड़ा है। बाईस साल की उम्र में वे जिम्मेदारी सौंपकर गए थे, उसको उनकी ही कृपा से निभाने का प्रयास किया है। उनके अहसानों से मेरा रोम-रोम कृतज्ञ है।       ए

परम पूज्य गुरुदेव के विषय में उनके अति समीप रहने वाले उनके कनिष्ठ सुपुत्र सतीश जी (मृत्युंजय) से बेहतर और कौन हो सकता है, जो बता सके कि वे कैसे थे? उनने उनके समीप 20 वर्ष का जीवन बिताया है। उनके शब्दों में ही पढ़ें....  

पूज्यवर ने एक आदर्श आचार संहिता के नाते प्रत्येक परिजन से (शान्तिकुञ्ज में) प्रवेश के समय एक ही बात कही थी कि-‘‘तुम सब यह मानकर चलना कि यह तुम्हारी ओढ़ी हुई गरीबी है। तुम्हारी इस गरीबी में ही तुम्हारी शान है। कभी किसी से कभी कुछ माँगना मत एवं जो कुछ भी कोई तुम्हें व्यक्तिगत रूप से दे, उसे अपना न मानकर माताजी को दे देना, ताकि वह समष्टिगत रूप से बँट सके। 

जिस दिन तुम्हें दीन-हीन याचक माना जाने लगेगा, तुम पर भेंट तो न्यौछावर होगी, घर जाकर भी तुम्हें तुम्हारे वाक्-कौशल से प्रभावित हो, कोई न कोई कुछ दे जायेगा, पर बेटा उसी दिन से तुम्हारा ब्रह्मतेज समाप्त होने लगेगा। माताजी के दिए पैसे से तुम चने खाकर संतोष कर लेना, पर दूसरों के दिये बादाम मत खाना। जिस दिन इस स्तर का ब्राह्मणत्व तुम्हारे अंदर उतर गया, मानो एक लोकसेवी का सही मायने में उदय हो गया।
साधना सत्रों की दिव्य अनुभूतियाँ

प्राण प्रत्यावर्तन की साधना काल में साधकों को विलक्षण अनुभूतियाँ हुईं। सब अपनी-अपनी डायरी भी लिखते थे। प्रस्तुत है, उन अनुभूति के पलों के कुछ संक्षिप्त अंश- 
एक साधिका की डायरी, दिनांक 16-2-1973- ‘‘सोऽहम् साधना के समय आभास हुआ-जैसे सो स्वर में पूज्यवर की ओर से कुछ आकर अहं में घुला जा रहा है और दाईं ओर से दादा गुरु जी की ओर से कुछ आकर अहं में घुला जा रहा है। यह जो कुछ अनोखा घुलना प्रारंभ हुआ, उससे ऐसा आभास होने लगा कि  किसी बड़ी ही अनुपम सत्ता का प्रभुत्व काया पर हो गया, जिससे रोम-रोम हर्षित होने लगा। अनोखा आनंद आने लगा, पर यह क्या आनंद के साथ एक चीत्कार का-सा आभास होने लगा और वह चीत्कार करुण क्रंदन में बदल गया। 

कुछ अंदर-ही-अंदर हाहाकार होने लगा और जिस सत्ता का प्रभुत्व रोम-रोम में बसा हुआ था, उसने रोम-रोम में कु छ जलाना शुरू कर दिया। जलने का रूप किसी आकार में नहीं, अपितु तीव्र आभास होने लगा। नस-नस से कुछ जलकर बह चला और उसकी एक धारा जैसी बन गई, जो गंगा जी में गिरती-सी अनुभव होने लगी। जो हाहाकार हो रहा था, वह मानो पूज्यवर के युगल शरीर को पुकारने लगा। यह कहने लगा कि मुझे क्यों तपती धरती पर भेज दिया। मैंने क्या कसूर किया, जो मुझे अपने ठण्डे स्थान से इस जलती दुनिया में ढकेल दिया? आँखों से अश्रुधार बहने लगी और चीख- पुकार तीव्रतम होती चली गई। 

पुकार हो रही थी, मुझे मेरे ठण्डे स्थान पर ले चलो, मुझे यहाँ जलती दुनिया से उठा लो, मुझे मेरे स्थान पर पहुँचा दो। मेरा जितना इस जलते संसार में शेष है, उसे अब आप स्वयं चुकता कर दो, बस एक बार बचा लो। मैं आपका सब भार चुकता कर दूँगी। जलन में भयंकर ताप महसूस हो रहा है और कुछ गल रहा है, कुछ बह रहा है, यह आभास हो रहा था। शरीर शिथिल पड़ा था, जलता रोम-रोम शांति का दान माँग रहा था। तभी नादयोग साधना प्रारंभ हुई और शीतलता का प्रवाह बढ़ने लगा।  ऐसा अनुभव होने लगा कि माँ भगवती देवी झंकार के माध्यम से रोम-रोम की जलन बुझा रही हैं और अब शीतलता नस-नस में, अंग-अंग में फैल चली। 

मन प्रफुल्लित होने लगा, इस आनंद में मग्न होकर अंतर मन इस प्रकार निढाल होकर पड़ा रहा, जैसे मिट्टी के ढेर में उठने की शक्ति ही नहीं है। अंतःकरण ने पुकार की, मुझे गुरुदेव के पास जाना है, कोई उन तक पहुँचा दे। कैसे पहुँचूँ, क्या करूँ? इतने में भोजन की घंटी बज उठी और ध्यान की तंद्रा भंग हो गई। बहुत प्रयत्न करके भोजन के लिए उठ खड़ी हुई, किन्तु अंतर की मस्ती इतनी थी कि कोई होश-हवास नहीं था।’’
20. 2. 1973 एक साधक  की डायरी के अंशः - आज प्रातः 7ः30 बजे जैसे ही उपासना क्रम चालू किया, कुछ अजीब सा वातावरण छा गया। आसन, प्राणायाम, धूप, दीप, अक्षत किसी का भी मंत्र पूरा बोलना कठिन पड़ा और कुछ असाधारण सा अनुभव होने लगा, फिर एक अनोखे दृश्य पर मन टिक गया।  विशाल सागर जिसका ओर-छोर नहीं है। 

हलकी और बड़ी तरंगें भी अनुभव होने लगीं और दूर क्षितिज पर सुन्दर गोलाकार सूर्य देव के आगे कोई मानवीय आकृति झलकने लगी। मन समुद्र की उत्ताल तरंगों पर नाचने लगा, झूम उठा और आँसुओं की झड़ी लग गई। भावना उठी, यह मूरत किसकी है? यह इतनी दूर क्यों है? यह दूरी सहन नहीं हो पा रही। व्यग्रता बढ़ी, और बढ़ती गई। समीप से दर्शनों की आकुलता होने लगी। अचानक दूरस्थ प्रकाश पुञ्ज समीप आ गया और ऐसा दिव्य प्रकाश फै ल गया कि आत्मा धन्य हो उठी और दूरस्थ मूर्ति भी समीप विराज गई। अरे! 

यह क्या? यह तो दादा गुरुदेव हैं! गुरुदेव नहीं। तभी प्रकाशस्थ मूर्ति ने कहा कि मुझमें और उनमें अन्तर नहीं है-वे सूर्य हैं और हम सविता। मन कुछ समझा नहीं, फिर छाया गुरुदेव को प्रणाम करने की उमंग उठी-किन्तु यह क्या, हाथ नहीं उठते-अच्छा प्रभु मैं विवश हूँ-मैं आपके आगे नतमस्तक हूँ। आत्मा को स्पष्टीकरण देने के लिये ऐसा आभास हुआ कि सर्व श्री दादा गुरुदेव समझा रहे हैं कि मैं सविता साक्षात् ईश्वर हूँ और आचार्य जी धरती पर मेरे प्रतिनिधि। मैं अदृश्य हूँ, किन्तु मेरी दृश्यमान मूर्ति आचार्य जी हैं। यह संसार कल्याण के लिए, नवनिर्माण के  लिए अनेकों रूपों में उद्यत हुए हैं। यह वही क्रम है, जैसे सविता देवता की शक्ति से सूर्य कार्य करता है। यदि अभी भी समझ में कुछ कमी हो, तो जैसे विराट् रूप दिखाया था, उसी प्रकार अपनी और आचार्यजी की कार्यपद्धति दिखा दूँ। किन्तु हर्षित आत्मा- हर्ष और असीम ज्ञान के पाने से कंपित-सा हो उठा और पुकार उठा, ‘‘जो आप कह रहे हैं, मुझे इसमें संदेह नहीं हैै। मेरा गात (अस्तित्व) अब इससे आगे का वर्णन अपने में समा नहीं पाएगा, अतः मुझे सब कुछ मान्य है। फिर दादा गुरुजी ने कहा, ‘‘माता भगवती भी साधारण नहीं हैं। यह गायत्री शक्ति, सरस्वती शक्ति, दुर्गा शक्ति सभी देवियों की अधिष्ठात्री देवी हैं।’’

‘‘फिर गायत्री की, प्राण-दायिनी की, सरस्वती की, दुर्गा शक्ति की व्याख्या हुई। गायत्री मंत्र के अर्थ की भी अनुपम व्याख्या हुई। फिर स्पष्ट हुआ कि आचार्य जी सविता देवता का काम करने को उद्यत हैं, जिसकी आज के समय को परम आवश्यकता है। इस बीच नादयोग साधना के लिए नाद की स्वर लहरी बज उठी जिसके  साथ मन-आत्मा झूम उठे, हर्षित-पुलकित हो उठे और फिर भोजन की घण्टी के साथ ही ध्यान की यह तंद्रा टूटी। आज जीवन का अलौकिक आनंद पाकर जीवन धन्य हो गया।’’
23. 2.1973 एक साधक की डायरी के अंश - आज ध्यान के क्षणों में  अंतर मन में प्रश्न उठा कि शिव भगवान् ने सती के शरीर के दस टुकड़े क्यों कर दिये थे? मरी हुई सती को इस प्रकार क्यों काटा? उत्तर मिला कि ईश्वर के साथ जुड़ी हुई आत्मा की, दिखाई पड़ने वाली यह दुर्गति नहीं है। अपितु वास्तविकता यह है कि सती कक्षा में प्रविष्ट आत्मा जब अपना आपा भगवान् को सौंप देती है, तो भगवान्, कल्याण के सागर उस दृढ़ संकल्पवान् के विकारों वाले दसों द्वारों को बन्द करने को उद्यत होते हैं अर्थात् दस इन्द्रियों का निग्रह किये बिना आत्मा परवर्ती नहीं हो सकती।  इस कारण भगवान् उच्चता की ओर बढ़ने वाली आत्मा को दसों द्वारों से संघर्ष करने के लिए दसों द्वारों पर नियुक्त कर देते हैं। यही सती के शरीर के दस टुकड़े करने का रहस्य है। 

दसों इन्द्रियों को वश में करके आत्मा जब निर्मल, उज्ज्वल, पवित्र और सूक्ष्म हो जाती है। फिर उस परवर्ती आत्मा पर कल्याण के भण्डार भोलेनाथ अपना अक्षय भण्डार लुटा देते हैं-किन्तु जो शव जैसी आत्मा, मैं-मैं ही करती रहती है। वह दक्ष प्रजापति की भाँति नष्ट-भ्रष्ट हो जाती है।’’ इतना अनुपम रहस्य वर्णन श्रीगुरु मुख से सुनकर आत्मा आनंद विभोर हो उठी। उस मस्ती का, आनंद का शब्दों में वर्णन नहीं किया जा सकता।  ए

बड़े विलक्षण थे वे प्राण प्रत्यावर्तन सत्र। अगणित साधक स्तर के कार्यकर्ता इसमें उभरकर आए। ऐसे साधकों को अपनी साधना के दौरान जो अनुभूतियाँ हुईं, वे सभी को जानने योग्य हैं। मन, वाणी, अंतःकरण को, जो शक्ति प्रवाह स्पर्श कर गया, वह अप्रतिम था...
गुरुजी का अलौकिक स्वरूप
कुएँ का पानी मीठा हो गया 
शांतिकुंज की एक कार्यकर्ता बहन बताती हैं कि दिगौड़ा (टीकमगढ़) की बात है। वहाँ के एक कार्यकर्ता भाई, श्री सोनकिया जी ने कहा, ‘‘बहन जी, आज हम आपको वहाँ ले चलते हैं जहाँ से गुरुजी कभी पैदल गये थे।’’ वे हमें उस रास्ते से ले गये और बोले, ‘‘इन गलियों में से गुरुजी कभी अपना सामान भी स्वयं लेकर चले थे।’’ 

‘‘गुरुजी, एक हाथ में लोहे का बक्सा और कंधे पर अपना बिस्तर लेकर चलते थे। उनकी इस सादगी से कोई जान ही नहीं पाया कि वे इतने बड़े महापुरुष हैं।’’ मैंने कहा- ‘‘गुरु जी, अपना सामान मुझे दे दीजिये’’ तो वे बोले, ‘‘नहीं-नहीं अपना ही सामान है।’’

हम लोग वहाँ पहुँचे, जहाँ मंदिर बन रहा था। वहाँ पर एक कुआँ खोदा गया था, जिसका पानी खारा था। लोगों ने बताया कि कितनी मेहनत से कुआँ खोदा गया और इसका पानी खारा निकल गया। अब इसका क्या उपयोग? क्या करें? गुरुजी ने सब बात सुनी और कहा, ‘‘अच्छा! खारा है बेटा! पानी खारा है! लाओ रस्सी, बाल्टी, देखें!’’ गुरुजी ने स्वयं कुएँ से पानी निकाला और उसे पिया। फिर बोले, ‘‘बेटा! ये तो मीठा है। कहाँ खारा है? देखो! कहाँ खारा है?’’ और उन्होंने सबको थोड़ा-थोड़ा पानी पीने के लिये दिया। सबने पानी पिया और सब हैरान रह गये कि खारा पानी, मीठा कैसे हो गया? तब सबने गुरुजी की शक्ति को पहचाना और उनकी जय-जयकार करने लगे।
गंगाजल पीकर गंगा को रोका

एक कार्यकर्ता ने बताया कि अगस्त 1987 के आस-पास की बात है, पूज्य गुरुदेव ने मुझे बुलाकर कहा, ‘‘बेटे, मुझे गंगाजल पीने का मन है। माताजी से पात्र लेकर गंगा जल ले आ।’’ मेरे द्वारा लाया जल गुरुदेव लेंगे, यह सोचकर खुशी से दौड़ा हुआ गया और केन में जल भरकर ले आया। गिलास में जल भरकर पूज्य गुरुदेव को देकर लौटने लगा। गुरुदेव ने जल पीते हुए कहा, ‘रुक जा।’ मैं कमरे के दरवाज़े पर रुक गया। मुझे खड़ा देखकर गुरुदेव बोले, ‘‘तुम्हें नहीं रोक रहा हूँ, तुम जाओ।’’ मैं जल भरा केन वहीं छोड़ कर आ गया।

उसी वर्ष दिसम्बर में पूर्णिया जिले के तेल्दिया गाँव में प्राण प्रतिष्ठा के लिए मुझे भेजा गया। उन्हीं दिनों समाचार पत्रों में उत्तरी बिहार में भयावह बाढ़ के समाचार आ रहे थे। जिनके अनुसार आज़ादी के बाद बने उत्तरी बिहार की नदियों के अनेक तटबन्ध टूट गये थे। जान-माल की भारी क्षति हुई थी। गाँव के गाँव बह गए थे। प्लास्टिक की छत बनाकर लोग राजपथ पर, तटबन्धों के पास रह कर बचने का प्रयास कर रहे थे। पर इधर हर किसी की ज़ुबान पर एक ही बात थी, ‘‘हमें तो गंगा मैया ने बचाया।’’ 

पूछने पर पता चला, जिन दिनों उत्तरी बिहार की सभी नदियों में बाढ़ थी, गंगा का जल स्तर नीचा था और सभी नदियों का जल उसमें समाकर समुद्र में जा रहा था। गंगा मर्यादा में ही बहती रही। लोगों की बात सुनकर मुझे उस दिन का प्रसंग याद आया, जब गुरुदेव ने गंगा जी से जल मँगा कर पिया था और घूँट भर कर कहा था ‘‘रुक जा’’ मैं बरबस ही यह सोचने के लिये मजबूर था कि क्या, गुरुदेव ने उस दिन माँ गंगा को रुकने का आदेश दिया था और बिहार को दोहरी त्रासदी से बचाया था? राम-सीता के स्वरूप में दर्शन दिये ः एक कार्यकर्ता बताते हैं कि एक बार उनके मन में आया कि देखें, गुरुजी हमारे बुलाने पर घर आते हैं कि नहीं। वे हरिद्वार के पास ज्वालापुर के ही रहने वाले थे। वह बताते हैं कि जैसे ही हम पूज्यवर के पास पहुँचे, हमारे कुछ बोलने से पहले ही वे खुद बोल पड़े, ‘‘बेटा, हम तुम्हारे यहाँ आने के लिये कई दिन से इन्तजार कर रहे हैं।’’

 मैं सुन कर दंग रह गया। सोचा कि यह अवश्य ही अंतर्यामी हैं, जो तुरंत मेरे मन की बात जान ली। 15 जनवरी सन् 77 को ठीक 12ः00 बजे दोपहर में परम वंदनीया माताजी एवं परम पूज्य गुरुदेव हमारे घर पधारे। उन्होंने कहा- ‘‘बेटा किसी को बुलाना मत।’’ क्योंकि वे केवल भक्तों का ही सम्मान करने हेतु वचनबद्ध थे, सबकी मनोकामना हेतु नहीं। अपने भगवान् को अपने घर पाकर हम लोग निहाल हो गये। उस समय हमें वे स्पष्ट रूप से राम-सीता के स्वरूप में आभासित हुए। 

एक साल बाद फिर उसी दिन 15 जनवरी सन् 1978 को वे दिन के 12ः00 बजे ही आये। उस दिन भगवान् श्रीकृष्ण और शिव शंकर के रूप में दिखे। माथे पर पूर्ण चन्द्रमा था। दोनों बार वे एक-सवा घंटे तक बैठे, बातचीत की, मेरे मन की सम्पूर्ण गाँठें खोलते रहे। 
अनेक चर्चाओं के बीच उन्होंने दो महत्त्वपूर्ण बातें कहीं- 
(1) बेटा, मेरे गुरु मेरे घर आये थे, देख! मैं भी तेरे घर आ गया। 
(2) बेटा, मैंने तुझे तेरे और अपने दो जन्मों का बोध करा दिया है। 

अन्त में उन्होंने हम दोनों से पूछा, ‘‘बेटे! तुम्हारी कोई इच्छा है?’’ हमने कहा ‘‘नहीं गुरुजी, कोई इच्छा नहीं है।’’ 
और फिर हम पूरी तरह गुरुजी को समर्पित हो गये। 
गंगा को हमारा आशीर्वाद कहना ः एक दिन भक्तिन अम्मा ने पूछा-‘‘गुरुजी, आज कार्तिक पुन्नी ए, गंगा नहाये जाथन, सब लइकामन घलो जाबोन कहत हैं।’’ (आज कार्तिक पूर्णिमा है, गंगा स्नान करने जाते हैं। सभी लड़कियाँ भी जाने के लिये कह रही हैं।) 

गुरुजी ने कहा, ‘‘अच्छा-अच्छा! आज कार्तिक पूर्णिमा है? ठीक है, ठीक है। चले जाना। कार्तिकेयको हमारा आशीर्वाद कहना। गंगा को हमारा आशीर्वाद कहना।’’

वहाँ उपस्थित सभी बहिनें उनके शब्दों को सुन कर कुछ क्षणों तक  सोचती रह गईं कि गुरुजी यह क्या कह रहे हैं? ‘‘कार्तिकेयको हमारा आशीर्वाद कहना। गंगा को हमारा आशीर्वाद कहना।’’ माँ गंगा व कार्तिकेय को आशीर्वाद कौन दे सकता है? माँ गंगा व कार्तिकेय को आशीर्वाद देने की सामर्थ्य रखने वाले साक्षात् शिव के अतिरिक्त और कौन हो सकते हैं?
उनकी सर्वज्ञता ः  एक परिजन बताते हैं कि एक दिन मैंने गुरुकुल काँगड़ी के पास दो रुपये का लाटरी टिकट खरीदा, पर यह बात किसी से कही नहीं। किन्तु गुरुदेव ने दो-चार दिन बाद मुझसे कहा, ‘‘कहीं मुफ्त के पैसे से कोई रईस बना है क्या?’’मैं अवाक् रह गया। बिना कहे ही गुरुदेव ने जान लिया। मैं उनकी सर्वज्ञता पर नत मस्तक था। फिर मैंने वह टिकट फाड़कर फेंक दिया। 
यह स्थान नोट कर लोः जनवरी 1969, में बिलासपुर में गुरुजी ने ‘ग्रेजुएट कॉन्फ्रेंस, ठाकुर छेदीलाल सहकारी सभा कक्ष’ में कहा था, ‘‘यह स्थान नोट कर लो। मेरा यह भाषण नोट कर लो और यह समय नोट कर लो। ये भाषण मैं कहाँ-कहाँ कर रहा हूँ, पता लगा लेना।’’ उस सभा में बिलासपुर के कर्मठ कार्यकर्ता श्री रामाधार विश्वकर्मा जी व उमाशंकर चतुर्वेदी जी भी थे। इन दोनों भाइयों ने बाद में पता लगाया था। गुरुजी का वह प्रवचन उसी समय में पाँच जगहों में हुआ था। जिसमें से एक कलकत्ता, एक ग्वालियर में हुआ था। 
तेरे शिव-पार्वती हम ही हैं ः एक कार्यकर्ता बताते हैं कि उन दिनों मैं शान्तिकुञ्ज में निर्माण विभाग में था, मजदूरों के साथ चौबीस बार गायत्री मंत्र बोलता था तथा उन्हें बताता था कि पूज्यवर साक्षात् शिव के अवतार हैं।

एक  दिन कुछ मजदूरों ने कहा, ‘‘भाई साहब! हम लोग नीलकण्ठ जा रहे हैं, आप भी चलिए न। पिकनिक भी होगी। आप भी होंगे तो बहुत अच्छा लगेगा?’’  मैंने उनसे कहा, ‘‘मुझे गुरुदेव ने मना किया है। कहा है, उत्तर दिशा में नहीं जाना।’’ वे सभी मन मार कर चले गये। 
कुछ वर्ष बाद मेरे मन में भी इच्छा हुई। माताजी के पास गया, वहाँ दस-बारह बहिनें बैठी हुई थीं। मैं वापस जाने लगा। माताजी ने कहा, ‘‘लल्लू जाना नहीं। एक मिनट रुको, क्यों आये हो?’’

मैंने कहा, ‘‘माताजी, नीलकण्ठ जा रहा हूँ।’’ ‘‘क्या है वहाँ?’’ माताजी ने पूछ लिया। मैंने जवाब में कहा, ‘‘माताजी शंकर जी का सिद्धपीठ है।’’ माताजी गंभीर हो गईं व कहा, ‘‘ना बेटे! तू मत जा। तेरा अगर श्रद्धा-विश्वास है, तो तेरे शिव-पार्वती हम ही हैं।’’

मैं अचंभित होकर माताजी को एकटक निहारने लगा और मन में सोच लिया ‘‘अब कहीं नहीं जाना।’’ बाद में भी मन कहता रहा, यद्यपि हम जानते हैं कि वे शिव-पार्वती स्वरूप हैं। फिर भी क्यों बार-बार भूल जाते हैं? और वह करुणामयी माँ, हमें हमारी भूलों को सुधार कर पुनः-पुनः स्मरण करा देती हैं। 

माँ शारदामणि और रामकृष्ण  ः घटना सन् 1963 की है। घीयामण्डी मथुरा के मकान में गुरुदेव खटिया पर बैठे थे। सामने माताजी परिजनों को खाना खिला रही थीं। तभी एक बहन ने कहा, ‘‘गुरुजी! हमारे घर माँ शारदामणि और रामकृष्ण की दो बड़ी फोटो हैं। एक दिन मैंने दोनों चित्रों में आपका और माताजी का रूप बदलते देखा।’’

गुरुजी ने कहा, ‘‘बेटी, तुमने ठीक देखा है। यह शरीर जो आज श्रीराम शर्मा आचार्य और माताजी का है, यही माँ शारदामणि और रामकृष्ण थे।’’  सभी उनकी बात सुन श्रद्धावनत थे।  
काम पूरा होने पर शक्ति वापस आ जायेगी ः श्री लाम्बा जी बताते हैं कि घटना सन् 84 सूक्ष्मीकरण में जाने से 3-4 माह पूर्व की है। मैं हरिद्वार गया था। गुरुजी मुझसे अकेले में मिले व कहा, ‘‘बता बेटा, तेरा क्या-क्या चल रहा है?’’ 

मैंने कहा, ‘‘जप अधिक करता हूँ। अतः समय कम मिल पाता है। अपना काम भी करता हूँ व शाम को प्रचार में भी निकलता हूँ।’’ 

एक-दो सेकन्ड के बाद उन्होंने कहा, ‘‘बेटा ऐसा कर, तू जप कम कर, ध्यान अधिक कर। उगते सूर्य में गायत्री माता का ध्यान करो।’’ 2-3 तरीके से गायत्री उच्चारण की विधि उन्होंने स्वयं बतलाई। गले से उच्चारण करना, तालु से उच्चारण करना, व नाक से उच्चारण करने की विधि बतलाई। नाक से आवाज को ऊपर उठाकर उच्चारण करने से मंत्र का कम्पन भृकुटि को ठोकर मारता है। 

इसके साथ ही उन्होंने कहा, ‘‘बेटे, मुझे तुझसे जितना काम लेना है, उतनी शक्ति दूँगा तथा वह अनवरत मिलती रहेगी। किन्तु जब काम पूरा हो जायेगा तब शक्ति वापस हो जायेगी। 

श्री लाम्बा जी कहते हैं, ‘‘उस अभ्यास को मैंने बहुत दिनों तक किया, सूक्ष्मीकरण तक वह शक्ति रही। साधना के क्षेत्र में पूज्यवर ने मुझे काफी ऊँचा उठाया। उन दिनों शरीर के किसी भी अंग को यहाँ तक सहस्त्रार तक को कंपित कर लेता था। जिसके लिये जो कह देता, वह पूरा होता। अतः घर वाले कहते किसी के प्रति मन में दुर्भावना मत रखना। अन्यथा उसका बुरा होगा। सूक्ष्मीकरण के बाद वह शक्ति चली गई। जैसा गुरुवर ने चाहा था, ठीक वैसा ही हुआ।’’ए
आध्यात्मिक महापुरुषों का जीवन अलौकिक होता है। लेकिन वे सामान्यतः इसे छुपाए रहते हैं। कभी-कभी ही वे इसे आवश्यकता पड़ने पर प्रकट करते हैं या इसका संकेत देते हैं। आचार्य श्री के जीवन से जुड़ी ऐसी ही कुछ घटनाओं का वर्णन प्रस्तुत है; जो प्रामाणिक दस्तावेज के रूप में भक्त साधकों एवं शिष्यों के जीवन का अभिन्न अंग बन चुकी है।
जुगनू जब बैठा रहेगा तो उसकी पूँछ चमकेगी नहीं। उसकी चमक तो चलने के साथ ही दृष्टिगोचर होती है। मनुष्य का व्यक्तित्व उसके द्वारा किये जाने वाले कठोर परिश्रम के साथ ही चमकता है।
जीवन से लिखेंगे नई परिभाषा 


अपने जीवन से लिख देंगे, युग निर्माणी जीवन गाथा।


गुरुवर ने है रच दी फिर से, त्याग समर्पण की परिभाषा॥

भोगवाद की भीषण आंधी में भी ज्योतित सदा हुए।

प्रखर साधना करके गुरुवर, परम प्रफुल्लित सदा हुए।

नई सदी में प्यार लुटाने वाले, गुरुवर ही बस आशा॥


गायत्री को गुरुवर ने ही शाप मुक्त करवाया है।


पाखण्डों में बंधे यज्ञ को घर-घर तक पहुँचाया है।


स्वतंत्रता के महासमर में, पलट दिखा दी जिनने पासा॥

लोभ, मोह में फँसे मनुज को, सेवा पाठ पढ़ाया है।

जाति धर्म की खाई पाटी, सबको गले लगाया है।

गुरुवर के जीवन से सीखें, हम सब शिष्यों की अभिलाषा॥


जन्मशताब्दी में गुरुवर को यह श्रद्धाँजलि दे पायें।


युग निर्माणी संकल्पों को जन-जन तक पहुँचा पायें।


हम बदलेंगे युग बदलेगा, होगी नवयुग की परिभाषा॥

सद्विचार की जन्म शताब्दी, गुरुवर की यह जन्मशती।

प्यार भरा संगठन बनाओ, स्नेहपूर्ण तुम बनो व्रती।

नित्य झुकायें गुरु चरणों में, शिष्यों श्रद्धा से सब माथा॥
एएए
विशाल संगठन की 
सुनियोजित शुरुआत

जितने भी बड़े-बड़े कार्य इस जगती पर सम्पन्न हुए हैं, वे संघशक्ति के बल पर ही हुए है। ऋषिरक्त के संचय से सीता का जन्म हुआ था, जो रावण के विनाश का कारण बनी तथा देवताओं की अंशधारी सत्ता महाकाली के रूप में जन्म लेकर शुम्भ, निशुम्भ, मधुकैटभ इत्यादि दैत्यों का संहार कर पायी। राम को रीछ-वानरों का सहयोग लेना पड़ा, तो कृष्ण को ग्वाल-बालों का, अर्जुन-सुदामा जैसे सखाओं का। बुद्ध का धर्मचक्र प्रवर्तन  संघारामों में से निकले भिक्षुओं-भिक्षुणियों के बल पर ही संभव हो सका। गांधी ने भी सत्याग्रहियों की सेना एकत्र न की होती, तो परतंत्रता की बेड़ियों से मुक्ति न मिलती।

 महाकाल की सत्ता जब परम पूज्य गुरुदेव के रूप में जन्मी और उनका साक्षात्कार अपनी परोक्ष मार्गदर्शक सत्ता से हुआ, तो उन्हें अपना उद्देश्य समझ में आ गया था कि उन्हें एक विशाल संगठन खड़ा करना है, जिसके माध्यम से वे विचार क्रांति को, जनमानस के परिष्कार को सम्पन्न कर दिखायें। इसके लिए चरण-चरण में मार्गदर्शन उनकी दुर्गम हिमालयवासी सत्ता करती रही।

महापुरश्चरणों की साधना की पूर्णाहुति के साथ जो  दूसरा अध्याय आरंभ होता है, वह था- गायत्री परिवार के रूप में एक सुव्यस्थित संगठन की स्थापना। मणिमुक्तकों को ढूँढ़कर एकत्र कर उनमें प्राणशक्ति भरने का सुनियोजित कार्य यदि गायत्री जयन्ती सन् 1953 से आरंभ हुआ मानें तो कोई अत्युक्ति नहीं होगी। क्योंकि इसके पूर्व तो वे पृष्ठभूमि तैयार कर रहे थे, वातावरण गर्म कर रहे थे तथा हर परिजन को आने वाले समय के लिए अपनी तैयारी कैसे की जाय, यह मार्गदर्शन दे रहे थे। ‘‘गायत्री चर्चा’’ स्तम्भ द्वारा उनने गायत्री के तत्त्वज्ञान को व्यावहारिक जामा पहनाकर उसे इतना जनसुलभ बना दिया कि हर व्यक्ति  जो उनके सम्पर्क में आया, वह गायत्री साधना न्यूनाधिक किसी न किसी रूप में करने लगा।

गायत्री महायज्ञ अभी बड़े रूप में संपन्न होने थे। यज्ञ की प्रेरणा—‘‘संगतिकरण’’ अर्थात् परमार्थ प्रयोजनार्थ श्रेष्ठ व्यक्तियों का संघबद्ध होना, उन्हें भली-भाँति याद था। अतः उनने शतकुण्डी महायज्ञ व सहस्रकुण्डी महायज्ञों के रूप में बाजपेय, अश्वमेध, राजसूय यज्ञ परम्परा का पुनर्जीवन कर एक विशाल संगठन की स्थापना करने का संकल्प इसी दिन लिया।

स्वतंत्रता संग्राम सेनानी के नाते अपनी भूमिका निभाकर, ‘‘सैनिक’’ समाचार पत्र के सम्पादन से मुक्ति लेकर जब ‘‘अखण्ड-ज्योति’’ पत्रिका के रूप में अपने विचारों के विस्तार द्वारा उनने अपनी छूटी हुई तप-साधना को अगले चरण पर पहुँचाया, तो उनका लक्ष्य था, आत्मशक्ति  का संवर्धन तथा तप से उद्भूत लेखनी द्वारा तत्कालीन समाज का बहुमुखी मार्गदर्शन। लेखनी दो तरह से चली, एक प्यार व ममत्व भरा व्यक्तिगत परामर्श, प्रत्येक व्यक्ति को पत्र द्वारा स्वयं की लेखनी से। दूसरे लेखों के रूप में, जिनमें व्यक्ति, परिवार, समाज से जुड़ी समस्याओं का आध्यात्मिक परिप्रेक्ष्य में समाधान समाहित रहता था। 1953 की गायत्री जयन्ती पर, जब उनने गायत्री तपोभूमि की स्थापना कर अपनी पहली गुरुदीक्षा दी, तो एक अध्याय का पटाक्षेप हो गया था— वह था चौबीस लक्ष के चौबीस महापुरश्चरण। 

पूज्य गुरुदेव अगस्त 1953 की अखण्ड-ज्योति की ‘‘गायत्री चर्चा’’ स्तम्भ में लिखते हैं कि गायत्री तपोभूमि की स्थापना माँ भगवती की इच्छा और प्रेरणा से ही हुई है। इसका मुख्य कार्य होगा-भारतीय संस्कृति धर्म और आत्मविज्ञान की आधारशिला गायत्री का जन-जन तक विस्तार। तपोभूमि भारतवर्ष के तपस्वियों, गायत्री उपासकों का एक ऐसा केन्द्रीय संगठन बिन्दु है, जहाँ उनका पारस्परिक संगठन व सहयोग स्थापित होगा। जन-साधारण में गायत्री साधना का विस्तार करने की जो योजना है, उससे राष्ट्र में एक तपोमयी भूमिका का सूक्ष्म वायुमण्डल बनेगा और उस वातावरण में अनेक मनोरम पुष्प प्रस्फु टित होंगे।’’ (पृष्ठ 29, अगस्त 1953 अखण्ड ज्योति) पहली बार वे इसी अंक में लिखते हैं कि  ‘‘अब सभी गायत्री उपासकों को, जो हमसे जुड़ें हैं, अपना दैनिक उपासना क्रम चालू रख रविवार के दिन साप्ताहिक कार्यक्रम रखना व सामूहिक हवन करना चाहिए।’’

संभवतः गायत्री परिवार की विधिवत् स्थापना का यह शुभारंभ था। समयदान का आह्वान भी पहली बार इसी अंक में इसी स्तम्भ में किया गया था। उन दिनों ‘‘अपनों से अपनी बात’’ स्तम्भ आरम्भ नहीं हुआ था। ‘‘गायत्री चर्चा’’ स्तम्भ के अंतर्गत ही वे अपनी बात कह लिया करते थे। 

अनेक व्यक्तियों को सन्मार्ग पर लगाने का पुण्यफल एकान्त साधना से कहीं अधिक बताते हुए वे गायत्री माता के निमित्त श्रम व समय सब से माँगते हैं व सेवा के लिए समॢपत कार्यकर्ताओं का आह्वान भी पहली बार इसी के माध्यम से करते हैं। क्रमशः इन्हीं प्रसंगों को आगे बढ़ाते हुए 1954 की जून में पहला पन्द्रह दिन का जीवन विद्या सत्र आयोजित हुआ जिसमें संजीवनी विद्या पर, जीवन जीने की कला पर व्याख्यानों का क्रम चला। संभवतः यह बौद्धिक स्तर का पहला समागम था।

प्राण, जीवन, इच्छा, आकांक्षा आदि की परमार्थ के लिए यज्ञ भगवान् को आहुतियाँ दिया जाना। इस विशाल यज्ञ से जुड़ी नरमेध प्रक्रिया द्वारा उनने ऋषिरक्त में छिपे त्याग तत्त्व का आह्वान किया तथा परिजनों, पाठकों की आत्माओं को झकझोरा। अखण्ड-ज्योति पढ़ने वाले पाठक निरन्तर प्रकाश-प्रेरणा पा रहे थे व गायत्री की सद्बुद्धि विस्तार की प्रेरणाओं को जन-जन तक फैला रहे थे। इसी वर्ष 1955 में पूज्य गुरुदेव ने मथुरा में भादों से महामृत्युञ्जय यज्ञ, विष्णु यज्ञ, शतचण्डी यज्ञ, नवग्रह यज्ञ तथा चारों वेदों के यज्ञों के आयोजन किया। इसके पश्चात् दूसरा महत्त्वपूर्ण कदम जो पूज्य गुरुदेव द्वारा उठाया गया, वह था संगठन निर्माण हेतु पन्द्रह माह का एक अनुष्ठान का शुभारंभ, जिसकी पूर्णाहुति 108 कुण्डी महायज्ञ के यज्ञ के रूप में अप्रैल 1956 में की जानी थी। 

पन्द्रह माह के इस अनुष्ठान में गायत्री विद्या का अधिकाधिक प्रचार जन-जन तक करने के लिए सबसे कहा गया व वसंत पंचमी 1955 को उनने घोषणा की, कि वे 108 कुण्डी महायज्ञ में नरमेध यज्ञ करेंगे। घोषणा चौंकाने वाली थी, क्योंकि इससे तो पौराणिक आशय नरबलि का ही निकलता था। पूज्यवर ने अखण्ड-ज्योति के अंकों में इसका स्पष्टीकरण किया कि नरमेध का अर्थ है, विशिष्ट व्यक्ति यों द्वारा किसी उद्देश्य विशेष के लिए उच्चस्तरीय त्याग। अपना जीवन समाज को समॢपत करना तथा मन और बुद्धि को कलावा पहनाकर उन पर अक्षत पुष्प की वर्षा कर यज्ञ समाप्ति पर उन्हें समाज को समॢपत कर बंधनमुक्त कर दिया जाना।

इस यज्ञ में, जो 20 अप्रैल से 24 अप्रैल 1956 तक चला कई विशिष्ट अतिथियों व बीस हजार से अधिक व्यक्तियों ने भाग लिया। लोकसभा के सभापति अनन्तशयनम् आयंगर ने इसका उद्घाटन किया। यह पूज्य गुरुदेव द्वारा तपोबल से जनशक्ति  जुटाने के लिए किया गया संगतिकरण था। यह एक ऐसा महायज्ञ था, जिसकी परिणति पूरे भारत में स्थान-स्थान पर यज्ञायोजनों के रूप में होनी थी। अपने इस कार्यक्रम के अंतिम दिन गुरुदेव ने घोषणा की, कि भारत में वे 108 स्थानों पर गायत्री महायज्ञ छोटे-बड़े रूप में पूरे आगामी दो वर्षों में सम्पन्न करेंगे। वस्तुतः इनकी संख्या 108 न रहकर 1008 से भी अधिक हो गई एवं ये पाँच व नौ कुण्डीय से 108 कुण्डीय यज्ञ स्तर के हुए। पहली बार अखिल भारतीय गायत्री परिवार की सदस्यता का पत्र सितम्बर 1956 की अखण्ड ज्योति में छापा गया व बाकायदा अधिकृत शाखाएँ स्थापित कर दी गईं। यह प्रगतिक्रम बताता है कि कितने सुनियोजित ढंग से संगठन का सूत्रपात पूज्यवर द्वारा किया गया।

दिसम्बर 1956 में पूज्य गुरुदेव ने एक वर्ष तक 24 लक्ष गायत्री महामंत्र का महापुरश्चरण सामूहिक स्तर पर किये जाने की आवश्यकता पर बल दिया तथा इसे ‘‘आध्यात्मिक वरुणास्त्र’’ कहा, जो 1957 में संभावित प्रकृति प्रकोपों, अन्तर्ग्रही प्रभावों तथा युद्धोन्माद की संभावनाओं से मानव मात्र को बचाने के लिए किया जाना था। जून 1957 में पहला अखिल भारतीय गायत्री परिवार सम्मेलन 7 से 12 जून की तारीखों में बुलाया गया एवं गायत्री उपासक, शाखा कार्यवाहक या मंत्री तथा व्रतधारी सक्रिय कार्यकर्ता ये तीन श्रेणियाँ अपने परिजनों की करके प्रत्येक को जिम्मेदारियाँ बाँट दी। इस सम्मेलन में संगठन का महत्त्व सबको समझाया गया, विभिन्न प्रान्तों की गोष्ठियाँ की गयी तथा किस प्रकार गायत्री विद्या से संबंधित पुस्तकों द्वारा गायत्री व यज्ञ भावना का जन-जन तक विस्तार किया जाना है, यह बताया गया।

1957 की दिसम्बर अखण्ड-ज्योति में पूज्य गुरुदेव द्वारा बताया गया कि 14 सितम्बर 1958 से गुरु व नेपच्यून की युति आरंभ हो रही है। ऐसे में पाँच वर्ष भयंकर आपदाओं से भरे हो सकते हैं। इसके लिए गायत्री परिवार के संभावित एक लाख सदस्यों द्वारा ब्रह्मास्त्र अनुष्ठान 1958 में किया जाना चाहिए। वह इसकी महापूर्णाहुति स्वरूप 1008 कुण्डों का एक विशाल महायज्ञ काॢतक सुदी 12 से 15 (23 नवम्बर से 26 नवम्बर) की विधिवत् घोषणा कर दी गयी। यह यज्ञ 101 यज्ञशालाओं में 1 लाख होताओं द्वारा संपन्न होना था। इस विराट् आयोजन द्वारा एक लाख गायत्री उपासकों की श्रद्धाशक्ति का केन्द्रीकरण कर पूज्य गुरुदेव ने इस विशाल संगठन को उस महायात्रा पर ला खड़ा कर दिया, जिसे अगले दिनों करोड़ों व्यक्तियों को अपनी चपेट में लेना था। यह उस मिशन का प्रगति की दिशा में अभूतपूर्व मोड़ था।     ए
साधना की शक्ति से यह विराट् संगठन खड़ा हुआ है। ऐसा कोई उदाहरण नहीं है अधुनातन विश्व में, जहाँ साधना की धुरी पर संगठन बना हो एवं उसने सतयुग की वापसी का संकल्प लिया हो।  प्रस्तुत लेख में पढें़ पूज्यवर के साधना अनुष्ठान एवं मथुरा के कार्यों की संक्षिप्त झलकियाँ ...
 माँ! आशीर्वाद दो हम समाज की सेवा करने में समर्थ हों

जीवन में 20 वर्ष तक मेरी आराधना और प्रार्थना के पश्चात् हमें जो वस्तुएँ, जो सांसारिक लाभ, जो सफलताएँ प्राप्त हुईं, उनका वर्णन करना अनावश्यक है। ब्राह्मण को परिग्रही नहीं होना चाहिए। जिनके पास जितना परिग्रह होगा, उनके पास आत्मबल की उतनी ही कमी होगी। आज हम अपनी समस्त शक्तियों को और हमारे पास जो कुछ भी भौतिक सामग्री है, यज्ञ भगवान् को अर्पण करते हैं। इस प्रकार जिस वस्तु अर्थात् ब्राह्मणत्व को प्राप्त करने के लिए हम बहुत इच्छुक थे, वह हमें आज इस त्याग द्वारा प्राप्त हो गया। अब यदि हमको कोई ब्राह्मण कहे, तो हमको संकोच नहीं जान पड़ेगा। इन थोड़े से भौतिक पदार्थों-जेवर, पुस्तकें, प्रेस, जमीन के सिवाय हमारे पास और कुछ भी नहीं है। माँ! तुम इनको स्वीकार करो। यही हमारी प्रार्थना है, हम ब्राह्मण बनकर समाज की सेवा करने में समर्थ हों। यह आशीर्वाद हमको दो।           (20 अप्रैल 1956 के प्रवचन से)
अपना काम स्वयं करो

महापुरुष अनावश्यक सेवा लेना पसंद नहीं करते।  गुरुजी ने भी विराट् परिवार को अपने आचरण से यह संदेश दिया कि जितना आवश्यक हो, उतनी ही सेवाएँ दूसरों से लो, बाकी काम स्वयं करो।  

एक दिन गुरुजी दाढ़ी बना रहे थे। जब वे दाढ़ी बना चुके तो ब्रश, पानी की कटोरी आदि उठाने के लिये एक भाई आगे बढ़े, इसपर उन्होंने उसे डाँट दिया। कहा- ‘‘तुझे क्या मालूम, ब्रश कहाँ रखना है? पानी कहाँ फेंकना है। मुझे मालूम है? तू बैठ।’’ इस प्रकार वे अपना काम स्वयं ही करते थे। किसी की सेवा लेने के लिये तैयार नहीं रहते थे। ए

ऐसे ही छत्तीसगढ़ के बिसाहू राम साहू अक्सर उनके बाल बनाया करते थे। वह जब कभी बाल बनाने के बाद दाढ़ी बनाने के लिए कहते, तो गुरुजी कहते, मैं खुद बनाऊँगा। कभी-कभी वह जिद पकड़ लेते ‘‘मैं बना देता हूँ, गुरुजी।’’ तब वे झल्ला जाते और कहते-‘‘तू मेरी दाढ़ी क्यों बनायेगा? क्या मैं नहीं बना सकता? ‘‘तू मेरा सब काम करेगा, सब काम करेगा, जा! मेरा सब काम तू ही कर आ।’’ अब तो बेचारे चुप हो जाते, और चुपचाप चले जाते। धीरे-धीरे उन्हें मालूम हो गया था कि गुरुजी अपना वही काम दूसरों से कराते हैं, जो वे खुद नहीं कर सकते। बाकी अपने सब कार्य वे स्वयं ही करते हैं। ए

जब कभी वे टोली में जाते तो अपना सामान स्वयं ही उठाते। यदि कोई कहता भी कि गुरुजी हम उठा लेते हैं तो गुरुजी कहते, ‘‘नहीं, नहीं, अपना ही तो सामान है।’’

एक बार वे, एक कार्यकर्ता भाई के साथ कहीं जा रहे थे। जब वे ट्रेन से उतरे तो साथ के भाई कुली ढूँढ़ने लगे। जैसे ही वे कुली को ढूँढ़ कर लाये, क्या  देखते हैं कि गुरुदेव अपना भी और उनका भी, दोनों का सामान लेकर चल पड़े थे। वे दौड़कर आये और बोले, ‘‘गुरुजी, आप क्यों उठाते हैं। कुली है न।’’ सुनकर गुरुजी बोले, ‘‘अपना ही तो सामान है, इसे उठाने में शर्म कैसी?’’ कार्यकर्ता को अपनी भूल समझ में आई और चुपचाप अपना सामान उठा कर चल दिये। ए 

एक दिन गुरुजी लेखन में मगन थे। उस दिन उन्होंने कार्यकर्ताओं को गोष्ठी के लिये बुलाया था। कार्यकर्ता गोष्ठी के लिये आकर बैठ गये। जब उनको लगा कि सभी आ गये हैं, तो लेखन बंद किया। वे अक्सर पैरों के नीचे चौकी रखकर बैठते थे। उस दिन चौकी पैरों के नीचे नहीं रखी थी, सो उनका ध्यान गया व उन्होंने चौकी की ओर देखा। वे चौकी लेने के लिये उठने लगे। उनको उठते देख एक भाई चौकी की ओर बढ़े, तो गुरुजी बोले- ‘‘बैठ! बैठ! तू बैठ! मैं अपना काम आप करता हूँ।’’ ए

एक कार्यकर्ता ने बताया कि एक दिन शाम के लगभग 4ः00 बजे थे। मैं उनके पास बैठा था। एक व्यक्ति उनके पास आया। उसने धोती-कुर्ता पहना था। कंधे पर साफा रखा था। गुरुजी ने पूछा, ‘‘कहाँ से आये?’’ वह बोला, ‘‘हाथरस से आया हूँ।’’ उसके पास एक छोटी सी थैली थी। जिसमें कुछ चीज रखी थी। उसने वह थैली उन्हें दी और चला गया। 

गुरुजी ने थैली खोली, उसमें एक आम रखा था। गुरुजी बोले, ‘‘वो एक ही आम दे गया। दो होते तो एक तू खाता, एक मैं।’’ फिर वो उठे अलमारी में से चाकू निकाला। आम को काटा और गुठली प्लेट में रखकर मुझे दे दी। फिर बोले, ‘‘तू बहुत फायदे में रहा। आम के आम गुठली के दाम।’’ कल्पना से बाहर की बात है। इतने बड़े सिद्ध पुरुष! स्वयं प्लेट निकाली, चाकू निकाला और स्वयं ही काट कर दिया। चाहते तो आदेश भी दे सकते थे। ए

हमारे जीवन से कुछ सीखें। कदमों की यथार्थता खोजें, सफलता जाँचें और जिससे जितना बन पड़े अनुकरण का, अनुगमन का प्रयास करें। यह नफे का सौदा है, घाटे का नहीं।
श्री गुरुदेव, न भूतो न भविष्यति

व्यक्ति की सामर्थ्यों के विकास की कोई सीमा नहीं होती। संकल्प व समर्पण को कर्म में ढाल कर व्यक्ति अपने चरित्र के अनेकानेक पक्षों को चमका सकता है। इस चमक से जगत् चमत्कृत हो उठता है और उसे महामानव, अवतार आदि उपाधियों से विभूषित कर श्रद्धापूर्वक नमन करता है। युगों-युगों तक उसकी कीर्ति दिग्-दिगन्त में फैलती और छायी  रहती है, मानव को दिशा बोध देती है, तथा विकारों से ग्रस्त होते समाज को पुनः स्वस्थ होकर प्रगति करने की प्रेरणा देती है।

 आइये, ऐसे ही युग-ऋषि, परम पूज्य गुरुदेव पं. श्रीराम शर्मा आचार्य के अनगिनत टिमटिमाते जीवन-चित्रों में से कुछ का पुण्य दर्शन करें, भिन्न-भिन्न रूपों के, अद्भुत रूपों के दर्शन।

उनका दधीचि स्वरूप- रात्रि के दो बजे उसका दिन शुभारम्भ हो गया है। प्रातः छः बजे तक की अवधि में ऋषि ने आध्यात्मिक गायत्री की भाव समाधि में प्रविष्ट हो प्राणवान उपासना कर ली है, अपनी ही मैली परतें उधेड़ने की कठोर आत्म-शोधन साधना कर ली है, और लक्ष-लक्ष जीवन-साधकों के मनों की उमंग को ऊर्ध्व दिशा में अग्रसर करने वाले समर्थ साहित्य को निर्मित कर मानवता की आराधना भी पूरी कर ली है। अब वह तपोभूमि शान्तिकुंज की पूरे दिन पर्यन्त की अत्यन्त व्यस्त व सृजनात्मक दिनचर्या में अपनी प्राण ऊर्जा को उड़ेल रहा है। संध्या हो गई, पर वह थकता ही नहीं। शेष बची ऊर्जा को संध्यावन्दन के समय अपनी माँ को उसने समर्पित कर दिया है। 

मैत्रावरुण स्वरूप- सब पर अहैतुकी कृपा बरसाने वाले वह एक वीतराग योगी हैं। टूटे मकान की दूसरी मंजिल पर छोटी सी कोठरी। बैशाख-ज्येष्ठ के मध्याह्न के अत्यन्त उग्र ताप से अप्रभावित, नंगे तख्त पर यह वीतराग अकेला बैठा है। सुविधा-साधनों को उसने अस्वीकार कर दिया है। लेखन पट्टी घुटने पर टिकी है। अपनी समस्त ऊर्जा को अक्षरों में उड़ेलती हुई उसकी लेखनी सतत चल रही है। अनायास कोई आगन्तुक आता है, चरण स्पर्श करता है। क्षण भर को दृष्टि उठती है, पहचान करती है, मुस्कान भरती है। दृष्टि पुनः झुक कर लेखनी के संग चलने लगती है। अपने अति उच्च स्तर को भुलाकर, आगन्तुक के मानसिक स्तर तक वाणी को उतार कर, लिखते-लिखते वह उससे आत्मीयता पूर्ण चर्चा भी कर रहा है। एक के बाद एक आगन्तुक आते रहते हैं और वह बच्चों-सी निश्छल मुस्कान, सन्तापहारी वाणी, शक्ति सम्पुटित आश्वासन तथा मित्रवत् व्यवहार से हृदय पर हृदय जीतता चला जा रहा है। मुरझाए चेहरे खिलते हुए लौट रहे हैं। अनगिनत आते हैं, किन्तु कृपा व आत्मीयता की वर्षा थमती नहीं, चुकती नहीं, मैत्रावरुण के देने वाले मन और कोष की सीमाएँ पराशक्ति गायत्री ही जानती हैं।

सद्गुरु स्वरूप- ‘जन्मना जायते शूद्रः’ जन्म के समय सभी शूद्र रहते हैं, किन्तु यह विशाल मानव समुदाय को सदियों से कुसंस्कार ग्रस्त शूद्र बना भटक रहा है। सद्गुरु ने कुसंस्कारों की भारी परतों के नीचे दबे पड़े उनके देवत्व को देखा। वह उन्हें बुला रहा है, स्नेहमयी वाणी से समझा रहा है, अपनी-अपनी असुरता से युद्ध करने के लिये प्रेरणा और आत्मबल प्रदान कर रहा है। कृष्ण के समान वह उनके युद्ध स्वयं नहीं लड़ता, किन्तु उसकी प्राणिक उपस्थिति का अनुभव कर वे उमग-उमग कर कुसंस्कार-कौरवों पर सतत आघात किये जा रहे हैं।

कितना अद्भुत है यह आत्म युद्ध! इस युद्ध को लड़ते और जीतते हुए सहस्रों सहस्र कुसंस्कारी शूद्र श्रेष्ठ विचार व कर्मजात महानता से समुन्नत हो वास्तविक ब्राह्मण, कर्मणा ब्राह्मण बनते चले जा रहे हैं। निरन्तर बढ़ता हुआ कर्मणा ब्राह्मणों का नया समाज मत्स्यावतार की कथा को दुहरा रहा है। ब्रह्मकमल के बीज अबाध गति में अंकुरित हो रहे हैं।
स्वयं चली राह पर सद्गुरु के चरण-चिह्न अमिट हैं। आने वाली पीढ़ियाँ उन चिह्नों को देख कर वैचारिक, भावात्मक तथा सृजनात्मक कर्म पथ पर बिना दुविधा अग्रसर होती रहेंगी और उस मंजिल तक पहुँचती रहेंगी, जो मानव का वास्तविक अभीष्ट है।

कल्कि-शिव स्वरूप- एक काया में दो महासत्ताएँ ! आत्म शक्ति के अश्व पर आरूढ़, ज्ञान-खडग से कषाय-कल्मषों की विकराल सेना को कल्कि गाजर मूली के समान काट रहा है। इस कल्कि की खडग का लक्ष्य कोई तो जीवन-लक्ष्य के प्रति नेत्रहीन है, किसी को दोष देखने वाले सहस्र नेत्र हैं, कोई तो मीठी वाणी बोलने वाले मुख से रहित है, कोई कराहती मानवता की पुकार सुन सकने में असमर्थ कर्णविहीन है। सिर में समायी इन समस्त विषैली प्रवृत्तियों के कारण भूत जैसा जीवन, चुडै़ल जैसी मान्यताएँ। ऐसे शत् सहस्र भूत-चुड़ैल अपने विषैले सिर कटवाते स्वयं ही कल्कि के पास तपोभूमि-शान्तिकुंज भागे चले जा रहे हैं, और वह सहज मुस्कान बिखेरता उनके सिर उतार रहा है। 
 
किन्तु क्या इससे भी अधिक कोई आश्चर्यजनक दृश्य होगा कि कल्कि में समाया शिव कटे हुए सिरों के स्थान पर नूतन सिर जोड़कर प्रत्येक को सदाशयी गणेश, सहृदया सरस्वती के रूप में पुनर्जीवित भी कर रहा है। विस्मयकारी परिणति है, अकल्पनीय दृश्य है। कल्कि और विश्व के कृत्यों की अलग-अलग कथाएँ तो व्यासजी ने लिख दी है, कल्कि-शिव के घुले-मिले अद्भुत कृत्य की गाथा कौन महामुनि लिखेगा...?

युग-द्रष्टा स्वरूप- हटता हुआ कलियुग तथा विश्व मंच पर बढ़ता हुआ सतयुग उसे स्पष्ट दिख रहा है। दशकों पूर्व से वह इस नवयुग के आगमन की घोषणा विश्व भर में कर रहा है। अत्याचार, शोषण तथा उच्छृंखलता की विभीषिका में फँसा वर्तमान युग इक्कीसवीं सदी के उज्ज्वल भविष्य में प्रवेश करने जा रहा है-ऐसी कल्पना कर पाना भी कितना कठिन है? किन्तु उसके अनुयायी उस पर अविचल विश्वास करते हैं। उसकी प्रेरणा व निर्देश के अनुसार लाखों कार्यकर्ता देव समुदाय की वृद्धि के विचार-क्रांति अभियान में प्राणपण से संलग्न हो गए हैं, जिससे कि आ रहे नवयुग का उसके स्तर के अनुरूप स्वागत करने के लिये विपुल समुदाय तत्पर रहे।
 
लोकेषणा से सर्वथा रहित इस महाचेतन ने स्वयं की अगली भूमिका भी निर्धारित कर ली है। अपने लक्ष-लक्ष परिजनों को नवयुग के स्वागत का उत्तरदायित्व तथा अक्षय यश का वरदान देकर, नवयुग में अपनी नई भूमिका के अनुरूप तैयारी करने, कुछ  समय के लिये वह चला गया है। आज की तथा आने वाले कल की पीढ़ियाँ विचार-क्रान्ति के इस अद्भुत शिल्पी को नवयुग के विश्वकर्मा के रूप में इसी धरा पर पुनः लौट आया पाकर आत्मविभोर हो उठेंगी, तथा उसके सृजनात्मक कार्यों में सहभागी बन कृतकृत्य होंगी। मोक्ष को जो ठुकरा चुका है, वह हृदयजयी अपनी प्रज्ञा-कन्याओं तथा प्रज्ञा-पुत्रों के बीच पुनः आएगा, पुनः आएगा, सम्भवामि युगे युगे....सम्भवामि युगे युगे।   ए
युगऋषि के अनगिनत जीवनचित्रों  में से कुछ का करें पुण्यदर्शन-  उनके अनन्य शिष्य, साधक एवं सहयोगी ध्रुवनारायण जौहरी जी की कलम से...
संगठन का महत्त्व एवं स्वरूप 
गुरुदेव के शब्दों में 

‘‘संगठन की शक्ति अपार है। तिनके-तिनके मिलकर रस्सा बनता है तो उससे मदोन्मत्त हाथी भी कसे जा सकते हैं। बूँद-बूँद मिलकर समुद्र बनने की उक्ति  प्रसिद्ध है। एकाकी तुच्छ इकाइयों का मूल्य नगण्य है, पर जब वे मिलकर एकात्म हो जाती हैं, तो उनका स्वरूप और प्रभाव देखते ही बनता है। बिखरी पड़ी ईंटों का कोई महत्त्व नहीं, पर जब वे संगठित होकर विशाल भवन का रूप धारण करती हैं, तो उनका महत्त्व और उपयोगिता कुछ और ही होती है। अकेला सैनिक भला क्या कर सकता है, पर सेना के रूप में उनके संगठन के चमत्कार देखते ही बनते हैं।’’

दुर्भाग्य से आज संगठन कुचक्र का पर्याय बन गये हैं, जिसमें फँसकर मानवीय शक्ति  ही नहीं स्वयं मानवता भी रो-तड़पकर नष्ट होने के लिए विवश हो रही है। अच्छा हो, इसका विवेचन गुरुदेव के ही शब्दों में सुनें-‘‘खेद इसी बात का है कि मानव जाति ने छुट-पुट संगठन बनाने के अस्त-व्यस्त प्रयत्न तो किए, पर जन-समाज की एकात्मता और संघबद्धता पर ध्यान नहीं दिया। आधार और स्वार्थ अलग-अलग होने से वर्ग, धर्म, भाषा, देश, संप्रदाय आदि के आधार पर बने छुट-पुट संगठन परस्पर टकराते रहे और विभीषिकाएँ उत्पन्न करते रहे। सच्चा और स्थिर लाभ तो तभी हो सकता था, जब वे समग्र रूप से एक आधार पर संगठित होते। समय आ गया है कि अब इस रोग का निदान प्रस्तुत किया जाए।’’

सन् १९३७ में ‘अखण्ड-ज्योति’ पत्रिका की शुरुआत के साथ ही इस निदान का प्रस्तुतीकरण अखण्ड-ज्योति परिवार के रूप में हुआ। संगठन के रूप में इसका कलेवर भले छोटा हो, पर आदर्शों के उत्कर्ष में कोई कमी नहीं थी। यह कुछ मनुष्यों की बेतरतीब भीड़ नहीं, वरन् आदर्शों के लिए सर्वस्व बलिदान करने की ललक सँजोए मुट्ठी भर लोगों का समूह था जो संयोगवश नहीं, विधाता के  सुनियोजित विधान के अनुसार एक माला के मनके बने थे। इस तथ्य को अभिव्यक्त  करते हुए युगऋषि के शब्द हैं-‘‘अखण्ड-ज्योति परिवार में असाधारण उच्च संस्कारों से सम्बन्धित आत्माएँ हैं। उन्हें प्रयत्नपूर्वक ढूँढ़ा और परिश्रमपूर्वक एक टोकरी में संग्रह किया गया है। वही हमारा परिवार है। इससे नवनिर्माण की भूमिका संपादन करने की, अग्रिम मोर्चा सँभालने की हमारी आशा अकारण नहीं है। उसके पीछे एक तथ्य है कि उत्कृष्ट आत्माएँ कैसे भी मलिन आवरण में क्यों न फँस जाएँ, समय आने पर वे अपना स्वरूप और कर्तव्य समझ लेती हैं और दैवी प्रेरणा एवं संदेश को पहचानकर सामयिक कर्तर्व्यों की पूर्ति में विलंब नहीं करतीं।’’
          
संगठनकर्ता के रूप में गुरुदेव की मौलिक विशेषता संगठन को परिवार का स्वरूप देना रहा है। जहाँ अन्य संगठनों में शासन करने का लोभ और पद-प्रतिष्ठा की हवस को बढ़े-चढ़े क्रम में देखा जा सकता है, वहीं पारिवारिक वातावरण में एक-दूसरे से प्रेम करने, अपनाने की ललक-लालसा ही उभरते-पनपते दिखाई देती है। 

परमपूज्य गुरुदेव के अनुशासन एवं वंदनीया माताजी के प्यार भरे आँचल के साये में अखण्ड-ज्योति परिवार ने पल-पल बढ़कर गायत्री परिवार का रूप लिया। सन् 1958 के सहस्रकुण्डीय महायज्ञ के बाद इसी का सुव्यवस्थित रूप ‘युगनिर्माण योजना’ के रूप में सामने आया। अपने में आश्चर्यकारी संभावनाएँ सँजोये इस संगठन के आदर्श और उद्देश्य भी विस्मयकारी हैं। इन्हें युगद्रष्टा गुरुदेव के शब्दों में घोषित करें तो ‘‘युगनिर्माण योजना के अंतर्गत प्रबल प्रयास यह किया जा रहा है कि समस्त मानव जाति को प्रेम, सौजन्य, सद्भाव, आत्मीयता, समता, ममता आदि उच्च आध्यात्मिक आदर्शों की आधारशिला पर एकत्रित और संघबद्ध किया जाए।’’

यथार्थ में यह आज की बिखरी मानवता को संगठित रहने का शिक्षण देने वाला संगठन है। अखण्ड-ज्योति परिवार के रूप में अंकुरित हुआ नन्हा-सा बीज निकट भविष्य में विश्व-परिवार बनकर अपनी व्यापकता सिद्ध करेगा। इसका लक्ष्य भी यही है कि- ‘‘सारा विश्व एक कुटुम्ब बने। मनुष्य मात्र में आत्मीयता और उदारता की प्रवृत्ति जगे और लोग एक दूसरे को सुखी-संपन्न बनाने के लिए अपने स्वार्थों-सुविधाओं एवं अधिकारों का परित्याग करते हुए प्रसन्नता, संतोष एवं गर्व अनुभव करें। इस प्रकार की एकता से ही विश्व में सच्ची शांति स्थापित होगी।’’ 

अपनी व्यापकता में उपर्युक्त  परिणाम प्रस्तुत करने वाले इस संगठन के वर्तमान स्वरूप और प्रभाव को लोग दाँतों तले उँगली दबाकर देखते हैं। आखिर कौन-सा जादू इस संगठनकर्ता के पास है कि समाज के सभी वर्गों के लोग इससे जुड़ते-घुलते-मिलते चले जाते हैं। उच्चशिक्षित और अशिक्षित, करोड़पति और निर्धन, सवर्ण और हरिजन सभी के स्नेहमिलन का केन्द्र यह किस मंत्र के जोर से बन सका? आश्चर्य स्वाभाविक भी है। इन दिनों जबकि परिवार टूट रहे हैं, पति-पत्नी और माँ-बेटे के घनिष्ट आत्मीय सम्बन्ध तक दरक रहे हैं। ऐसे में डॉक्टर, इंजीनियर, पी-एच.डी. युवकों, युवतियों का स्वार्थ एवं महत्त्वाकांक्षाओं पर लात मारकर समाज निर्माण के लिए संकल्पित होना, किसे आश्चर्यचकित नहीं करेगा?

इस आश्चर्य का रहस्य संगठनकर्ता के प्रेम में निहित है। ‘‘यह एक स्पष्ट सच्चाई है कि अपने व्यापक परिवार में हमने चुन-चुन कर, गिन-गिनकर, परख-परख कर मणिमुक्त क खोजे हैं और उन्हें एक शृंखला में आबद्ध किया है।’’
‘‘जिनकी पूर्व तपश्चर्याएँ और उत्कृष्ट भावनाएँ बहुत थीं, जो हमारे साथ थे, उन्हें हम पहचानते हैं, वे भले ही भूल गए हों। यों भूले तो वे भी नहीं, अनायास ही आत्मीयता उमड़ते देखकर सोचते, तो वे भी यही हैं कि सामान्य परिचय से किसी विद्वान्, साधक एवं सुधारक के साथ उनकी घनिष्ट आत्मीयता यकायक नहीं उमड़ सकती, जैसी कि उनके मन में हमें देखते ही उमगती, उमड़ती है। आश्चर्य तो होता उन्हें भी है कि इस असाधारण भाव-प्रवाह और चिर परिचित-सी लगने वाली आत्मीयता एवं विश्वसनीयता का कारण कुछ तो होना ही चाहिए। निश्चित रूप से यह सब अकारण नहीं है।’’

‘‘अनेक जन्मों से चले आ रहे सम्बन्धों की अति आत्मीयता से भरी समीपता केवल चोला बदल लेने भर से समाप्त नहीं हो जाती। अंतर्मन में सूक्ष्म अनुभूतियाँ जमी रहती हैं और कई बार अपरिचित से परिचित होने जैसी अनुभूति होती है। अपने साथ भी यही बात है। अपना नगण्य-सा परिचय-सान्निध्य उन्हें ऐसा लगता है कि हम चिर-परिचित और चिर सहचर हैं, अब भी हैं या हो जाएँगे। हमारी स्थिति अलग है। हम उनके पूर्व विचार और चरित्रों को भी जानते हैं। इसलिए वन से लौटती हुई गाय जैसे अपने बछड़े को ही रँभाती, चाटती है, लगभग वैसा ही कुछ अपना भी मन करता है। संकोची स्वभाव और लोकाचार-शिष्टाचार का प्रतिबंध यदि बाधक न हो, तो हमारा मन इन सहचरों को छाती से लगाने, बगल में सुलाने, गोद में खिलाने को मचलने लगे। इस उछाह को हमें जिस किसी तरह काबू में करना पड़ता है।’’ ऐसा अद्भुत प्रेम भला किस संगठनकर्त्ता ने अपने सहयोगियों, सहकर्मियों को दिया होगा? ऐसे विलक्षण प्रेमी लोकनायक का सान्निध्य भला किसने कब पाया होगा? जिसके अंतर्हृदय की धड़कन हर पल कहती रहती है- ‘‘हमने एकांगी प्रेम करना सीखा है। प्यार किया तो सदा के लिए निबाहा। बात-बात पर लड़ाई करना हमें नहीं आता। किसी ने अपना अहित किया हो या चोट पहुँचाई हो, तो उसकी कटु प्रतिक्रिया का लेश भी नहीं। अमिट रेखाओं की तरह स्वजनों की सद्भावनाएँ, सहकारिताएँ, श्रद्धा और आत्मीयता ही स्मृति-पटल पर जमी हैं, जो रह-रहकर उठती-उमड़ती रहती हैं।’’

प्यार का प्रतिदान तो प्यार ही है। उनके शरीर से न होने की बात भी कभी किसी के मन में उठ सकती है। जिसका उत्तर देते हुए उनके अपने शब्द हैं-‘‘आत्मा और परमात्मा की एक ही सम्मिलित प्रेरणा अनुभव करते-करते, कर्तव्य और धर्म का एक ही निर्देश-संकेत देखते-देखते अब हमारा व्यक्ति त्व निर्दिष्ट लक्ष्य में एक प्रकार से तन्मय एवं सघन हो गया है। अलग से अपनी कोई हस्ती, कोई सत्ता नहीं। जो हमें प्यार करता हो, उसे हमारे मिशन से ही प्यार करना चाहिए। जो हमारे संगठन की उपेक्षा-तिरस्कार करता है, लगता है वह हमें ही उपेक्षित-तिरस्कृत कर रहा है। व्यक्ति गत रूप से कोई श्रद्धावान् है, उसके लिए कुछ करता है, सोचता है, तो लगता है, मानो हमारे ऊपर अमृत बिखेर रहा है और चंदन लेप रहा है। किंतु यदि केवल हमारे व्यक्ति त्व के प्रति ही श्रद्धा है, शरीर से ही मोह है, उसी की प्रशस्ति पूजा की जाती है, तो लगता है हमारे प्राण का तिरस्कार करते हुए केवल मृत शरीर पर पंखा डुलाया जा रहा है।’’

पूज्य गुरुदेव के स्नेह-तंतुओं से बुना अपना यह संगठन कई अर्थों में अद्भुत और अलौकिक है। जिनके पास सूक्ष्म दृष्टि है, उन्होंने इस संगठन और इसके आश्चर्यजनक संगठनकर्ता के प्रभाव को देखा, जाना और श्रद्धा-सुमन अर्पित किए। अपने संगठन के बारे में उनके ये उद्गार बहुत ही महत्त्वपूर्ण हैं।

‘‘अन्यान्य संगठन तो निहित स्वार्थों के लिए बनते, टूटते व बिखरते रहे हैं, किंतु हमने जो गायत्री परिवार के रूप में चुने हुए पुष्पों की एक माला तैयार की है, उसका एक ही लक्ष्य है- इक्कीसवीं सदी का स्वरूप क्या होगा, उसकी एक झलक-झाँकी सारे विश्व को दिखाना तथा अध्यात्म को अपने जीवन में उतारकर सारे जमाने को बता देना कि यह जीवन का शीर्षासन अवश्य है, पर इसे व्यवहार में उतारकर चैन की, आंतरिक आनंद की मस्ती भरी जिंदगी गुजारी जा सकती है।’’     ए
पूज्य गुरुदेव ने प्रारंभ से ही प्यार बाँटा। प्यार की धुरी पर ही यह विशाल संगठन बनाया, जिसका नाम है गायत्री परिवार। दुनिया में कभी भी किसी को भी इस स्तर का संगठन खड़ा करना होगा तो उसे भी प्यार को ही आधार बनाना होगा। वे दुनिया के पहले सद्गुरु हैं वे जिनने अपने शिष्यों को अपना अंग-अवयव बना लिया...

अपनी योजना विश्वव्यापी है। उसकी परिधि में अकेला भारत ही नहीं, समूचा संसार भी आता है। अस्तु प्रयत्न यह चलेगा कि विचार क्रांति की प्रक्रिया को परिस्थितियों के अनुरूप व्यापक बनाने के लिये जागृत आत्माओं का समुदाय हर क्षेत्र में-हर देश में मिले। जैसे गोताखोर गहरे समुद्र में से बहुत मेहनत करके कुछ मोती खोज पाते हैं, वैसे ही हमने अपनी सबसे ज्यादा तप शक्ति  ऊँचे स्तर की, संस्कारवान्, दिव्य आत्माओं को अपने आँचल में समेटने में लगाई है। बेटा हमारा-तुम्हारा जन्म-जन्मान्तरों का साथ है। मैंने आप सबके रूप में हीरे-मोती खोजे हैं व उन्हें एक सूत्र में पिरोया है। 

 अपने इस परिवार को उन्होंने प्रज्ञा परिवार का नाम दिया। जून1984 की अखण्ड ज्योति में पृ. 62 पर उन्होंने लिखा है- ‘‘हमें अनेक जन्मों का स्मरण है, लोगों को नहीं। जिनके साथ पूर्व जन्मों के सघन संबंध रहे हैं, उन्हें संयोगवश या प्रयत्न पूर्वक हमने परिजनों के रूप में एकत्रित कर लिया है और वे जिस-तिस कारण हमारे इर्द-गिर्द जमा हो गये हैं। इस जन्म-जन्मांतरों से संग्रहित आत्मीयता के पीछे जुड़ी हुई अनेकानेक गुदगुदी उत्पन्न करने वाली घटनाएँ हमें स्मरण हैं।’’    
बड़े पुत्र ओमप्रकाश जी की कलम से अपने पिता आचार्य श्री के विषय में अभिव्यक्ति, अपने आपमें बड़ी बेबाक है। जन्मशताब्दी महोत्सव की पावनवेला में ये बातें सभी के मन को गुदगुदाएँगी...
पाठक अपने आराध्य से यही सीख लें

पूज्य पिताजी करोड़ों गायत्री परिवार के सदस्यों के हृदय में बसते हैं। लोग उन्हें भगवान् मानते हैं, उनके विषय में कुछ भी कहना कम है। उनके अनेकों गुणों में से एक गुण जिससे मैं सर्वाधिक प्रभावित हुआ, वह है कि वह अपने कर्तव्य का ध्यान रखते थे। संसार की कोई वस्तु उन्हें मोह के बंधन से रोक नहीं सकती थी। मोह और विरक्ति का निरंतर एक घमासान उनके जीवन में चलता रहा, पर मैंने देखा, लक्ष्य के आगे मोह के योद्धा निरंतर पराजित होते रहे। घर, परिवार, धन-दौलत, भाई-बंधु, रिश्ते-नाते, तपोभूमि, अखण्ड ज्योति, यहाँ तक कि शांतिकुंज भी उन्हें अपने मोह पाश में बाँध नहीं सके। वे निरंतर अपने महातप में रत रहे। अपने कर्तव्य के प्रति सदैव सजग रहे। वह सशरीर थे, तब भी और आज कारण शरीर में हैं, तब भी अपने कर्तव्य पूरा करने तक उपस्थित रह सकते हैं। सोचता हूँ शायद महापुरुष ऐसे ही होते होंगे।

पिताजी ने अपनी सब धन-संपत्ति, माता जी ने अपने सब जेवर लोक- हित में समर्पित कर दिये। यहाँ तक कि उन्होंने सर्वमेध यज्ञ में अपने बच्चों का भी दान कर दिया था। अखण्ड ज्योति का प्रकाशन, गायत्री तपोभूमि का निर्माण, 1958 का सहस्र कुण्डीय यज्ञ, मथुरा का विदाई समारोह और फिर शांतिकुंज का निर्माण। इस सबके बीच उनकी साधना, हिमालय यात्रा और मिशन का मत्स्यावतार की तरह विस्तार इन सबका मैं साक्षी रहा हूँ।

मुझे सब घटनाएँ ज्यों की त्यों स्मरण हैं। वह दृश्य कभी नहीं भूलता, जब सतीश का हाथ ट्रेडिल मशीन से कट गया था। ‘उँगलियाँ कट कर लटक गई थीं।’ 

विद्यार्थी जीवन में एक पुस्तक ‘कुछ’ के एक अध्याय नाम से प्रेरित होकर मैंने घर में आने-जाने वालों के उपनाम रखे। कौशल्या को ‘सूखी’, गुलाब देवी को ‘एजू’ नाम दिया। दया ने मृत्युंजय को ‘सतीश’ नाम दिया। मेरा उपनाम ताऊ जी ने ‘गत्ता’ रखा। वे मुझे मत्ता का गत्ता अर्थात् मत्त जी का लड़का कहते थे। पिता जी ने भी इसका खूब आनंद लिया। मृत्युंजय का नाम मैंने घोड़ू सिंह रखा। जिसे पिताजी ने घोंड़ू फिर घोंटा कर दिया। यहाँ तक एक बार पत्र में लिखा, ‘‘घर में घोंटा आदि सब कुशल होंगे।’’ उसे पढ़कर हम सब खूब हँसे। बाद में पिताजी ने उसका एक स्थिर नाम मृत्युंजय रख दिया।

1953 में मैं बी. ए. की परीक्षा दे चुका था। तब तक पिताजी साहित्य का संपादन प्रारम्भ कर चुके थे। वे मुझे कई भाषाएँ पढ़ाकर गुजराती, तमिल, तेलुगू और उड़िया भाषाओं का अनुवाद कार्य देना चाहते थे। उन्हें गुजराती भाषा से विशेष लगाव था। उनका कथन था, ‘‘गुजराती भारत की समृद्ध भाषा है।’’ मेरा नाम रखा, आचार्य वैशम्पायन। जो मुझे बहुत अच्छा लगा। उनके अनेक रूपों में से देशभक्त, मत्त जी, और लेखक श्रीराम शर्मा आचार्य का स्वरूप मुझे सर्वाधिक प्रिय है। मैंने कुछ दिन प्रेस में प्रूफ रीडिंग आदि का कार्य किया, पर मैं नौकरी करना चाहता था। अतः पिताजी ने अध्यापक का प्रशिक्षण दिलवाया और मैं नौकरी में लग गया। पिताजी का साहित्यकार ‘‘वैशम्पायन’’ सदा के लिए खो गया, नहीं सो गया। मैं साहित्यकार की जगह अध्यापक बन गया।  

उनका जीवन अत्यन्त सादगी भरा था। पिताजी सदैव खादी के वस्त्र धारण करते थे। ‘सादा जीवन, ऊँचा विचार’ उनका संकल्प था, वही उनकी जीवन शैली थी। उन्हीं का अनुकरण करते हुए माताजी ने भी अपनी बहुमूल्य साड़ियों का त्याग कर खद्दर के बने साधारण कपड़ों को अपनाया। माताजी जीवन भर सीता की तरह अपने राम का अनुसरण करती रहीं। माताजी क्या चाहती हैं? पिताजी पहले से ही जान लेते थे। माताजी को आश्चर्य पूर्वक कहती कि मैंने तो अभी कहा भी नहीं था। और इसी तरह पिताजी के कहने के पूर्व ही माताजी भी उनकी रुचि और आवश्यकता के अनुसार व्यवस्था कर देतीं। इस प्रकार बिना कहे, एक-दूसरे के लिए समर्पण भाव से जीते रहे। जैसे दोनों दूध और पानी कहना तो उचित नहीं, मैं यह कहूँगा कि दूध में दूध मिलकर एकाकार हो गये थे। मैं उनके दाम्पत्य जीवन के 47-48 वर्षों का साक्षी हूँ। लड़ाई तो बहुत बड़ी बात है, मनोमालिन्य का भी एक भी उदाहरण मैंने उनके जीवन में देखा-सुना तक नहीं। धन्य है, एक-दूसरे के प्रति समर्पण का भाव। मेरे फोटो एलबम में अनेक फोटो हैं, जिनमें दोनों खिल-खिलाकर हँस रहे हैं। माताजी, पिताजी की पति-परायण नारी की तरह सेवा करती रहीं और पिताजी भी माताजी का पूरा-पूरा ध्यान रखते। कभी वे बीमार हो जातीं, तो पिताजी पूरा ध्यान रखते, कि कब कितनी दवा लेनी है। अभी ली कि नहीं। नहीं लीं तो क्यों नहीं लीं। स्वयं सुराही से पानी भरकर गिलास लिये खड़े रहते। दोनों एक-दूसरे का खूब सम्मान करते रहे। पिताजी ने माताजी के विषय में लिखा है, मैं लोगों को तप-अनुदानों एवं विचारों के माध्यम से आकर्षित करता हूँ। माताजी आने वालों को अपने ममत्व से बाँध लेती हैं। 

मथुरा में अपने प्रवचन के पूर्व वन्दनीया माताजी से वे भी गवाते थे, एवं कहते थे, माताजी के संदेश गीतों के माध्यम से दिये जाते हैं। वे भाव जगाती हैं, तब मैं विचार देता हूँ। माताजी मेरी तप-साधना, अनुष्ठानों की मेरुदण्ड हैं। उन्होंने मुझे अध्यात्म के मार्ग पर अग्रसर होने के लिए मार्ग प्रशस्त किया है। 

यदि पाठक अपने आराध्य परम पूज्य गुरुदेव एवं वन्दनीया माताजी से यही सीख लें, तो उनका जीवन धन्य हो जाये। ए
आध्यात्मिक जीवन कठिन या भौतिक?

लोग कहते रहते हैं कि आध्यात्मिक जीवन कठिन है, पर अपनी अनुभूति इससे सर्वथा विपरीत है। वासना और तृष्णाओं से घिरा और भरा जीवन ही वस्तुतः कठिन एवं जटिल है। इस स्तर का क्रिया-कलाप अपनाने वाला व्यक्ति जितना श्रम करता है, जितना चिन्तित रहता है, जितनी व्यथा-वेदना सहता है, जितना उलझा रहता है, उसे देखते हुए आध्यात्मिक जीवन की असुविधा को तुलनात्मक दृष्टि से नगण्य ही कहा जा सकता है। 

इतना श्रम, इतना चिन्तन, इतना उद्वेग - फिर भी क्षण भर चैन नहीं, कामनाओं की पूर्ति के लिए अथक प्रयास, पर पूर्ति से पहले ही अभिलाषाओं का और सौ गुना हो जाना इतना बड़ा जंजाल है कि बड़ी से बड़ी सफलताएँ पाने के बाद भी व्यक्ति अतृप्त और असंतुष्ट ही बना रहता है। 
एक नयी दृष्टि आचार्यश्री के विषय में विकसित करें। अथर्ववेदीय अध्यात्म चिकित्सा के विशेषज्ञ आचार्य जी स्वयं में एक विलक्षण  वैज्ञानिक हैं। अध्यात्म चिकित्सा के ये पंचशील ही ब्रह्मवर्चस शोध संस्थान एवं बाद में देव संस्कृति की शोध परम्परा के मूलाधार बने...
आध्यात्मिक चिकित्सा के पंचशील

आध्यात्मिक चिकित्सा बोध, निदान एवं विधान का पूर्ण तंत्र है। इसमें जीवन की दृश्य-अदृश्य संरचना का संपूर्ण बोध है। इसी के साथ इसमें जीवन के दैहिक, दैनिक एवं आध्यात्मिक रोगों के निदान की सूक्ष्म विधियों का समग्र ज्ञान है। इतना ही नहीं, इसमें इन सभी रोगों के सार्थक समाधान का प्रायोगिक विज्ञान भी समाविष्ट है, जो मानव जीवन की संपूर्ण चिकित्सा के ऋषि-संकल्प को दोहराता है। 
अथर्ववेदीय चिकित्सा पद्धति के प्रणेता युगऋषि आध्यात्मिक चिकित्सा के आचार्य परम पूज्य गुरुदेव ने वैदिक महर्षियों की परंपरा को इस युुग में नवजीवन दिया। उन्होंने अध्यात्म चिकित्सा के वैदिक सूत्रों, सत्यों एवं रहस्यमय प्रयोगों की कठिन साधना दुर्गम हिमालय में संपन्न की। अध्यात्म चिकित्सा दरअसल वेदविद्या है। यों तो इसका प्रारंभ ऋग्वेद से ही हो जाता है, यजुष् और साम में भी इसके प्रयोग मिलते हैं, लेकिन इसका समग्र व संवर्द्धित रूप अथर्ववेद में मिलता है। इस आथर्वण विद्या को सही व सम्यक् ढंग से जानने पर ही अध्यात्म चिकित्सा के सभी रहस्य जाने जा सकते हैं। 
शब्द व्युत्पत्ति के आधार पर ‘अथर्वा’ शब्द का अर्थ ‘अचंचलता की स्थिति’ है। ‘थर्व इति गतिर्नाम न थर्व इति अथर्वा’। थर्व का मतलब गति है और गति का अर्थ चंचलता है। शारीरिक, मानसिक, बौद्धिक आदि सभी प्रकार की चंचलता को अथर्वविद्या की अध्यात्म चिकित्सा से नियंत्रित करके साधक संपूर्ण स्वस्थ व स्थितप्रज्ञ बनाया जाता है। परमपूज्य गुरुदेव कहते थे कि वैदिक वाङ्मय में अथर्ववेद के ‘ब्रह्मवेद’ ‘भैषज्यवेद’ आदि कई नाम मिलते हैं । इन्हीं में से एक नाम ‘अथर्वांगिरस’ भी है। 

इसका सत्य यह है कि ‘अथर्वा’ या ‘अथर्वण्’ और ‘अंगिरस्’ ये दो अलग-अलग ऋषि थे। इन्होंने ही सर्वप्रथम अग्नि को प्रकट करके यज्ञ चिकित्सा का आविष्कार किया था। अथर्ववेद में अथर्वा ऋषि द्वारा दृष्ट ऋचाएँ अध्यात्मपरक, सुखकारक, अभ्युदय प्रदान करने वाली और श्रेय-प्रेय देने वाली हैं। अथर्वण् और अंगिरस् ऋषि द्वारा दृश्य ऋचाएँ अभिचारपरक ,शत्रुसंहारिणी, कृत्यादूषण, शापनिवारिणी, मारण, मोहन, वशीकरण आदि प्रधान हैं। सार तथ्य यह है कि आथर्वण् मंत्र सृजनात्मक हैं और आंगिरस् मंत्र संहारात्मक हैं। अथर्ववेद में आथर्वण् और आंगिरस् दो प्रकार की चिकित्सा-विधियाँ होने के कारण अथर्ववेद को ‘अथर्वांगिरस’ कहा जाता है। 

युगऋषि परमपूज्य गुरुदेव इस अथर्ववेदीय अध्यात्म चिकित्सा के विशेषज्ञ थे। उनका कहना था कि असाध्य रोग, भयंकर दुर्घटना, मारण, कृत्या आदि अभिचार कर्म- दुर्भाग्य, दैत्य और प्रेतबाधा, पागलपन को अध्यात्म चिकित्सा का मर्मज्ञ केवल सिर पर जल छिड़ककर या सिर पर हाथ रखकर अथवा मणियाँ बाँधकर दूर कर सकता है। जो इन प्रयोगों को जानते हैं, उन्हें इस सत्य का ज्ञान है कि अथर्ववेदीय अध्यात्म चिकित्सा कोई चमत्कार न होकर एक प्रायोगिक एवं वैज्ञानिक व्यवस्था है। गुरुदेव के द्वारा आध्यात्मिक चिकित्सा का जो प्रवर्तन हुआ है, आज उसे विश्वदृष्टि में मान्यता मिल रही है। परम पूज्य गुरुदेव ने जन सामान्य के लिए पंचशीलों के रूप में आध्यात्मिक चिकित्सा के सर्वसुलभ सूत्रों का प्रतिपादन किया है। 
आध्यात्मिक चिकित्सा के पंचशील-
स्वास्थ्य किसी एक की समस्या नहीं है। अकेले अपने महादेश भारत में ही नहीं, संपूर्ण विश्व के कोटि-कोटि जन इससे ग्रसित हैं। जिनका तन ठीक है, उनका मन बीमार है। आध्यात्मिक स्वास्थ्य के अर्थ से प्रायः सभी अपरिचित हैं। हालाँकि इसका परिचय, इसकी परिभाषा इतनी ही है कि तन और मन ही नहीं, हमारी जीवात्मा भी अपने ‘स्व’ में स्थित हो। हमारी आत्मशक्तियाँ जीवन के सभी आयामों से अभिव्यक्त हों। हम भगवान् के अभिन्न अंश हैं, यह बात हमारे व्यवहार, विचार व भावनाओं से प्रमाणित हो। यदि ऐसा कुछ हमारी अनुभूतियों में समाएगा, तभी हम आध्यात्मिक स्वास्थ्य का सही एहसास कर पाएँगे। इसी के साथ हमारे, हम सबके कदम साहसिक साधनाओं की ओर बढ़ने चाहिए। तभी हम आध्यात्मिक चिकित्सा की ओर बढ़ सकते हैं और भविष्य में आध्यात्मिक चिकित्सक होने का गौरव पा सकते हैं। आध्यात्मिक चिकित्सा कतिपय क्रियाओं-कर्मकांडों व प्रयोगों तक सीमित मान लिया जाता है और आध्यात्मिक जीवन-दृष्टि की उपेक्षा-अवहेलना की जाती है। इस सच को हर हालत में समझा जाना चाहिए कि आध्यात्मिक जीवन-दृष्टि ही सभी आध्यात्मिक उपचारों व प्रयोगों की ऊर्जा का स्रोत है। इसकी अनदेखी नहीं की जा सकती है। इसी वजह से जो अध्यात्म चिकित्सा के सिद्धांतों व प्रयोगों के विशेषज्ञ व मर्मज्ञ हैं, उन्होंने पाँच सूत्रों को अपनाने की बात कही है। 

इन्हें आध्यात्मिक चिकित्सा के पंचशील की संज्ञा दी जा सकती है। इन्हें माँ गायत्री के पंचमुख और उनकी पूजा में प्रयुक्त होने वाला पंचोपचार भी कहा जा सकता है। जिन्हें आध्यात्मिक चिकित्सा में  अभिरुचि है, उन्हें इस बात की शपथ लेनी चाहिए कि इनका पालन अपने व्यक्तिगत जीवन में संकल्पपूर्वक होता रहे।
१. बनें अपने आध्यात्मिक विश्व के विश्वामित्र—जिस दुनिया में हम जीते हैं, उसका चिंतन व व्यवहार ही यदि अपने को प्रेरित-प्रभावित करता रहे, तो फिर आध्यात्मिक जीवन-दृष्टि अपनाने की आशा नहीं के बराबर रहेगी। इसके लिए हमें आध्यात्मिक चिकित्सा के मर्मज्ञों व विशेषज्ञों को अपना प्रेरणास्रोत बनाना होगा। हाँ, यह सच है कि ऐसे लोग विरले होते हैं। ऐसी स्थिति में हमें उन महान् आध्यात्मिक चिकित्सकों के विचारों के संसर्ग में रहना चाहिए, जिनका जीवन हमें बार-बार आकर्षित करता है। हमारे प्रेरणा स्रोत युगऋषि परम पूज्य गुरुदेव, महर्षि श्रीअरविंद, स्वामी विवेकानंद स्तर के कोई महामानव हो सकते हैं। इनमें से किसी से और इनमें से सभी से अपना भाव-भरा नाता जोड़ा जा सकता है। अपने जीवन की महत्त्वपूर्ण समस्याओं के समाधान के लिए इनके व्यक्तित्व व विचारों से परामर्श किया जाना चाहिए। इन सबकी हैसियत हमारे जीवन में परिवार के सदस्यों की तरह होनी चाहिए। महर्षि विश्वामित्र की भाँति हमें संकल्पपूर्वक अभी इन्हीं क्षणों में अपना यह नया आध्यात्मिक विश्व बसा लेना चाहिए। दैनिक क्रिया-कलापों को करते हुए हमें अपना अधिकतम समय अपने इसी आध्यात्मिक विश्व में बिताना चाहिए। ऐसा हो सके तो समझना चाहिए कि अपनी आध्यात्मिक चिकित्सा का एक अति महत्त्वपूर्ण आधार मिल गया। 
२. साधना के लिए बढ़ाएँ-साहसिक कदम- आज के दौर में साधना का साहस विरले ही कर पाते हैं। कायर और भीरू जनों की आध्यात्मिक चिकित्सा संभव नहीं। जो साहसी हैं, वे मंत्र-जप व ध्यान आदि प्रक्रियाओं के प्रभाव से अपनी आस्थाओं, अभिरुचि व आकांक्षाओं को परिष्कृत करते हैं, सचमुच में साधना करते हैं, वे पल-पल अपने अंतस् को बदलने के लिए प्रयत्नशील रहते हैं। आध्यात्मिक प्रयोगों को ये उत्खनन-विधियों के रूप में इस्तेमाल करते हैं। कोई भी क्षुद्रता उन्हें छू नहीं पाती। कष्ट के कंटकों की परवाह किए बगैर वे निरंतर महानता और आध्यात्मिकता के शिखरों पर चढ़ते जाते हैं।
3. मालिक नहीं, माली बनें-मालिक  की झूठी शान को छोड़कर माली बनने से जिंदगी हलकी-फुलकी हो जाती है। ‘सबका मालिक एक’ को झुठलाकर स्वयं मालिक होने के आडंबर में, झूूठी अकड़ में केवल मनोरोग पनपते हैं। जीवन का सत्य निर्झर सूख जाता है। आध्यात्मिक चिकित्सा के विशेषज्ञों का मानना है कि यह संसार ईश्वर का है। मालिकी भी उसी की है। हमें नियत कर्म के लिए माली की तरह नियुक्त किया गया है। उपलब्ध शरीर का, परिवार का, वैभव का वास्तविक स्वामी परमेश्वर है। हम तो बस, उसकी सुरक्षा व सुव्यवस्था भर के लिए उत्तरदायी हैं। ऐसा सोचने से अपने आप ही मन हलका रहेगा और अनावश्यक मानसिक विक्षिप्तताओं और विषादों की आग में न जलना पड़ेगा। हम न भूतकाल की शिकायतें करें और न भविष्य के लिए आतुर हों, वरन् वर्तमान का पूरी जागरूकता एवं तत्परता के साथ सदुपयोग करें-न हानि में सिर पटकें , न लाभ में खुशी से पागल बनें। विवेकवान्, धैर्यवान्, भावप्रवण भक्त की भूमिका निभाएँ। जो बोझ कंधे पर है, उसे जिम्मेदारी के साथ निभाएँ और प्रसन्न रहें।
४. बरबादी से बचें-गलत कामों में अपनी सामर्थ्य को बरबाद करने के दुष्परिणाम सभी जानते हैं। ऐसे लोगों को बदनामी मिलती  है, घृणित, तिरस्कृत बनते हैं, आत्म-प्रताड़ना सहते हुए सहयोग से वंचित होते हैं और पतन के गर्त में जा गिरते हैं। यह सब केवल अपनी सामर्थ्य के गलत नियोजन से होता है। आमतौर पर बरबादी के चार तरीके देखने को मिलते हैं-1. शारीरिक श्रम-शक्ति को व्यर्थ में गँवाना-आलस्य 2. मन को अभीष्ट प्रयोजनों में न लगाकर उसे इधर-उधर भटकने देना-प्रमाद 3. समय का, धन का, वस्तुओं का, क्षमता का बेसिलसिले उपयोग करना, उन्हें बरबाद करना- अपव्यय 4. तत्परता, जागरूकता, साहसिकता, उत्साह का अभाव, अन्यमनस्क मन से बेगार भुगतने की तरह कुछ उलटा-सुलटा करते रहना-अवसाद। इन चार दुर्गुणों की चतुरंगिणी से हम हर समय सजग सैन्यप्रहरी की तरह मुकाबला करें। कभी किन्हीं क्षणों में इन्हेंं स्वयं पर हावी न होने दें। आलस्य, प्रमाद, अपव्यय व अवसाद के असुरों से हमें पूरी क्षमता से निपटना चाहिए। श्रमनिष्ठा, कर्म-परायणता, उत्साह, स्फूर्ति, सजगता, विनम्रता, व्यवस्था, स्वच्छता अपने स्वभाव का अंग होनी चाहिए। भीरूता, आत्महीनता, दीनता, निराशा, चिंता जैसी  किसी दुष्प्रवृत्ति को, अपनी सामर्थ्य को बरबाद करने की इजाजत हमें नहीं देनी चाहिए। 
५. उदार बनने से चूकें नहीं-कृपणता व विलासिता, दोनों ही आध्यात्मिक रोगी होने के चिह्न हैं । उदारता तो स्वयं के अस्तित्व का विस्तार है, अपने परमप्रिय प्रभु से साझेदारी है, उनके इस विश्व-उद्यान को सजाने-सँवारने का भावभरा साहस है। जो भक्त हैं, वे उदार हुए बिना रह नहीं सकते। इसी तरह जो शिष्ट हैं, वे अपना समय-श्रम सद्गुरु को सौंपे बिना नहीं रह सकते। हमारे भंडार भरे रहें और गुरुदेव की योजनाएँ श्रम और अर्थ के अभाव में अधूरी ही रहें, यह भला किन्हीं सुयोग्य शिष्यों के रहते किस तरह संभव है! यह न केवल सेवा की दृष्टि से, बल्कि स्वयं की आध्यात्मिक चिकित्सा के लिए भी उपयोगी है। उदार भावनाएँ, उदार कर्म स्वयं ही हमारी मनोग्रंथियों को खोल देते हैं। मनोग्रंथियों से छुटकारे के लिए भावभरी उदारता एक समर्थ चिकित्सा-विधि का काम करती है।      ए


आचार्यश्री के अनुसार मनोरोग और कुछ नहीं कुचली, मसली और रौंदी हुई भावनाएँ हैं, इनकी यह दशा हमारे अपने अथवा परिवेश के दूषित चिंतन के कारण होती है। विकृतियाँ दिखती भर ऊपर हैं। इनकी जड़ें गहराई में कुसंस्कारिता के रूप में छिपी होती हैं।
एक पुनरावृत्ति



विवेकानन्द और अरविंद की उद्घोषणाएँ।



पुनः दोहरा रही हैं विश्व की सारी दिशाएँ।।

कि ठाकुर के जनम के बाद पौने दो सदी का।

समय है शेष दुनिया की भयंकर त्रासदी का।।

शताब्दी वर्ष में ही वह समय अब आ गया है।

अँधेरा बस इसी अनुमान से घबरा गया है।।



इसी विश्वास को हम और भी दृढ़तर बनाएँ।।

हृदय में आदमी के कसमसाहट हो रही है।

किसी विस्फोट की सुस्पष्ट आहट हो रही है।।

स्वयं हर व्यक्ति सैनिक-सा सजग होने लगा है।

बहुत सामान्य जन का धैर्य भी खोने लगा है।।



उसी उत्साह को हम अब सृजन-शैली सिखाएँ।।

धरित्री पर सुनिश्चित क्रान्ति की शुरुआत है यह।

समझ लो ध्यान से, कोई न छोटी बात है यह।।

मगर इसमें न कोई रक्त की धारा बहेगी।

कि अब जनशक्ति अपनी बात दृढ़ता से कहेगी।।



उसी के आत्मबल को हम उचित पथ पर बढ़ाएँ।।

कि जितना सद्विचारों का अधिक फैलाव होगा।

व्यवस्था में यहाँ उतना सुघड़ बदलाव होगा।।

हमें ऋषि ने थमाईं सद्विचारों की मशालें।

हमारी हैं वही संघर्ष में मज़बूत ढालें।।



वही जलती मशालें आज जन-जन को थमाएँ।।



विवेकानन्द और अरविंद की उद्घोषणाएँ।



पुनः दोहरा रही हैं विश्व की सारी दिशाएँ।।
जो दर्शन आचार्यश्री ने विश्व की प्रबुद्ध मनीषा को दिया, वह अपने में विलक्षण है। उनका अध्यात्मवाद अपने में समग्र है। इसमें विज्ञान भी है एवं समाज के समुत्कर्ष के सूत्र भी। उनने अगणित मनुष्यों को अध्यात्म सम्बन्धी भ्रांतिपूर्ण मान्यताओं की भूल-भूलैया में भटकने से बचाया। 
प्रज्ञापुरुष का आध्यात्मिक मानवतावाद बनाम मनुष्य में देवत्व का उदय

आध्यात्मिक मानवतावादी जीवन का समग्र तत्त्वदर्शन आचार्य जी के अध्यात्मवाद में सन्निहित है। उनके अनुसार ‘अध्यात्मवाद का व्यावहारिक स्वरूप है- संतुलन, व्यवस्था एवं औचित्य। हमारे आध्यात्मिक लक्ष्य की पूर्ति का प्रथम सोपान सुव्यवस्थित जीवन है। स्वस्थ शरीर, स्वच्छ मन, सभ्य समाज उसके तीन आधार है।’ व्यक्ति-परिवार-राष्ट्र-विश्व-इसी क्रम में नये आविष्कार की निर्माण कर प्रक्रिया सम्भव होती है। अध्यात्मवाद का मर्म है व्यक्ति संयम, सदाचार और साधना के माध्यम से जीवन के अंतरतम क्षेत्र में प्रवेश करता है और अस्तित्व में समाहित दिव्य और पवित्र सृष्टि में मानवता को विभूषित करने वाली अनुपम क्षमताओं, विभूतियों को प्राप्त करता है।

मनुष्य का मानवता से पतित होने का एकमात्र कारण है साधनात्मक जीवनचर्या का अभाव। इसी के फलस्वरूप व्यक्ति अपने जीवन-पथ से भटकता है। मानवीय जीवन की दिव्यता के आधार पर ही आचार्य जी मनुष्य को भटका हुआ देवता कहते हैं। उनके मानवतावाद का लक्ष्य इसी देवत्व की पुनः प्राप्ति का रहा है। जैसा कि महायोगी श्री अरविन्द का कथन है-‘जिस प्रकार मिट्टी और पत्थर में से पौधा उत्पन्न हुआ है, पौधे में से पशु-पशु में से मनुष्य प्रकट हुआ है, उसी प्रकार मानव में भी एक दिन दिव्य मानव अवश्य प्रकट होगा।’ श्री अरविन्द की इस विकासवादी अवधारणा के समान ही आचार्य जी की आशावादी दृष्टि भी आध्यात्मिक जीवन के प्रकटीकरण को प्रस्तुत करती है। 


मानवता के दिव्य स्वरूप को प्रकट करने वाला एक मात्र आधार है-अध्यात्म। आचार्य जी के शब्दों में-‘अध्यात्म का महत्त्व संसार की महानतम् वस्तुओं से ऊँचा है, उसका लाभ सृष्टि के समस्त लाभों से अधिक है। संसार में मनुष्य ने पशुत्व की कोटि से उठकर देवत्व की ओर जो प्रगति की है, आत्मा की अनन्त शक्तियों का जो भण्डार खोला है, उसका कारण आध्यात्मिक उन्नति ही है।’

अध्यात्मवाद के व्यावहारिक स्वरूप का प्रतिपादन करते हुए आचार्य जी ने जीवनदर्शन के रूप में एक नया मार्ग खोजा है। अपने ध्येय की अनन्त गहराई में उन्होंने मानवता के उस स्वरूप को स्पर्श किया है, जिसकी बिलखती आत्मा तिल-तिल की घुटन से तड़प कर अपनी मुक्तावस्था के लिए प्रतिक्षण छटपटा रही थी। मानवता को इस संकट से उबारने के लिए ही दिव्य आत्मायें स्वयं के जीवन को क्षण-क्षण तपा-गला कर इसका समाधान प्रस्तुत करती हैं। इस दृष्टि से आचार्य जी का अध्यात्मवाद इस युग की अवश्यंभावी प्रक्रिया है। उनकी युग निर्माण योजना का विस्तृत होता स्वरूप जीवन के नये आयाम के सुनिश्चित प्रकटीकरण का बोध कराते हैं।

आचार्य जी मानवतावाद की नवसृजन प्रक्रिया में जिस महाक्रांति का आह्वान करते हैं, उसके लिए अपनी योजना को स्पष्ट करते हुए कहते हैं कि-‘हम सब मिलकर आज युग निर्माण के लिए उपयोगी एवं आवश्यक विचारों का प्रचार और कल उन आयोजनों, कार्यक्रमों, आन्दोलनों एवं अभियानों की व्यवस्था करें जो आज की अव्यवस्था को उखाड़ दें और उसके स्थान पर स्वर्गीय वातावरण को पृथ्वी पर अवतरित करने के उपकरण उपस्थित कर दें। हमें यही करना है-यही करेंगे भी। युग परिवर्तन का अर्थ है- विचार परिवर्तन। युग निर्माण का अर्थ है-व्यक्तित्व एवं विचार स्तर को सत्प्रवृत्तियों से ओतप्रोत रखना। विश्वशान्ति का यही एकमात्र मार्ग है। हमें इस पुण्य परम्परा को पुनर्जीवित करके नये युग के अवतरण में महत्त्वपूर्ण योगदान देना है। मानव जाति का भविष्य उज्ज्वल है। अगला समय स्वर्गीय सम्भावनाओं से ओतप्रोत है। अगले दिनों मानव जाति का आध्यात्मिक उत्कर्ष होना है। इसके अतिरिक्त और कोई मार्ग नहीं है।’ इसी दिव्य संदेश के साथ आचार्य जी स्वयं के जीवन प्रयोजन एवं मर्म को स्पष्ट करते हुए कहते हैं-‘हमारा कार्यक्रम एक ही था, एक ही है और एक ही रहेगा। पशु को मनुष्य और मनुष्य को देवता बनाने का, नर से नारायण और पुरुष से पुरुषोत्तम बनाने का मार्ग ही अध्यात्म है। हम उसी पर चलेंगे और उसी पर चलने की अपने साथी-सहचरों को प्रेरणा देंगे।’ यही आध्यात्मिक मानवतावाद का मूलभूत तत्त्व है जिसकी प्रेरणा में पल्लवित मानव जीवन नये आयाम की सृष्टि करता है। वस्तुतः अध्यात्म कोई अजूबा न होकर एक जीवन दृष्टि है। जिसके अनुसार जीवन जीने का अर्थ है सबमें अपनत्व। भावी युग में मानवीय जीवन का, व्यवहार का केन्द्र बिन्दु यही होगा। 

उनकी आध्यात्मिक अनुभूति कहती है कि महाकाल और उसके लीला सहचरों की सक्रियता जगत् के महानतम ऋषिगण धर्मचक्र प्रवर्तन में संलग्न हैं। इतना बृहद् महान कार्य इतिहास के सम्मुख कभी उपस्थित नहीं हुआ है। आचार्य जी के अनुसार- ‘हम सबके जीवन के इन क्षणों में आज और कल ने कुछ और अधिक व्यापक हो वर्तमान और भविष्य का बाना पहन लिया है। दृश्य जगत् के स्पन्दन किसी अदृश्य महाशक्ति के संकेतों के अनुसार तीव्र से तीव्रतर होते चले जा रहे हैं।’ महायोगी श्री अरविन्द ने इस अलौकिक समय को भागवत मुहूर्त की संज्ञा दी है। आचार्य जी अपने चिन्तन में इस भागवत मुहूर्त को वह युग संधिकाल कहते हैं, जहाँ मानवता आध्यात्मिकता के नये युग में प्रवेश करती है। 

उक्त परिकल्पना के आधार पर आचार्य जी कहते हैं कि यह आध्यात्मिक संरचना मानव जीवन को सुव्यवस्थित-सुविकसित एवं ऊर्जावान् बनायेगी। इस सुव्यवस्था, विकास एवं जीवन ऊर्जा के प्राण प्रवाह को सतत क्रियाशील और प्रवाहित रखने के लिए आध्यात्मिक समाज में श्रेष्ठ, आदर्श परम्पराओं की नवीनता के साथ प्रतिष्ठा होगी। इनका उद्देश्य होगा- ‘मानव जीवन की वह गौरवमयी अभिव्यक्ति, जो एक पीढ़ी से दूसरी पीढ़ी को उल्लास, ऊर्जा और नवीन चेतना वितरित कर सके।’ इस तरह अध्यात्मवादी तन्त्र में, जीवन और समाज के स्वरूप में आध्यात्मिक मानवतावाद स्वतः उभरकर सामने आयेगा। यह तन्त्र मानवता के प्रत्येक आयाम को समुन्नत करने और प्रकाशित करने में समर्थ है। सतयुगी स्वप्न इसी आधार पर सम्भव हुआ है और आगे भी होगा। युगनिर्माण, विचार क्रान्ति, प्रज्ञा अभियान आदि विविध नामों के माध्यम से इन दिनों समाज में, विश्व के कोने-कोने में जिन सद्वृत्तियों का प्रचार-प्रसार किया जा रहा है, उन्हें मानवता के इसी नये सृजन को ठोस आधार माना जा सकता है।
आध्यात्मिक मानवतावादी चिन्तन का वैशिष्ट्य-

आचार्य जी के दार्शनिक चिन्तन और उनके विभिन्न क्रान्तिकारी आन्दोलनों में जिस आध्यात्मिक मानवतावाद की परिकल्पना प्रस्तुत हुई है, उसको व्यावहारिक धरातल पर साकार बनाने के लिए उन्होंंने इस विराट् लक्ष्य के अनुरूप ही विश्वव्यापी एक व्यवस्थित और विशाल तन्त्र (अखिल विश्व गायत्री परिवार) खड़ा किया, जिसके माध्यम से इस युग प्रवाह की चैतन्यधारा को विश्वसमाज के प्रत्येक स्तर तक पहुँचाया जा सके। इसमें मानवता को समर्पित करोड़ों लोगों की भागीदारी आज प्रत्यक्ष देखी जा सकती है, जो प्राणपण से इस महान उद्देश्य की पूर्ति में अपनी रचनात्मक प्रतिभा का योगदान दे रहे हैं। आध्यात्मिक मानवतावादी समाज के मॉडल के रूप में प्रमुुख केन्द्र शान्तिकुञ्ज, हरिद्वार को उस प्रयोगशाला के रूप में देखा जा सकता है जहाँ सच्चे अर्थों में इनसान को इनसान बनाने की तकनीकें और गतिविधियाँ संचालित होती हैं। यहाँ से अनवरत् नवसृजन के आध्यात्मिक आधार गायत्री का तत्त्वज्ञान, ज्ञान गंगोत्री के रूप में जन-जन तक पहुँचाने वाली प्रक्रियाओं का विश्वव्यापी संचालन सक्रिय है। आधुनिक मस्तिष्क को बौद्धिक प्रवृत्तियों जन्य दुराग्रह से उबारने के लिए ‘वैज्ञानिक अध्यात्मवाद’ के रूप में एक नये दर्शन का प्रायोगिक मॉडल यहाँ के ब्रह्मवर्चस शोध संस्थान की अपनी विशेषता है।

इस क्रम में मिशन की नयी संस्थापना देवसंस्कृति विश्वविद्यालय युवा मस्तिष्क और हृदय के रूप में अपने विश्वव्यापी आयामों के विकास की ओर द्रुत गति से अग्रसर है। मिशन की इन आधार स्रोतों और विश्वव्यापी विशाल संघबद्ध जनशक्ति के साथ लक्ष्य की ओर बढ़ते निरन्तर सफलतम प्रयासों के आधार पर निःसन्देह कहा जा सकता है कि भावी समय में ‘मनुष्य में देवत्व का उदय और धरती पर स्वर्ग का अवतरण’ के रूप में आध्यात्मिक मानवतावाद का स्वरूप अभिव्यक्त होकर रहेगा।

मानवतावादी विचारकों में आचार्य जी स्वामी विवेकानन्द की भाँति मनुष्य के दिव्यत्व को स्वीकार करते हैं और श्री अरविन्द के समान मानवीय जीवन के विकास में आध्यात्मिकता का योगदान अनुभव करते हैं। परमहंस जी की सर्वधर्म समन्वय की अनुभूति उनके चिन्तन में धर्मतन्त्र से लोकशिक्षण की प्रक्रिया बनकर अपना व्यावहारिक कलेवर ग्रहण करती है। व्यक्तिवाद और समाजवाद उनके आध्यात्मिक समाजवाद में पारस्परिक पूरकता के साथ समन्वित होते हैं। अपना सुधार संसार की सबसे बड़ी सेवा- जैसा सूत्र वाक्य आत्मकल्याण से लोककल्याण का मार्ग प्रशस्त करता है। उनके आध्यात्मिक मानवतावादी लक्ष्य की प्राप्ति हेतु मूलभूत इकाई व्यक्तिनिर्माण, जीवन निर्माण आवश्यक है, किन्तु इसका चरम लक्ष्य विश्व निर्माण और विश्व-मानवता की सृष्टि है। मनुष्य के लिए देवत्व का आदर्श है साथ ही समाज की सतयुगी अवधारणा भी है। इसीलिए आचार्य जी के चिन्तन में व्यक्तिवाद के साथ-साथ समूहवाद की, सामूहिकता की अधिक महत्ता है, उपयोगितावादी दृष्टि के स्थान पर एकता, समता, सद्भावना, सहयोग जैसे  मानवीय मूल्यों की अवधारणा है। अध्यात्म के सर्वोच्च शिखर एवं मानवता के चरम मूल्य ‘अहं ब्रह्मास्मि’ की भावधारा के साथ वैदिक सूत्र ‘सर्वं खल्विदं ब्रह्म’ का बोधपूर्ण प्रतिदान है। इस तरह आचार्य जी का मानवतावादी दर्शन विशुद्धतः आध्यात्मिक ही नहीं, अपितु आधुनिक युग का एक नवीन मॉडल, एक नूतन दर्शन भी है, जो अपनी भवितव्यता में विश्वमानवता को अध्यात्मावादी जीवन का उपहार और भावी युग को आशावाद का ठोस आधार प्रदान करता है।        ए 

समुद्र में भारी तूफान आया।  नाव डगमगाने लगी। मल्लाहों में से एक लड़का मस्तूल पर चढ़ा और पाल को मजबूती से बाँधकर रस्सी के सहारे नीचे उतरने लगा। लड़के की निगाह गरजते और उफनते हुए समुद्र की सतह पर गई, तो वह डर के मारे घबरा गया। काँपते हुए स्वर में चिल्लाया-कोई बचाओ।  बूढ़े मल्लाह ने कड़ककर कहा-बेवकूफ छोकरे, नीचे को मत देख, आँखें आसमान पर रख और धीरज के साथ रस्सी के सहारे नीचे चला आ। लड़के ने हिम्मत बाँधी और आसमान को देखता हुआ नीचे उतर आया। बूढ़े ने कहा-जिन्दगी में रोज ही आँधी-तूफान आते हैं। उनसे जो डरा, सो मरा। आशा की किरणों से भरे आकाश पर जिसकी निगाह रहेगी, वही तो अपने पैरों खड़ा रह सकेगा। 
प्राण संचार करते ये पत्र

परमपूज्य गुरुदेव अब स्थूल रूप से तो हमारे बीच नहीं हैं, किन्तु उनका बहुमूल्य परामर्श जो दैनन्दिन जीवन सम्बन्धी था, साधना से जुड़ा हुआ था तथा अन्तरंग की गहन परतों को उघाड़कर अन्तःकरण की चिकित्सा करता चलता था। उनकी पत्र शैली सम्भवतः आने वाले वर्षों में अगणित छात्रों के लिए शोध का विषय बने। फिर भी जो इस पक्ष से अभी तक अनभिज्ञ हैं, सम्भवतः उन दिनों नहीं बाद में इस महामानव व ऋषियुग्म के तंत्र से जुड़े हों, उनको लाभान्वित करने के लिए ऐसे कुछ पत्रों के महत्त्वपूर्ण अंश यहाँ प्रकाशित किये जा रहे हैं।
21-6-1951 को लिखे गए अपने एक पत्र में पूज्य गुरुदेव अपने एक परिजन को लिखते हैं-‘‘आप हमारी आत्मा के टुकड़े हैं। इस मानव-शरीर से परम निःस्वार्थ एवं सात्त्विक प्रेम जितना कोई किसी से कर सकता है, उतना ही हम आपसे करते हैं। यह आपसे कहने की नहीं, वरन् मन में रखने की बात है, आप विश्वास रखें, जब तक हमारी सत्ता है, आपको सदा ही अविरल पितृ-प्रेम प्राप्त होता रहेगा।’’ इसी प्रकार 5 दिसम्बर, 1950 को एक आत्मीय शिष्य को अपने पत्र में वे लिखते हैं-‘‘आप अपनी आत्मा के एक भाग हैं। आप जैसे स्वजनों को भूल जाने का अर्थ है-अपने आपको भूल जाना। यह किसी प्रकार भी सम्भव नहीं। आपके आत्मिक विकास का हमें पूरा-पूरा ध्यान है।’’

मनोदशा सब की यदा-कदा गड़बड़ाती है। ऐसी स्थिति में सही मार्गदर्शन मिले तो कहाँ से? हर व्यक्ति हर समय तो चलकर किसी के पास जाकर अपने मन की बात कहता नहीं रह सकता। ऐसी स्थिति में अगणित परिजन अपने मन की बात पूज्य गुरुदेव को लिख भेजते व हल्के  हो जाते, क्योंकि वे निश्चिन्त थे कि उनके मन पर छाया घटाटोप इसके साथ ही मिट जाएगा। समाधान भी ऐसा मर्मस्पर्शी आता कि व्यक्ति अन्दर से हिल जाता था। एक सज्जन को ऐसी ही परिस्थितियों में लिखे गए एक पत्र का जवाब इस प्रकार मिला-
‘‘हमारे आत्मस्वरूप,
आपका पत्र मिला। धूप-छाँह की तरह मनुष्य के जीवन में तीनों गुणों के उभार आते रहते हैं। समुद्र में ज्वार भाटे की तरह मन भी कई बार उतार-चढ़ाव के झोंके लेता रहता है। महाभारत के बाद पाण्डवों ने श्रीकृष्णजी से युद्ध के समय कही हुई गीता पुनः सुनाने की प्रार्थना की, तो श्रीकृष्णजी ने उत्तर दिया कि उस समय मेरी जो आत्मिक स्थिति थी, वह अब नहीं है, इसलिए वह गीता तो नहीं सुना सकता, पर दूसरा उपयोगी ज्ञान ‘अनुगीता’ के नाम से सुनाता हूँ। इस प्रसंग से यह विदित होता है कि बड़े-बड़ों की मनोदशा में भी उभार आते रहते हैं। आपको भी वैसा हुआ हो तो कोई आश्चर्य की बात
नहीं है। बदली हटते ही सूर्य का प्रकाश प्रकट हो जाएगा। आपका आधार बहुत मजबूत है। उसे पकड़े रहने वाले व्यक्ति की कभी दुर्गति नहीं होती।’’

यह पत्र 21 नवम्बर, 1952 को लिखा गया था। कितना सशक्त मनश्चिकित्सक के स्तर का प्रतिपादन है एवं प्रमाणित करता है कि यदि व्यक्ति की अन्तरंग परतों को स्पर्श कर मनःस्थिति ठीक बनाये रखने का परामर्श दिया जाए, तो उन्हें ऊँचा उठने हेतु समर्थ आधार दिया जा सकता है। पूज्य गुरुदेव ने आजीवन यही सेवा की।
12-11-53 को एक ‘अखण्ड-ज्योति’ पाठक को लिखे एक पत्र में पूज्य आचार्य श्री लिखते हैं-‘‘आप हमें हमारी आत्मा के समान प्रिय हैं। हम सदा आपके समीप हैं। जिस क्षण भी आप आवश्यकता समझें, आपके घर पहुँचने को अविलम्ब तत्पर हैं।’’ यही नहीं, वे पत्रों में ममत्व भरे मार्गदर्शन के साथ रचनात्मक दिशा-निर्देश भी दिया करते थे। इसी पत्र में वे लिखते हैं-‘‘आपका समय अमूल्य है। इसे आत्मवत् ही महत्त्वपूर्ण कार्यों में लगाना है। 

आपके आस-पास का मण्डल आपके द्वारा आत्मिक-ज्ञान के प्रकाश से आलोकित होगा। इस दिशा में आपको विश्वामित्र और भगीरथ जैसा प्रयत्न करना है। राजनीतिक झंझटों से आपकी शक्ति बचाकर उसी क्षेत्र में लगायी जानी है। आप इसके लिए तैयारी करते रहने में संलग्न रहें।’’

अपनी तप-साधना से औरों को लाभान्वित करना ही सदैव पूज्य गुरुदेव का लक्ष्य रहा। वे 21 जनवरी 1959 को लिखे गए एक पत्र में एक घनिष्ठ आत्मीय को लिखते हैं-‘‘हम अधिक शक्ति प्राप्त करने जा रहे हैं और उसका परिपूर्ण लाभ आपको मिलने वाला है। आपके साथ हमारी आत्मा अविच्छिन्न रूप से जुड़ी हुई है और वह तब तक जुड़ी रहेगी, जब तक हम दोनों पूर्णता का लक्ष्य प्राप्त नहीं कर लेते।’’

परिजन विभिन्न साधनाओं की जटिलताओं से उलझकर उनसे मार्गदर्शन लेते थे। कोई कुण्डलिनी, चक्रबेधन तथा कोई हठयोग अथवा विरक्ति प्रधान साधना का विधान जानने व मार्गदर्शन प्राप्त करने का हठ करता, तो उनका उत्तर यों होता था-‘‘शबरी, निषाद, रैदास आदि अनेक साधारण स्थिति के साधन बिना विशिष्ट योग-साधनाओं के ही उच्च लक्ष्य को प्राप्त कर सके थे। आप भी वैसा ही कर सकेंगे। गृहस्थ त्यागने की, नौकरी छोड़ने की आपको आवश्यकता न पड़ेगी। 

कोई चमत्कारिक अनुभव आपको भले ही न हो, पर आप गृहस्थ योग की भूमिका का ठीक प्रकार पालन करते हुए योगी और यतियों की गति प्राप्त कर लेंगे। आप इस सम्बन्ध में पूर्ण निश्चिन्त रहें और सब सोचना-विचारना हमारे ऊपर छोड़ दें।’’ यह पत्र 21 फरवरी, 1954 को एक जिज्ञासु आत्मीय परिजन को लिखा गया था। इससे प्रतिपादित होता है कि वे साधक के भटकने की सारी सम्भावनाओं की जानकारी रखते हुए मनःस्थिति के अनुरूप चिकित्सक के स्तर का ऐसा परामर्श देते थे, जिससे कोई आकस्मिक कदम न उठाकर व्यक्ति सहज जीवन-साधना के पथ पर सुगमतापूर्वक चलता रह सके।

आध्यात्मिक यात्रा ठीक चल रही है या नहीं, इस सम्बन्ध में अपने सारगर्भित पत्र में लिखते हैं-‘‘सांसारिक झंझट तो आपके साथ इसलिए चलते रहेंगे कि जिसका जितना आपको देना-लेना है, उसको चुकाने की व्यवस्था करनी है; ताकि आगे के लिए कोई हिसाब-किताब ऐसा न रह जाए, जो बन्धनकारक हो। आपका वर्तमान तो हम स्वयं परिमार्जित करते रहते हैं। उसकी तनिक भी चिन्ता नहीं करनी है। चिन्ता तो केवल पूर्व संचय की है, जिसका लम्बा हिसाब-किताब इसी जीवन में बेबाक करना आवश्यक है।’’ कितना आश्वासन देता था यह कथन, उस व्यक्ति को, जो कर्म-बन्धन, मोह की ऊहापोह में फँसा इधर-उधर भटकता रहा था।

अपनी समस्या, पत्र पाते ही सुलझती देख सहज ही भावनाशील परिजन कभी-कभी कुछ राशि ‘अखण्ड-ज्योति संस्थान’ के नाम भेज देते, तब उनका जवाब होता था-‘‘आपका भेजा हुआ 211-रु० का मनीऑर्डर मिला। आपके पैसे इतनी उच्चकोटि की श्रद्धा से भरे होते हैं कि उनको व्यक्तिगत उपयोग में लाते हुए हमारा अन्तःस्थल काँप जाता है। इन्हें पचाने के लिए उच्चकोटि का ऋषित्व अपने अन्दर होना आवश्यक है। इसलिए आमतौर से आपके पैसों को परमार्थ में लगा देते हैं। यदि इस राशि का, अन्न का एक कण भी हमारे उपयोग में आएगा, तो उतने दिन की हमारी तपश्चर्या एवं सेवा-साधना आपकी होगी व पुण्य आपको हस्तान्तरित होगा।’’ 

24 जनवरी, 1945 को लिखे एक पत्र में वे परिजन को सम्बोधित करते हैं-‘‘गुरुतत्त्व में हम सब की वैसी ही निष्ठा होनी चािहए, जैसी कि अपने मन में धारण करने का आप प्रयत्न कर रहे हैं, परन्तु इतना स्मरण रखना चाहिए कि मनुष्य आखिर मनुष्य ही है। उसमें दोष होना सम्भव है। मुझे आप निर्दोष न समझें। इतना मानने-समझ लेने के बाद ही अपनी निष्ठा को केन्द्रीभूत करें। देवता मान लेने से आपकी साधना को हानि पहुँच सकती है।’’ कितना बेबाक स्पष्टवादी मार्गदर्शन है। यहाँ यह बताना उचित होगा कि उस समय वे ‘मैं क्या हूँ?’ जैसी गूढ़ उपनिषद् स्तर की पुस्तक लिख चुके थे। तथापि सभी को सत्साहित्य पढ़ते रहने व सत्यधर्म की दीक्षा लेने का ही आग्रह करते थे। गुरुदीक्षा तो उन्होंने तब देनी आरम्भ की, जब चौबीस लक्ष के चौबीस महा पुरश्चरण पूरे कर उन्होंने पूर्णाहुति कर ली। 

ज्येष्ठ सुदी 10 गायत्री जयन्ती, 1953  को उन्होंने अपने जीवन की पहली दीक्षा तीस साधकों को देकर एक महान् शुरुआत की। लगभग पाँच करोड़ व्यक्तियों को मात्र 36-38 वर्ष में अध्यात्म-पथ पर दीक्षित कर, जिसने उच्च प्रगति के सोपानों पर चढ़ा दिया हो, वह स्वयं शक्ति अर्जित किए बिना औरों को अनुदान कैसे देता? इसी कारण उनके सत्परामर्श, मनोवैज्ञानिक, आध्यात्मिक सूत्रों से युक्त होते थे।

फरवरी, 1943 के एक पत्र में वे  लिखते हैं-‘‘ईश्वर भक्ति के सम्बन्ध में आपका विचार ही हमें अधिक उचित प्रतीत होता है। राम और कृष्ण यद्यपि ऐतिहासिक पुरुष भी हुए हैं, पर उनसे हमारे इष्टदेव भिन्न हैं? व्यक्ति आदर्श हो सकते हैं, ईश्वर नहीं। ईश्वरीय-सत्ता वाले राम या कृष्ण की अन्तःकरण में धारणा करनी चाहिए। ऐतिहासिक राम, कृष्ण के चरित्रों में कुछ दोष भी हैं। उनको इष्टदेव मानने से हम घाटे में रहेंगे।

 ध्यान प्रतिमा इष्टदेव की उच्च आदर्शों एवं दिव्य गुणों से ही सम्पन्न होनी चाहिए। मानवीय दोषों का उनके साथ समन्वय कर देने से उलझनें बढ़ जाती हैं। अच्छा हो, आप भी एक आदर्श नियत कर लें। राम, कृष्ण या बुद्ध की प्रतिमाएँ ध्यान के योग्य उत्तम हैं। आप हमें या किसी अन्य जीवित पुरुष को उस आसन पर बिठाने की भूल न करें।’’
अक्टूबर, 10, 1968 को एक परिजन को साधना संबंधी समाधान,  मार्गदर्शन एवं आश्वस्त करते हुए वे लिखते हैं- आत्म विकास की अधिकांश आवश्यकता तुम दोनों इसी जीवन में पूरी कर सकोगे। उपासना काल में पूर्व जन्मों के असत् संस्कारों का निष्कासन होता है। फलस्वरूप कई बार मन विलक्षण स्थिति में अशांत होता है। उसे अपनी साधना की प्रगति मानकर प्रसन्नता अनुभव करनी चाहिये। यह स्थिति थोड़े ही दिन रहती है। इस अवधि में हम बराबर सँभालते रहेंगे।

4 जून 1970 को एक परिजन को झोला पुस्तकालय का महत्व बताते हुए वे लिखते हैं- आपको आत्मानुभूति के द्वार तक पहुँचाने का सारा उत्तरदायित्व हमारा है। आप इसी शरीर से योगियों जैसी अनुभूतियाँ प्राप्त करेंगे। अपना झोला पुस्तकालय और नए शिक्षित व्यक्तियों से संपर्क बराबर प्रारंभ रखें। इन सदस्यों में से कई प्रतिभाएँ ऐसी निकलेंगी, जो उस क्षेत्र के लिये प्रकाशपुञ्ज सिद्ध होंगी। उपलब्धियाँ कैसी ही कम हों, उन्हें छोटी न मानें। हमारे आगे के कार्यक्रम विशद हैं। वह राष्ट्र को जाग्रत् कये बिना रहेंगे नहीं। 

स्वयं अपने सम्बन्ध में बार-बार परिजनों के लिखने पर वे उन्हें प्रत्युत्तर देते- भविष्यवाणियाँ (जो आपने लिखीं) हमारे अपने ही सम्बन्ध में हैं। लोग पहचान नहीं पा रहे हैं। समय निकल जाने पर पहचानेंगे और पछताएँगे। आपको इस सन्दर्भ में क्या करना होगा, सो हम मिलने पर बताएँगे।  इन सब विस्तृत जानकारियों के बाद भी क्या किसी के मन में कोई संदेह होना चाहिए? एक युगपुरुष के सम्बन्ध में, उस उच्च मार्गदर्शक सत्ता के विषय में जो उन्हें उँगली पकड़ कर चलना सिखाती रही व अपने साथ नाव में बिठाकर उन्हें जन्म-जन्मान्तरों के लिए निहाल कर गयी।          ए   

उनका पत्राचार अति विलक्षण था। वे उँगली पकड़कर मार्गदर्शन करते थे। उनने आत्मीयता का अनन्त खजाना पत्रों के माध्यम से जी भरकर चुराया। समाधान करते पत्र ऐसे होते थे कि प्रश्नकर्ता को लगता कि यह मुझे दिया गया व्यक्तिगत मार्गदर्शन है...
उन अनजान जड़ों को शत शत नमन
जिनके तप ने दिया मिशन को, हृष्ट-पुष्ट जीवन।
उन अनजान जड़ों को अपना, सौ-सौ बार नमन।।


      -सबका वन्दन-अभिनन्दन।।
गुरुवर ने जब स्वयं बीज सा, निज सर्वस्व गलाया।
तब हर घटक प्रकृति का आया, निज सहयोग बढ़ाया।।
कोई अंकुर बना, बन गया डाल, सुकोमल कोई।
शाखाओं पर उभरा बनकर, फूल और फल कोई।।
किन्तु जड़ों को देख न पाए, कोई कुुशल नयन।।
इसकी फुनगी, फूल-फलों को, सबने बहुत सराहा।
इसकी छाया के सुख को भी, सबने पाना चाहा।।
गंध, मधुरता, शोभा सबने, मान-प्रशंसा पाई।
किन्तु जड़ों को मौन तपस्या देती नहीं दिखाई।।
कभी किसी ने सुना न उनका, कलरव या क्रन्दन।।
आज विश्व तक फैल गई है, इस वट की शाखाएँ।
शंाति यहाँ से लेकर उड़ती, हैं हर ओर हवाएँ।।
यहाँ ठहरकर मानव, मन को, शीतलता मिल जाती।
हारे मन की थकन-निराशा, यहाँ स्वतः मिट जाती।।
इस विशाल वैभव की जो हैं, मौन भूल कारण।।
रहे मिशन में भूल सरीखे, जो परिजन अनजाने।
करी समर्पण सेवा रहकर, सदा बिना पहचाने।।
गुरु की कृपा जन्म-जन्मों तक, वे परिजन पाएँगे।
हर परिजन को देव सहायक, निश्चय हो जाएँगे।।
उनका ऋणी रहेगा सारा, युगनिर्माण मिशन।।
जिनके तप ने दिया मिशन को, हृष्ट-पुष्ट जीवन।
उन अनजान जड़ों को अपना, सौ-सौ बार नमन।।


      -सबका वन्दन-अभिनन्दन।।
अगर परम पूज्य गुरुदेव का अवतरण न होता, तो क्या होता?

जो लोग भगवान् के अवतार लेने में विश्वास रखते हैं, वे पूज्य गुरुदेव को प्रज्ञावतार मानते हैं। जो भगवान् के अवतार में विश्वास नहीं रखते; किन्तु समय-समय पर पैगम्बरों के आगमन में विश्वास रखते हैं, वे पूज्य गुरुदेव की तुलना ईसा, मुहम्मद या बुद्ध से करते हैं।

जो अवतार या पैगम्बर दोनों में से किसी को कभी नहीं मानते, वे भी यह अवश्य मानते हैं कि पूज्य गुरुदेव एक महान् युगमनीषी, एक महान् लेखक, एक महान् संगठक, एक महान् सन्त, एक महान् सुधारक, एक महान् चिन्तक, एक महान् त्यागी, एक महान् स्वतंत्रता सेनानी, एक आध्यात्मिक वैज्ञानिक तथा दुनिया के दुःख से आकुल-व्याकुल एक अद्भुत और अभूतपूर्व व्यक्ति थे। सम्भवतः एक समय आयेगा, जबकि बहुत से लोग यह विश्वास नहीं करेंगे, कि सचमुच पूज्य गुरुदेव जी जैसे व्यक्ति ने जन्म लिया और मानव रूप में इस संसार में विचरे। जिन व्यक्तियों ने पूज्य गुरुदेव जी को जीवित जाग्रत् अवस्था में देखा तथा जिनको उनके सान्निध्य में रहने का सौभागय प्राप्त हुआ उनके लिए भी यह कल्पना करना कठिन है कि पूज्य गुरुदेव जी क्या थे? यदि पूज्य गुरुदेव जी न हुए होते तो क्या होता? 

पूज्य गुरुदेव के पैदा होने से पहले ही लोगों का विश्वास धर्म गुरुओं से उठ चुका था, लोग शोषण के शिकार हो रहे थे, लोग गुरुओं को अश्रद्धा से देखने लगे थे, यहाँ तक कि गुरुशब्द का मखौल उड़ाने के लिए वाह गुरु का प्रयोग धूर्त लोगों के लिए किया जाने लगा। ऐसे समय में पूज्य गुरुदेव ने अपने गुरु के प्रति श्रद्धा एवं विश्वास रखते हुए अपने जीवन को उन्हें पूरी तरह समर्पित कर दिया और यह सिद्ध कर दिया कि सद्गुरु के मार्ग निर्देशन में व्यक्ति चलकर गुरु से भी महान् बन सकता है।

जब लोग साधनाएँ अपने स्वार्थ के लिए अपनी उन्नति के लिए, अपने कष्ट निवारण के लिए, अपने मोक्ष के लिए अपनी सिद्धि के लिए कर रहे थे ऐसे समय में पूज्य गुरुदेव जी ने विश्व की पीड़ित जनता के दुःख-दर्द को हरने के लिए लोगों के अज्ञान एवं आसक्ति को दूर करने के लिए आजीवन तपस्वी जीवन जिया। पूरे विश्व को अध्यात्म का सच्चा स्वरूप बताया तथा अपने द्वारा प्रयुक्त आदर्शों को अपनाने का उपदेश देकर क्षुद्र से महान् बनाने का पाठ पढ़ाया।

जिस समय धर्मगुरु लोभ, मोह के पाश में जकड़े हुए थे अध्यात्म को धन कमाने का एक माध्यम बना लिए थे नाना प्रकार से पाखण्ड करते हुए लोगों की श्रद्धा का दोहन कर रहे थे। ऐसे में पूज्य गुरुदेव जी ने अपनी पूरी पैतृक सम्पति, अपनी धर्म पत्नी के जेवर लोक कल्याण के लिए लगा दिये तथा उद्घोष किया कि दान लेने का अधिकार उसी को है, जिसने अपना सर्वस्व दान कर दिया हो एवं अपना जीवन लोक कल्याण में लगा दिया हो। पूज्य गुरुदेव जी ने लोगों के सामने अपना उदाहरण प्रस्तुत कर धर्म गुरुओं को एक नवीन संदेश एवं दिशा प्रदान की।

पूज्य गुरुदेव के समय में छुआ छूत अपनी चरम सीमा पर था। उस समय लोग ऊँची जाति के सामने बैठ भी नहीं सकते थे, कुएँ से पानी नहीं भर सकते थे। पूज्य गुरुदेव एक कुलीन ब्राह्मण परिवार में पैदा हुए थे। जिनके पिता जी एक प्रसिद्ध भागवत कथावाचक थे। पूज्य गुरुदेव ने बचपन में एक अछूत वृद्ध महिला की सेवा की, उसको दवा पिलाई, तथा उसके घाव की नित्य मरहम पट्टी की तथा अछूत के घर जाकर कथा सुनायी। अपने आचरण से बताया कि छुआ-छूत करना व्यर्थ है। उन्होंने मानव मात्र एक समान-जाति वंश सब एक समान का नारा दिया तथा गायत्री का जप करने का अधिकार सारी मानव जाति को प्रदान किया।

पूज्य गुरुदेव 24 वर्ष की महापुरुषचरण साधना में रत थे, उस समय अंग्रजों का अत्याचार बढ़ने लगा था। पूज्य गुरुदेव ने कहा- जब घर में आग लगी हो वह समय पूजा करने का नहीं, बल्कि आग बुझाने का होता है। युगधर्म निभाने के लिए पूज्य गुरुदेव जी ने स्वतंत्रता के लिए लड़ने का बीड़ा उठाया। बाल सेना का गठन किया तथा अंग्रेजों से लोहा लिया। सैनिक अखबार का क्रान्तिकारी सम्पादन कर लोगों को प्रेरित किया तथा कई बार जेल गये। धर्म क्षेत्र में रहकर भी स्वतंत्रता के लिए जेल जाना स्वीकार किया तथा लोगों के सामने एक उदाहरण प्रस्तुत किया। यदि पूज्य गुरुदेव न हुये होते, तो क्या ऐसा हुआ होता?

ऐसे समय में जब तीर्थों एवं देवालयों से लोगों का विश्वास समाप्त हो गया था, लोग ठगे जा रहे थे, तीर्थ एवं देवालयों द्वारा चलाये जाने वाले कार्य लुप्त हो गये थे। साधु-महात्मा उपहास के पात्र बन गये थे, ऐसे समय में पूज्य गुरुदेव ने मथुरा एवं शान्तिकुंज हरिद्वार में तथा विश्व के 2400 स्थानों पर शक्तिपीठें बनवाकर नाना प्रकार के निःशुल्क संस्कार कराने की व्यवस्था, जप-तप यज्ञ एवं रचनात्मक कार्य चलाकर समाज को नई दिशा देने का कार्य किया तथा तीर्थों एवं देवालयों की गरिमा को पुनः स्थापित किया।
पूज्य गुरुदेव जी के समय में अश्लील साहित्य की बाढ़ आ गई थी, नई पीढ़ी का आचार-विचार बिगड़ गया था, लोगों की मानसिकता विकृत हो गयी थी। लोग अश्लील साहित्य, पत्र-पत्रिकाएँ, उपन्यास पढ़ना, बड़प्पन समझते थे तथा पश्चिम की अंधी दौड़ में शामिल हो गये थे। ऐसे समय में पूज्य गुरुदेव ने आर्ष ग्रन्थों का सरल हिन्दी भाष्य किया तथा सस्ते मूल्यों में लोगों को उपलब्ध कराया। अखण्ड ज्योति, युग निर्माण योजना, युग शक्ति गायत्री, नारी जागरण अभियान, आदि सत्साहित्य सृजन कर समाज को सन्मार्ग पर चलने के लिए नई दिशा प्रदान किया जिससे लोगों को जीवन जीने की कला का सही ज्ञान हो सका।

भारतीय संस्कृति की जननी गायत्री एवं भारतीय संस्कृति के पिता यज्ञ को लोग भूल गये थे। पूज्य गुरुदेव जी ने गायत्री की साधना स्वयं किया तथा सारे समाज से लोहा लेकर सर्वजनीन बनाया। गायत्री को देशकाल जाति, धर्म, लिंग, भाषा, प्रान्त सम्प्रदाय के बन्धनों से मुक्त कराने में सफल हुए। गायत्री सारे विश्व के कल्याण के लिए है, इसे पुनः विश्वमाता का दर्जा दिलाया, जो इस युगपरिवर्तन का आधार है। आज गायत्री प्रज्ञा अवतार के रूप में प्रतिष्ठित हो चुकी है, इसी के द्वारा नवयुग सृजन (21वीं सदी उज्ज्वल भविष्य) होने जा रहा है।

जब पौरोहित्य कर्म में लगे लोग केवल कर्मकाण्ड को ही महत्व देने लगे, उसके पीछे क्या तत्त्व दर्शन छिपा है, उनकी शिक्षा एवं प्रेरणाओं को भूल गये। षोडश संस्कारों को विस्मृत कर दिया गया, फलस्वरूप व्यक्ति निर्माण एवं परिवार निर्माण का ढाँचा चरमरा गया। पूज्य गुरुदेव ने धर्मतन्त्र से लोक शिक्षण का उपदेश दिया तथा पौरोहित्य कार्य करने के लिए नई पीढ़ी तैयार कर पाखण्डियों को बेनकाब किया। रूढ़ियों को तोड़कर, विवेक को महत्त्व दिया। कर्मकाण्डों को सच्चा स्वरूप प्रदान किया तथा व्यक्ति परिवार एवं समाज निर्माण के लिए नई दिशा प्रदान किया।
समाज में जब यह भ्रान्ति फैला दी गयी थी कि कोई भी पाप एवं दुष्कर्म क्यों न करो केवल कथा, भागवत, रामायण का पाठ सुन लेने मात्र से सभी पाप नष्ट हो जाते हैं, जिससे लोगों में गलत कार्य करने की प्रवृत्ति घर कर गयी। ऐसे में पूज्य गुरुदेव ने सारे विश्व को उपदेश किया कि साधना से ही सिद्धि मिल सकती है। आदर्शों पर चलकर स्वयं द्वारा  जप, तप साधना एवं आराधना कर के ही निर्मल एवं पवित्र बना जा सकता है। मानव जीवन का अन्तिम लक्ष्य प्राप्त किया जा सकता है। आत्म साक्षात्कार किया जा सकता है। इसके लिए लोगों को व्यावहारिक प्रशिक्षण देने हेतु पूज्य गुरुदेव ने साधना सत्रों की नियमित शृंखला चलाकर लाखों लोगों को भटकाव के मार्ग से हटाकर जीवन जीने की कला का ज्ञान कराया।

हमारे ऋषि मुनियों ने मानव को सुसंस्कारी बनाने के लिए षोडश संस्कारों का प्रतिपादन किया था। जब तक यह संस्कार पद्धति प्रचलित रही, हमारा देश धर्मगुरु बना रहा। ज्यों-ज्यों संस्कार पद्धति विलुप्त होती गयी, त्यों-त्यों समाज अंधकार के गर्त में गिरता चला गया। पूज्य गुरुदेव ने घर-घर संस्कार पद्धति अपनाने के लिए मनुष्य को देवतुल्य बनाने के लिए, भारत को विश्वगुरु बनाने के लिए, सारे भारत में विराट् संस्कार महोत्सवों की शृंखलाएँ चलाकर लोगों को नई दिशा प्रदान की। वर्ष 1962 के नवग्रही योग भारत, चीन युद्ध, वर्ष 1965 में पाकिस्तान युद्ध, तथा 1971 में पाकिस्तान-बांगलादेश युद्ध में पूज्य गुरुदेव ने साधनाओं द्वारा जो ऊर्जा उत्पन्न की, उसका व्यापक असर परोक्ष रूप से पड़ा। जिसे सारा विश्व जानता है। इसी प्रकार सन 1979 में जब स्काई लैब गिरने वाला था सारे वैज्ञानिक निष्फल हो चुके थे, विश्व महाविनाश की आशंका से भयभीत था। ऐसे में पूज्य गुरुदेव ने सायंकालीन साधनाओं द्वारा ऐसी प्रचण्ड आध्यात्मिक ऊर्जा उत्पन्न की, जिसके द्वारा स्काई लैब की दिशा धारा को मोड़ा जा सका, और मानव विहीन क्षेत्र में गिरने को बाध्य किया जा सका।

जब सारे विश्व में भारतीय संस्कृति को हेय दृष्टि से देखा जाने लगा था, ईसाई एवं मुस्लिम धर्म का प्रसार बढ़ने लगा था, पूज्य गुरुदेव जी ने सारे विश्व में अश्वमेधों की शृंखला चलाकर भारतीय संस्कृति को दिग्विजयी बनाया। आज सारा विश्व भारत की तरफ आशान्वित निगाहों से देख रहा है तथा गायत्री महा मंत्र में निहित शिक्षाओं को अपनाने के लिए विश्व के समस्त धर्मावलम्बियों को प्रेरित कर रहा है, जिस अश्वमेध यज्ञ को बड़े-बड़े राजा महाराजा भी कराने में सक्षम नहीं होते थे। पूज्य गुरुदेव ने 27 अश्वमेध यज्ञ सामान्य जनों की सहभागिता से करवा लिया।

गृहस्थ आश्रम में रहकर व्यक्ति द्वारा साधना सम्पन्न करना तथा शास्त्र विहित नियमों को अपनाना असंभव नहीं तो दुष्कर कार्य अवश्य ही है। गृहस्थ आश्रम में नाना प्रकार के गलत कार्य एवं आचरण करने पड़ते हैं। पूज्य गुरुदेव जी ने नारा दिया कि गृहस्थ एक तपोवन है जिसमें संयम, सेवा एवं सहिष्णुता की साधना करनी पड़ती है। मनुष्य के आचरण की असली परीक्षा तो गृहस्थ आश्रम में ही होती है, जंगल एवं गुफा में जहाँ कोई होता ही नहीं वहाँ आदर्शों की परीक्षा सम्भव नहीं। बिना पानी के कोई कैसे तैर सकता है? पूज्य गुरुदेव जी ने गृहस्थ जीवन में रहकर जो तप, साधना, उपासना, आराधना की, वह सन्यासियों के लिए भी सम्भव नहीं है। पूज्य गुरुदेव जी ने गृहस्थ आश्रम में रहकर युग परिवर्तन का जो शंखनाद फूँका वह दृष्टि गोचर होने लगा है। 

मनुष्य में देवत्व का उदय, तथा धरती पर स्वर्ग का अवतरण मूर्धन्यों पर दिखाई पड़ने लगा है। पूज्य गुरुदेव ने सिद्ध कर दिया कि गृहस्थ आश्रम सर्वश्रेष्ठ है इसके द्वारा हर असंभव कार्य संभव किया जा सकता है।     ए
युग को बदलने आयी सत्ता, जरा सोंचे कि न आती तो क्या होता। हम बर्बर आदिम युग में जी रहे होते। भौतिकवाद में आकण्ठ सराबोर हम निकृष्टतम जीवन जी रहे होते। इसीलिए हम उनके जन्म व कर्म सभी को दिव्य मानते हैं एवं स्वयं को सौभाग्यशाली...

समय बदल रहा है रात्रि का पलायन और प्रभात का उदय हो रहा है। उसका निमित्त कारण एक ही बनने जा रहा है कि लोग अपने को बदलेंगे। स्वभाव में परिवर्तन लायेंगे। गिरने और गिराने के स्थान पर उठने और उठाने की रीति-नीति अपनाएँगे और पतन के स्थान पर उत्थान का मार्ग ग्रहण करेंगे। यही नवयुग है; सतयुग है, जो अब निकट से निकटतम आता जा रहा है। 
गुरुवर आप महान् हैं


आप बसंती पवन हमारे, आप बसंती तान हैं। 



जन्म शताब्दी लक्ष्य हमारा, गुुरुवर आप महान् हैं॥ 

शुभ बसंत बन जब से आये, ठिठुरन सबकी दूर हो गयी। 

लोभ, मोह और अहंकार की, माया चकनाचूर हो गयी।।

आप हमारे लिए सरस्वती, मातु ज्ञान की खान हैं॥ 

जन्म शताब्दी लक्ष्य हमारा, गुुरुवर आप महान् हैं॥ 


हम सबके ऋतुराज आप हैं, सरसों सा मन को सरसा दो। 


कूक भरो कोयल सी गुरुवर, भक्ति प्रेम की धार बहा दो॥ 


युग परिवर्तन करने वाले, आप कृष्ण श्री-राम हैं॥ 


जन्म शताब्दी लक्ष्य हमारा, गुुरुवर आप महान् हैं॥ 

गुरुवर के शुभ जन्म दिवस पर, बोध स्वयं का हम सब कर लें। 

गुरुवर के हम सब अंशी हैं, हृदय बुद्धि में भाव ये भर लें॥ 

महाकाल गुरु देव हमारे, हमको हर-क्षण ध्यान हैं॥ 

जन्म शताब्दी लक्ष्य हमारा, गुुरुवर आप महान् हैं॥ 


जन्म शताब्दी वर्ष आपका, ऐसा कुछ हम कर गुजरेंगे। 


घर-घर पहुँचे जीवन विद्या, गाँव-गाँव में यही कहेंगे॥


स्वीकारेंगे लोग सहज ही, गुरु जगती की शान हैं॥ 


जन्म शताब्दी लक्ष्य हमारा, गुुरुवर आप महान् हैं॥ 
      मुक्तक-

जब जीवन में गुरु अनुशासन की प्रेरक उमंग आती है। 
तब साधक के अन्तस्थल में बासंती ऋतु छा जाती है॥ 
एएए
युगऋषि का आध्यात्मिक समाजवाद

आचार्य जी द्वारा प्रतिपादित आध्यात्मिक समाजवाद के तत्त्व चिंतन में आध्यात्म को वैज्ञानिक और सामाजिक क्रियाकलापों का प्रेरणा केन्द्र, ऊर्जा स्रोत माना गया है। आध्यात्मिक समाजवाद का स्वरूप पूर्व प्रचलित विचारधाराओं से भिन्न है। इसमें बाह्य अनुशासनों, नीतियों, कानूनों की बहुतायत की जगह आध्यात्मिक जीवन दृष्टि को अपनाकर मनुष्य के सद्गुणों, सत्प्रवृत्तियों, सद्भावनाओं को उभारने, विकसित करने पर बल दिया गया है।

आचार्य जी के अनुसार-‘एकता के नाम पर ज्यादातर कोशिशें आधिपत्य स्थापना की रही हैं। विश्वानुभूति के लिए आध्यात्मिक संवेदना चाहिए। आध्यात्मिक जीवन दृष्टि से उपजी एकता अपने विकसित रूप में समता को जन्म देती है। जब तक बिखराव है-तभी तक विषमता है। आत्मीयता, संवदेना जैसे ही एकता रूप में प्रकट होती है, वैसे ही उत्सर्ग भावना में असमानता स्वभावतया अपना अस्तित्व खो बैठती है और समता का विकास होता है।’

‘‘जिस युग निर्माण आन्दोलन के लिए हमारी जीवन साधना रही है, जिसके लिए हम जलते और तपते रहे हैं, जिसके लिए अपने समस्त साधनों को प्रयुक्त कर रहे हैं और जिसके लिए जीवित रहे हैं, उसका दूसरा चरण समता ही है।’’

मनुष्य जाति एक है। इस एकता में जाति-पाँति की, वर्ण-भेद की असमानता बुरी तरह अवरोध उत्पन्न कर रही है। आज नहीं तो कल, इसे छोड़ना ही होगा। परिस्थितियाँ इसके लिए विवश करेंगी। समझदारी का तकाजा, उदारता और व्यापकता अपनाने का है। आज भले ही यह बात गले न उतरे, पर कल तो यह एक अनिवार्य आवश्यकता अनुभव होगी।

अगला समय अनीति सहन नहीं करेगा। नए युग में किसी को इस आधार पर ऊँच-नीच न माना जाएगा कि उसका अमुक वंश में जन्म हुआ है। बड़प्पन के आधार केवल गुण, कर्म स्वभाव रह जाएँगे। आज निर्धन व्यक्ति वस्त्र, घर, चिकित्सा, शिक्षा जैसी सुविधाओं से वंचित रह जाता है। यह विषमता न ईश्वर प्रदत्त है, न भाग्य का खेल और न पुरुषार्थ की न्यूनता पर अवलम्बित। यह समाज में प्रचलित अर्थ प्रणाली के दोष पूर्ण होने का परिणाम है। आचार्य जी का कहना है-‘‘जिस नवयुग की आराधना में हम संलग्न हैं, उसकी अर्थ प्रणाली में समानता को ही आधार माना जाएगा।’’


पदों के कारण आज जन साधारण में जो असमानता, विषमता उत्पन्न की जा रही है, यदि वह समाप्त न की जाएगी तो हमारा नेतृत्व हर क्षेत्र में केवल अवाँछनीय व्यक्ति ही करेंगे और उसका दुष्परिणाम अनन्त काल तक जनता को भोगना पड़ेगा। वर्ग, लिंग, धन की तरह हमें पदों का भी स्वरूप बदलना पड़ेगा अन्यथा किसी भी संस्था का स्वरूप निर्मल न रह सकेगा।

इस तरह आध्यात्मिक समाजवाद के दो तत्त्व अथवा उपलब्धियाँ एकता और समता हैं। ये दोनों ही एक दूसरे पर अन्योन्याश्रित हैं। आध्यात्मिक संवेदना से उत्पन्न भावनात्मक एकता ही समता का आधार है। आचार्य जी के अनुसार-‘‘एकता की उपयोगिता एवं आवश्यकता को यदि हम समझते-स्वीकार करते हैं तो उनके आधारों को ढूँढ़ना होगा।  एकता के भी चार स्तम्भ हैं-  1. धर्म 2. संस्कृति 3. भाषा 4. शासन। विश्व को एकता के सूत्र में आबद्ध करना हो, तो इन चार आधारों में भी सार्वभौम स्तर पर एकता उत्पन्न करनी होगी। युग निर्माण योजना के विविध कार्यक्रमों के पीछे यही मूल भावना एवं प्रक्रिया काम कर रही है।’’ आचार्य जी का मानना है कि एकता और समता की सुखद परिणति ही अगले दिनों विश्व धर्म, विश्व संस्कृति, विश्व भाषा और विश्व राष्ट्र के रूप में दिखाई पड़ेगी।

आचार्य जी द्वारा प्रेरित और प्रवर्तित आध्यात्मिक समाजवाद की परिणति भविष्य में विश्व धर्म, विश्व, संस्कृति, विश्व भाषा एवं विश्व शासन के रूप में व्यापक आध्यात्मिक समाज के रूप में देखी जा सकेगी। आचार्य जी के अनुसार आध्यात्मिक समाज की भावी व्यवस्था ऋषितंत्र द्वारा संचालित होगी। व्यवस्थाक्रम में इनके तीन स्तर होंगे -विचारक, प्रशासक और लोकशिक्षक। उन्हें ब्रह्मर्षि, राजर्षि और देवर्षि भी कहा जा सकता है। 
ब्रह्मर्षि -ब्रह्मर्षियों का क्षेत्र चिंतन है। इनकी अपनी शक्ति होती है। जो चेतना की गहराई में जाकर, विश्व की सूक्ष्मता में प्रवेश कर जीवन के सिद्धान्तों की शोध करती है। 
राजर्षि - ब्रह्मर्षियों के चिंतन के आधार पर समाजसेवी लोकसेवा में निरत रहते हैं, इन्हें ही राजर्षि कहा जाता है। ऐसे सेवा करने वाले समाज में न रहे तो समाज सूख कर कुम्हला जाएगा। ऐसे लोकसेवी विचारशील समाज में आवाज बुलन्द करते हैं। आन्दोलन की जरूरत हो, तो आन्दोलन खड़ा करते, संगठन की जरूरत हो, तो वह भी बनाते हैं। इस समूची कर्मठता के पीछे उनका कोई निजी स्वार्थ नहीं रहता। इधर महर्षि से सूत्र लेते एवं लोकसेवा के क्षेत्र में उस पर अमल करते हैं। ज्ञान द्वारा लोकरंजन करते हुए ये लोकसेवी राजर्षि समाज एक बहुत बड़ी शक्ति की भूमिका निभाते हैं।

आचार्य जी ने इस प्रशासक वर्ग को लोकनायक की भी संज्ञा दी है। उनके अनुसार अध्यात्म साधनाओं द्वारा स्वयं के जीवन को उत्कृष्टतम बनाने वाली आत्माएँ ही लोकजीवन को सच्चा नेतृत्व दे सकने में समर्थ हो सकती हैं। नए समाज में ओछे-हलके, वाचाल व्यक्तियों का कोई स्थान न होगा। यह महान् कार्य महान् आत्माएँ ही कर सकेंगी।
देवर्षि - तीसरी शक्ति सुगम बोध पूर्ण साहित्य व प्रेरक वाणी की है। जिन विचारों का ज्ञानियों को अनुभव होता है उन विचारों को ऐसे चुने हुए शब्दों में ये ज्ञानी ही प्रकट करते हैं, ताकि लोकवाणी में लोग उन्हें ग्रहण कर सकें। यह तीसरी शक्ति-जनता के हृदयों तक सद्विचार पहुँचाने की कुशलता की शक्ति जिनमें होती है उन्हें देवर्षि कहते हैं। समूचे शिक्षण तंत्र की आधारशिला यही हैं। आचार्य जी के अनुसार ‘ऋषियों का यह तंत्र कभी समूचे भारत में सक्रिय था।’ निकट भविष्य में पुनः यही गौरवमयी परम्परा दुहराई जाने वाली है। ऋषि संस्कृति का तेजोमय प्रखर सूर्य अपने सद्विचारों, सद्गुणों व सत्कर्मों की शुभ रश्मियों से शीघ्र ही पुनः समाज रूपी क्षितिज को प्रकाशित करेगा। 

आध्यात्मिक समाज की उपर्युक्त सभी व्यवस्थाएँ मानव जीवन को सुव्यवस्थित सुविकसित एवं ऊर्जावान् बनाएँगी; परन्तु सुव्यवस्था, विकास एवं जीवन ऊर्जा की सार्थकता तभी है, जब उनका प्राण-प्रवाह सतत क्रियाशील और प्रवाहित रहे। इसे क्रियाशील एवं प्रवाहित बनाए रखने का काम आध्यात्मिक समाज की परम्पराओं के द्वारा सम्पन्न होगा।

परम्पराओं के इस क्रम में आचार्य जी ने ऋषि परम्परा, संस्कार परम्परा, पर्व त्यौहार परम्परा, साधु ब्राह्मण परम्परा, संस्कार परम्परा, वानप्रस्थ परम्परा एवं आश्रम-देवालय एवं तीर्थ परम्परा को बहुमूल्य माना है।
ऋषि परम्परा-ऋषि परम्परा सभी परम्पराओं का मूल है। आचार्य जी की तीसरी हिमालय यात्रा के दौरान उनकी मार्गदर्शक सत्ता एवं दुर्गम हिमालय में तपस्या निरत ऋषि सत्ताओं ने उनके सामने आज की वस्तुस्थिति स्पष्ट कर उनको ऋषि परम्परा की नवीन स्थापना का कार्य सौंपा। उनके मार्गदर्शक ने कहा -‘‘यही इच्छा इन सभी ऋषियों की है। तुम उनकी परम्पराओं का नए सिरे से बीजारोपण करना’’ तथ्य को और अधिक स्पष्ट करते हुए आचार्य जी के शब्द हैं- ‘‘जिन ऋषियों के छोड़े गए कार्य को हमें आगे बढ़ाना है, उनका संक्षिप्त विवरण बताते हुए उन्होंने कहा।’’
विश्वामित्र परम्परा - में गायत्री महामंत्र की शक्ति से जन-जन को अवगत कराना एवं एक सिद्धपीठ गायत्री तीर्थ का निर्माण करना है, व्यास परम्परा में - आर्ष साहित्य के अलावा अन्यान्य पक्षों पर साहित्य सृजन एवं प्रज्ञा पुराण के 18 खण्ड़ों को लिखने का, पतंञ्जलि परम्परा में - योग साधना के तत्त्वज्ञान के विस्तार का, परशुराम परम्परा में-अनीति उन्मूलन हेतु जनमानस के परिष्कार के वातारण निर्माण का तथा, भगीरथ परम्परा में - ज्ञान गंगा को जन-जन तक पहुँचाने का दायित्व सौंपा गया, चरक परम्परा में - वनौषधि पुनर्जीवन एवं वैज्ञानिक अनुसंधान, याज्ञवल्क्य परम्परा में-यज्ञ से मनोविकारों के शमन द्वारा समग्र चिकित्सा पद्धति का निर्धारण, जमदग्रि परम्परा में- साधना आरण्यक का निर्माण एवं संस्कारों का बीजारोपण, नारद परम्परा में सत्परामर्श - प्रव्रज्या के माध्यम से धर्म चेतना का विस्तार, आर्यभट्ट परम्परा में खगोल अध्ययन की नयी शुरुआत, वशिष्ठ परम्परा में धर्मतंत्र के माध्यम से राजतंत्र का मार्गदर्शन, शंकराचार्य परम्परा में स्थान-स्थान पर प्रज्ञा संस्थाओं के निर्माण का, पिप्पलाद परम्परा में आहार कल्प के माध्यम से समग्र स्वास्थ्य संवर्धन एवं सूत-शौनक परम्परा में स्थान-स्थान पर प्रज्ञा आयोजनों द्वारा लोकशिक्षण की रूपरेखा के सूत्र हमें बताए गए। अथर्ववेदीय विज्ञान परम्परा के कणाद ऋषि प्रणीत वैज्ञानिक अनुसंधान पद्धति के आधार पर ब्रह्मवर्चस शोध संस्थान की रूपरेखा बनी।’’  उनके अनुसार यही परम्पराएँ भावी समाज का स्वरूप एवं आधार निर्माण करेंगी। भविष्य में उन्हें प्रगतिशील और सक्रिय रूप में स्पष्ट देखा जा सकेगा। 
संस्कार परम्परा - आचार्य जी ने अपनी दृष्टि युगानुकूल बनाते हुए दो संस्कार नए जोड़े हैं, जो आज के प्रचलन के अनुरूप हैं। वे हैं-जन्म दिवसोत्सव तथा विवाह दिवसोत्सव संस्कार मनाना। सामयिकता, उपयोगिता, सार्वजनिक और सत्परिणामों को सुनिश्चित करने वाली परिपाटी ही इक्कीसवीं सदी के मुहाने पर खड़ी युवाशक्ति-प्रबुद्धों तथा नारी शक्ति को स्वीकार्य होगी। यह मानते हुए युग निर्माण योजना-प्रज्ञा अभियान ने बारह संस्कारों को जन-जन तक लोकप्रिय बनाया व इन्हें सम्पन्न किए जाने की विराट् स्तर पर व्यवस्था भी है।

आचार्य जी के अनुसार अगले दिनों संस्कार परम्परा को आध्यात्मिक समाज में गौरवपूर्ण स्थान प्राप्त होगा। 
पर्व-त्योहार परम्परा - आचार्य जी ने त्योहारों को सामाजिक संस्कार की प्रक्रिया कहा है। व्रत साधना से व्यक्ति, संस्कारों से परिवार तथा पर्वोत्सवों से समाज का स्तर ऊँचा उठाने की इस ऋषि पद्धति को उनने दूरदर्शिता पूर्ण बताते हुए इनके माध्यम से लोकशिक्षण, लोकरंजन की प्रवृत्तियों को उभारने की बात कही है। यदि भावनाओं को परिष्कृत उल्लास में बदलकर समूह की शक्ति का उसमें समावेश किया जा सके व उसे एक आध्यात्मिक उत्सव का रूप दिया जा सके तो इससे समाज स्वस्थ बना रहेगा। 
साधु-ब्राह्मण परम्परा - साधु और ब्राह्मण सामाजिक चिंतन, चरित्र व व्यवहार का कायाकल्प कर देने वाले वर्ग का नाम है। ‘‘साधु अर्थात निर्वाह व्यवस्था जुटाते हुए लोक मानस के परिष्कार में यथासंभव अधिक से अधिक समय नियमित रूप से लगाना।’’ 

आचार्य जी साधु को वेश और ब्राह्मण को जाति नहीं मानते। उनके अनुसार ब्राह्मण शब्द जाति, कुल, गोत्र, रूप-रंग का द्योतक न होकर एक मनोवैज्ञानिक अवस्था का द्योतक है। उनके शब्दों में ‘ब्राह्मण उत्कृष्टतम व्यक्तित्व है, जिसके हर अणु में विद्या और तप संजोया रहता है। 

साधु-ब्राह्मण इन दोनों में कुछ विशेष अंतर नहीं है - ‘‘गृहस्थ होने की स्थिति में ब्राह्मण और प्रव्रज्या पर निकल पड़ने से साधु कहा जाता है, पर उनके लक्ष्य और प्रयास में तनिक भी भिन्नता नहीं है। अगले दिनों साधु-ब्राह्मण की यह महान् परम्परा आध्यात्मिक समाज का मेरुदण्ड होगी।’’
वानप्रस्थ परम्परा- लोकजीवन की सार्वधिक सशक्त परम्परा ‘वानप्रस्थ परम्परा’ धर्मतंत्र से लोकशिक्षण साधु स्तर के परिव्राजक ही कर सकते हैं। आचार्य जी के अनुसार वानप्रस्थ जीवन तीन भागों में विभक्त है - 1. तपश्चर्या द्वारा संचित कुसंस्कारों का परिशोधन तथा प्रसुप्त आत्मबल का सम्वर्धन 2. ब्रह्मविद्या के सहारे आत्मज्ञान एवं व्यवहारिक अनुभव अभ्यास 3. लोक सेवा अगले दिनों यही परम्परा आध्यात्मिक समाज के अभ्युदय का आधार बनेगी।
आश्रम देवालय परम्परा - विद्या विस्तार का व्यापक तंत्र जिनके माध्यम से चलता था। युग निर्माण आन्दोलन के अंतर्गत आचार्य जी ने आश्रम को जीवन जीने की कला का प्रशिक्षण देने वाली संस्था का स्वरूप देने का प्रयास किया था। देवालयों के माध्यम से प्रतीकोपासना का मूलभूत तत्त्वदर्शन समझाने तथा जनमानस का जागरण करने का सफल प्रयत्न किया था। अगले दिनों उनके इन प्रयत्नों का स्वरूप आश्रम एवं देवालय परम्परा के माध्यम से विद्या विस्तार के व्यापक तंत्र में क्रियाशील होते देखा जा सकेगा।
तीर्थ परम्परा - तीर्थों की विकृति को दूर कर उसे पुनः अपना खोया सौन्दर्य वापस करने के उद्देश्य से आचार्य जी ने अपने युग निर्माण आंदोलन के अंतर्गत देश भर के सभी तीर्थ क्षेत्रों में लगभग 3 हजार से भी अधिक गायत्री शक्तिपीठों की स्थापना की इनके त्रिविध उद्देश्य हैं- 1. अतीत का पुनरागमन 2. वर्तमान का निर्धारण  3. भविष्य का संयोजन। इस स्थापना को समर्थ रामदास द्वारा स्थापित हनुमान मंदिर, शंकराचार्य द्वारा नवजीवित चारों धामों एवं भगवान् बुद्ध द्वारा स्थापित बौद्ध विहारों और संघारामों जैसा है। जिसे व्यापक, समग्र और भवितव्यता से सामंजस्य रखने की दृष्टि से सार्थक प्रयोग समझा जा सकता है। आगे तीर्थ परम्परा पुनः अपने कल्मषहारी स्वरूप में दिखाई पड़ने लगेगी। उपर्युक्त प्रकार की सामाजिक व्यवस्था एवं परम्परा का आदर्श स्वरूप आचार्य जी की दार्शनिक दृष्टि तक सीमित नहीं है। इस पर उन्होंने शान्तिकुंज आश्रम में सफल वैज्ञानिक प्रयोग भी संपन्न किया है। उनके द्वारा स्थापित शान्तिकुंज को आध्यात्मिक समाज के भव्य स्वरूप का छोटा मॉडल कहा जा सकता है।   ए
इक्कीसवीं सदी का समाज कैसा होगा, उसके सूत्र वे बीसवीं सदी में ही रच गए। भविष्य के वे द्रष्टा थे और जो भी उन्हें पढ़ता है, सोचता है कि उनने यह सब पहले ही सोच लिया था।  एकता, समता, ममता, शुचिता के चार आधारों पर टिका उनका यह आध्यात्मिक समाजवाद, भावी विश्व का मेरुदण्ड बनेगा...

यदि विचार बदल जायेंगे तो कार्यों का बदलना सुनिश्चित है। कार्य बदलने पर भी विचारों कर न बदलना संभव है, पर विचारों के बदल जाने पर उनसे विपरीत कार्य देर तक नहीं होते रह सकते। विचार बीज हैं, कार्य अंकुर; विचार पिता कार्य पुत्र। 

अपने ‘विचारों’ पर पैनी दृष्टि रखें, क्योंकि आपके विचार ही एक दिन ‘शब्द रूप’ में प्रस्फुटित होते हैं। अपने ‘शब्दों’ पर और भी पैनी दृष्टि रखें, क्योंकि आपके शब्द ही एक दिन ‘कार्य रूप’ में परिणत होते हैें। अपने ‘कार्यों’ पर और अधिक पैनी दृष्टि रखें, क्योंकि आपके कार्य ही धीरे-धीरे आपकी ‘आदतों’ में शामिल होने लगते हैं। अपनी ‘आदतों’ पर और भी अधिक पैनी दृष्टि रखें, क्योंकि आगे चलकर ये आदतें आपके व्यवहार में शामिल हो जाती हैं और अपका चरित्र बन जाती हैं, संस्कार बन जाती हैं। प्रकारांतर से यही संस्कार चित्त में जड़ जमा कर बैठ जाते हैं, और फिर यह संस्कार एक जन्म तक नहीं बल्कि जन्म-जन्मांतरों तक हमारे साथ चलते हैं।
साक्षात्कार में उभरते 
अलौकिक लीला प्रसंग

लोग जिज्ञासावश यह पूछते हैं कि विभिन्न क्षेत्रों के प्रतिभाशाली मूर्धन्य व्यक्ति बड़ी-बड़ी नौकरियाँ, वेतन की मोटी-मोटी रकम छोड़कर किस उद्देश्य से शान्तिकुन्ज चले आये? और कैसे यहाँ स्वयं के व्यय पर या नाम मात्र जीवन निर्वाह की स्वल्प राशि पर रहना स्वेच्छा से स्वीकार कर लिया? जबकि समाज में एक ओर तो भौतिकवाद की अंधी दौड़ लग रही है और दूसरी ओर यहाँ आदर्शमय औसत जीवन जीने की ऐसी चाह? आखिर कोई खास बात तो है। इसका सही जवाब तो वे ही दे सकते हैं जो यहाँ की जीवन शैली में प्रसन्नता-पूर्वक रह रहे हैं।

प्रस्तुत है सेवा निवृत्त डिस्ट्रिक्ट एण्ड सेशन जज श्री सत्यनारायण पण्ड्या जी से एक भेंट वार्ता-
‘‘जज साहब! आज हम विशेष कारणवश आपसे भेंट करने आए हैं। हमारा अनुभव यह रहा है कि न्यायपालिका के जज, आम लोगों के सम्पर्क में प्रायः कम ही आते हैं, पर आपको तो हम तब से देख रहे हैं, जब आप डिस्ट्रिक्ट एण्ड सेशन जज के पद पर कार्यरत थे। आपका इस मिशन से जुड़ना कब, कैसे, किस प्रकार हुआ?’’

‘‘मैं सन् 1956 में सुसनेर जिला राजगढ़ (म. प्र.) में सिविल जज था। तब वहाँ गुरुदेव पं0 श्रीराम शर्मा आचार्य जी का आगमन हुआ था। गुरुदेव ने वहाँ के गायत्री परिवार के कार्यकर्त्ता श्री नन्दकिशोर शर्मा से पूछा, यहाँ कौन-कौन अधिकारी रहते हैं? उन्होंने गुरुदेव को अन्य अधिकारियों के साथ-साथ मेरा नाम भी बताया। गुरुदेव ने उनसे कहा, ‘‘आज शाम के प्रवचन में जज साहब को लाना।’’ उन्होंने आकर मुझे गुरुदेव का संदेश दिया। 

तब तक न मैं गुरुदेव को जानता था और न मैंने उन्हें देखा था। श्री नन्दकिशोर जी से मैंने पूछा, ‘‘आचार्य जी कौन हैं?’’ उन्होंने कहा, ‘‘गायत्री के प्रकाण्ड पंडित हैं।’’ चूँकि मैं बचपन से गायत्री उपासना करता रहा हूँ, इसलिए मुझमें उनके दर्शन की तीव्र उत्कण्ठा जाग उठी। मैं शाम को प्रवचन में गया। कुछ देर से पहुँचने के कारण मैं पीछे बैठ गया। पूज्य गुरुदेव ने मुझे देख लिया। उन्होंने मंच से ही नन्दकिशोर जी को इशारा करके मुझे आगे बुलवा लिया। मैं भावविभोर होकर अमृतवाणी सुनता रहा। ऐसा ओजस्वी प्रवचन जीवन में पहली बार सुना था। प्रवचन समाप्त होने पर उनसे औपचारिक परिचय हुआ।’’

कृपया चर्चा के कुछ बिन्दुओं पर प्रकाश डालें-

चर्चा में पूज्यवर ने ‘‘अखण्ड ज्योति’’ पत्रिका का एक अंक देते हुए यह कहा, ‘‘इसे पढ़ना यह पत्रिका प्रतिमाह आपके पास आती रहेगी। 

फिर कहा- कल हमारा अन्तिम प्रवचन है अवश्य आएँ।’’
 
‘‘तो क्या फिर आप दूसरे दिन भी प्रवचन में आए थे।’’

‘‘दूसरे दिन तो मैं ठीक समय पर पहुँचा। उस दिन के प्रवचन ने मेरे मन-मस्तिष्क को ही झकझोर दिया। साधना संबंधी मेरी सभी शंकाओं का स्वतः ही समाधान हो गया तथा पूज्यवर के प्रति मेरे मन में अटूट विश्वास बना। 6 मई को प्रातःकाल अनुष्ठान पूरा हुआ, उसी दिन दोपहर को पूज्यवर का अमरेली (सौराष्ट्र) से 4 मई का लिखा हुआ पत्र मिला-
अमरेली (सौराष्ट्र) से लिखा हुआ पत्र
अमरेली सौराष्ट्र
4.5.67
प्रिय पुत्री सरस्वती,
आशीर्वाद।

पत्र मिला। तुम्हारे पत्र लिखते ही हमें तुम्हारी कठिनाइयों की जानकारी मिल गई थी। 

समय के कुचक्र, प्रारब्ध भोग तथा कुसमय कभी-कभी तुम जैसे सज्जनों को भी कष्ट देते हैं। इन्हें धैर्य और साहस पूर्वक सहन करना पड़ता है।

अस्वस्थता का जो दौर घर में आया है वह जल्दी ही समाप्त हो जाएगा। कुछ ही समय में सबकी तबियत ठीक हो जाएगी। चिन्ता न करना, तुम सभी जल्दी रोगमुक्त एवं कष्ट मुक्त हो जाओगे।
 तुम्हारे कष्ट निवारण के लिए कुछ विशेष उपचार कर रहे हैं। माता इस विपत्ति को दूर करेगी।
घर में सबको स्नेह आशीर्वाद।
श्रीराम शर्मा आचार्य

‘‘ अस्पताल के अधीक्षक और वरिष्ठ डॉक्टर उपचार करते रहे। किसी तरह काल-रात्रि व्यतीत हुई। प्रातःकाल होते-होते सुधार के चिह्न नजर आए। फिर तेजी से सुधार होने लगा। कुछ ही दिनों में स्वस्थ होकर चि0 प्रणव ने कॉलेज जाना शुरु कर दिया। दृष्टव्य यह है कि 28 अप्रैल को इन्दौर से डाला गया पत्र मथुरा होता हुआ अमरेली (सौराष्ट्र) पहुँचा और वहाँ से पूज्य गुरुदेव ने उसका उत्तर 4 मई को लिख दिया और दो दिन में वह पत्र इन्दौर में डिलीवर भी हो गया। यह सब बड़े अप्रत्याशित ढंग से हुआ। पत्र की यह यात्रा तो मात्र औपचारिक थी। जैसा कि उन्होंने अपने पत्र में लिखा है, वस्तुस्थिति का भान तो पूज्यवर को पत्र लिखते समय ही हो गया था।’’
 
‘‘आपने बताया कि डॉ0 प्रणव ने प्रथम श्रेणी में एम.डी0 (मेडिसिन) उत्तीर्ण किया। 

डॉक्टरों के तो बड़े ऊँचे स्वप्न होते हैं, फिर इनका रुझान इधर कैसे हो गया। इसके अलावा उनका यहाँ समर्पित हो जाना आपको कैसा लगा?’’
 
‘‘सन् 1976 में एम. डी. करने के बाद तत्काल उनकी नियुक्ति बी. एच. ई. एल. अस्पताल में चिकित्सक के पद पर हो गई थी। सन् 78 में चि0 प्रणव ने शान्तिकुन्ज में आजीवन रहकर सेवा करने के अपने विचार से जब हमें अवगत किया तो हम चिन्ता में पड़ गये। धर्मपत्नी को तो बड़ा आघात लगा, यहाँ तक कि वे बीमार पड़ गईं। उन दिनों मैं होशंगाबाद में डिस्ट्रिक्ट जज था। अपनी मनोदशा हमने गुरुदेव को नहीं लिखी थी, फिर भी 26.9.78 को गुरुदेव ने पाँच पृष्ठीय पत्र लिखकर डॉ0 रामप्रकाश जी पाण्डेय के हाथ होशंगाबाद भेजा।’’ (जज साहब के पास आज भी यह पत्र सुरक्षित है)

इस मार्मिक, हृदयस्पर्शी पत्र को पढ़कर तथा विचारों को प्रेरित करने की पूज्यवर की सूक्ष्म प्रक्रिया से हमारे सारे असमंजस, सारी भ्रान्तियों का निवारण हो गया। उनके प्रत्यक्ष और परोक्ष स्वरुप ने हमें बहुत प्रभावित किया, इसीलिए पूज्यवर के निर्देशानुसार सेवा-निवृत्त होकर सन् 1983 में हम गंगा की गोद हिमालय की छाया में स्थित युगतीर्थ शान्तिकुन्ज में स्थाई निवास हेतु आ गये।

 गुरु सत्ता की अनुकम्पा, उनके अजस्र अनुदान शेष जीवन में ही नहीं, जन्म जन्मान्तर तक प्राप्त होते रहेंगे इसमें तनिक भी संदेह नहीं।

‘‘जज साहब आपकी चर्चा के लिए धन्यवाद। आपने गुरुदेव के बड़े प्रेरक प्रसंग सुनाए और बड़े प्रेरक पत्र  भी उपलब्ध कराये। ऐसी प्रेरणा हम सबको मिले और सब पर गुरुसत्ता का आशीष बना रहे। आपको नमन।’’
ए

परमपूज्य गुरुदेव के एक अति निकटतम शिष्य जो आगे चलकर उनके समधी भी बने। प्रस्तुत हैं उनके साथ साक्षात्कार के कुछ अंश...
महिला जागृति के प्रणेता इक्कीसवीं सदी-नारी सदी के उद्घोषक
‘‘केवल नारी नहीं, 
सुनो हम साथी हैं, भगिनी माँ हैं। 

नहीं वासना का साधन हैं, 

हम  ममता हैं, गरिमा हैं।।
आँचल में जीवन धारा है,
 कर में आतुर राखी है।

मस्तक पर सिन्दूर बिन्दु, 


अनुराग त्याग की सीमा है।
हैं गृहिणी, सहधर्मचारिणी, 
कुल दीपक की बाती हैं।।’’  


प्रस्तुत कविता की पंक्तियाँ अखण्ड-ज्योति अप्रैल 1963 के अंक से ली गयी हैं। ये बताती हैं कि सूत्र-संचालक ने कितनी अंतःपीड़ा के साथ इन्हें अपनी पत्रिका में प्रकाशित किया होगा। वस्तुतः नारी जागरण अभियान स्वयं में एक ऐसा आन्दोलन है जिसका शुभारम्भ कर, गति देकर लाखों महिलाओं में प्रगति की उमंग भर देने का जो पुरुषार्थ सूत्र-संचालक पूज्य गुरुदेव द्वारा सम्पन्न हुआ, यह अकेला कार्य ही उन्हें युगनिर्माताओं की श्रेणी में बिठा देता है। आधी जनशक्ति के दमन, शोषण, उत्पीड़न पर वस्तुतः पिछले दो हजार वर्षों में कहा तो बहुत गया, पर उसे आन्दोलन का रूप छिट-पुट स्तर पर ही दिया गया। सड़ी-गली मूढ़-मान्यताओं से भरे इस समाज को जब तक जमकर झकझोरा नहीं जाता, तब तक बदलने की बात तो दूर उनमें गतिशीलता भी नहीं आती। पूज्य गुरुदेव ने ‘अखण्ड-ज्योति’ के शुभारम्भ के साथ ही अपनी लेखनी यदि ‘मैं क्या हूँ’ जैसे जटिल, आत्मोपनिषद् प्रधान विषय पर चलाई थी, तो ‘दाम्पत्य जीवन की निर्मलता’ एवं ‘गृहस्थ एक तपोवन’ जैसे व्यावहारिक विषयों पर भी विशद् विवेचन किया था। उद्देश्य एक ही था, पुरुष अपने घर में बैठी अपनी पत्नी को यथोचित सम्मान देना सीखे, नारी शक्ति की महत्ता को पहचानें व उन्हें भी आगे बढ़ने के उपयुक्त अवसर प्रदान करें। मात्र बच्चे जनने की मशीन न समझकर उन्हें बराबर का साझीदार बनाएँ। यह संयोग नहीं है कि उन्हीं दिनों शरतचन्द्र चटर्जी, प्रेमचन्द्र आदि की कृतियाँ उपन्यास जगत् में इन्हीं विषयों पर लिखी जा रही थीं। रवीन्द्रनाथ टैगोर की नारी की व्यथा-वेदना पर मार्मिक कथाएँ उन दिनों खूब पढ़ी जा रही थीं। मिशन के सूत्र-संचालक पूज्यवर ने शुरुआत कुदृष्टि के शोधन से की। यदि नर अपने कामुक चिन्तन को बदल लेता है तो नारी पर अनावश्यक दबाव, शोषण स्वतः ही बन्द जो जाता है। सुखी गृहस्थ कैसे बनाया जाए, इसके लिए भी उन्होंने दाम्पत्य जीवन की पवित्रता पर जोर दिया। 

क्रमशः गायत्री व यज्ञ का प्रतिपादन करते-करते उन्होंने नारी पाठकों को याद दिलाया कि वे अपनी गरिमा को पहचानें। जून सन् 1951 की अखण्ड-ज्योति में वे लिखते हैं कि वैदिक काल में ऋषिकाएँ ही समाज की विभिन्न गतिविधियों का संचालन करती थीं। सभी ब्रह्मवादिनी थीं तथा कइयों ने मंत्रों की रचना तक की है। 

वेदाध्ययन, ब्रह्म-उपासना, यज्ञ, शिक्षण आदि गृहस्थ संचालन के अतिरिक्त उनके द्वारा सम्पादित कार्य थे। बृहदारण्यक उपनिषद् का उदाहरण देते हुए उन्होंने लिखा कि-‘‘जिस प्रकार पुरुष ब्रह्मचारी रहकर तप, स्वाध्याय, योग आदि द्वारा ब्रह्म को प्राप्त करते हैं, वैसे ही स्त्रियाँ ब्रह्मचारिणी रहकर आत्म-निर्माण एवं परमार्थ का सम्पादन करती हैं।’’ अथर्ववेद का उल्लेख करते हुए वे लिखते हैं कि ‘‘ब्रह्मचर्येण कन्या ३युवानं विन्दते पतिम्’’ (अथर्व, 11/7/18) अर्थात् कन्या ब्रह्मचर्य का अनुष्ठान करती हुई, उपयुक्त पति को प्राप्त करती है। 

सम्भवतः पूज्य गुरुदेव धर्म-क्षेत्र में ऐसे पहले प्रवक्ता रहे हैं, जिन्होंने आध्यात्मिक पुरुषार्थ से लेकर बौद्धिक जगत् के, सामाजिक क्षेत्र के विभिन्न कार्यों में पुरुष व स्त्री दोनों को समान अवसर दिये जाने की वकालत उस जमाने में की, जबकि ऐसा समाजशास्त्री भी खुलकर नहीं कह पा रहे थे। गायत्री तपोभूमि की स्थापना के बाद जब वहाँ 108 एवं 1008 कुण्डीय गायत्री महायज्ञ सम्पन्न हुए, तो वंदनीया माताजी एवं पूज्य गुरुदेव दोनों की उनके संचालन, व्यवस्था में समान जिम्मेदारी थी। सभी आमंत्रित नर व नारियों को यज्ञोपवीत, दीक्षा, गायत्री अनुष्ठान एवं यज्ञ में भाग लेने की पूरी स्वतंत्रता दी गयी एवं वहीं  से उस  अभियान की शुरुआत हुई जिसे उन्होंने नारी जागृति या महिला जागरण अभियान नाम दिया। मार्च 1958 में गुरुदेव अपनी पत्रिका में लिखते हैं कि —‘‘नारी जाति के बौद्धिक व भावनात्मक उत्कर्ष के भारी महत्त्व को समझते हुए यह विचार उठता है कि हमारी धर्मपत्नी की शक्ति, योग्यता व भावना का उपयोग क्यों न इस कार्य में किया जाए।’’ 

उन दिनों वंदनीया माताजी की इच्छा कन्याओं के लिए गुरुकुल आरम्भ करने की थी। इसके लिए पूज्य गुरुदेव व माताजी दोनों कई कन्या गुरुकुलों का निरीक्षण करके आए थे। संभवतः उन दिनों परिजनों की कन्या को घर से बाहर भेजने की हिचक को देखते हुए वे इस चिन्तन के कार्य को स्वरूप नहीं दे पायीं, पर बाद में शान्तिकुञ्ज आने पर सुनियोजित ढंग से इस कार्य को चला सकीं। 

सन् 1958 के महायज्ञ के बाद अगले वर्ष ही 1959 की गायत्री जयंती पर उन्होंने पहली महती जिम्मेदारी वंदनीया माताजी के कंधों पर डाली। वह थी अखण्ड-ज्योति के सम्पादन की। 2 वर्ष तक अपनी हिमालय यात्रा एवं आर्ष ग्रन्थों के भाष्य हेतु प्रवास पर रहने के कारण वे वंदनीया माताजी का परोक्ष मार्गदर्शन करते रहे, कि न्तु सारा प्रत्यक्ष दायित्व वंदनीया माताजी ने बड़ी कुशलतापूर्वक सँभाला। यहीं से उन्हें दस वर्ष बाद सौंपे जाने वाले अति महत्त्वपूर्ण कार्य की नींव पड़ चुकी थी। 

अपनी विदाई से एक वर्ष पूर्व उन्होंने ‘आध्यात्मिक काम विज्ञान’ के नाम से एक छह अंकों तक धारावाहिक चलाने वाली एक लेखमाला प्रकाशित की। इसमें मूल प्रतिपादन यह था कि—‘‘प्रजनन प्रक्रिया के मूल में छिपी पवित्रता को पहचाना जाना चाहिए। नर और नारी दोनों मिलकर एक व्यवस्थित शक्ति का रूप धारण करते हैं। 

जब तक यह मिलन न हो, चेतना व गति उत्पन्न ही न होगी। कामबीज का दुरुपयोग न कर उसका परिष्कार किया जाना चाहिए। नर-नारी का निर्मल सामीप्य ही आध्यात्मिक काम विज्ञान है।’’ यह एक क्रान्तिकारी प्रतिपादन था, जिसके माध्यम से नर की शक्ति का स्रोत नारी को बताया गया था व मर्यादित यौन सम्बन्धों का निर्वाह करते हुए किस प्रकार दोनों प्रगति पथ पर बढ़ सकते हैं, इसका मार्गदर्शन किया गया था। 

वंदनीया माताजी को मातृत्व की उदात्त गरिमा से भरा-पूरा बताते हुए मई, 1971 की अखण्ड-ज्योति में उन्होंने लिखा कि-‘‘जून के बाद माताजी शान्तिकुंज हरिद्वार में रहेंगी। अखण्ड दीप उनके साथ चला जाएगा। वे भी 24 लक्ष के 24  महापुरश्चरण संपन्न करेंगी।’’ गुरुदेव 30 जून, 1971 को हिमालय चले गए एवं सारा कार्यभार वंदनीया माताजी ने सँभाला। यह पूज्य गुरुदेव के स्थूल से सूक्ष्म की ओर जाने का प्रथम चरण था। उन्होंने प्रत्यक्ष से अपना स्वरूप काफी पीछे कर वंदनीया माताजी के माध्यम से मिशन का मार्गदर्शन-संचालन आरंभ कर दिया था। एक वर्ष की अवधि जब तक गुरुदेव अपनी मार्गदर्शक सत्ता के पास रहे; माताजी के पास बारह कन्याएँ आ गईं, जो 12-13 वर्ष की सुसंस्कारी विभूतियाँ थीं। इन्होंने अखण्डदीप के पास 24-24 लाख का महापुरश्चरण वंदनीया माताजी के मार्गदर्शन में आरंभ कर दिए, जो चार वर्ष में समाप्त हो गया। इन्हीं कन्याओं की संख्या बढ़ी व इनको प्रशिक्षिका करके शान्तिकुं जमें नारी-जागरण के 3-3 माह के सत्र चलाये गये।

इन नारी-जागरण सत्रों की विशेषता यह थी कि इनमें गुरुकुल स्तर की शिक्षा के साथ-साथ परिवार-निर्माण व लोकसेवी बनने का समग्र शिक्षण दिया जाता। आठवें दर्जे से अधिक पढ़ी वयस्क कन्याओं व महिलाओं को प्रवेश दिया गया। स्वास्थ्य-संरक्षण, शिशुपालन, घर की स्वच्छता, परिवार-व्यवस्था, कुरीतियों से संघर्ष, सामान्य संगीत शिक्षा, लाठी, व्यायाम, स्काउटिंग, संस्कार कर्मकाण्ड तथा स्वावलम्बन की शिक्षा इनमें दी जाती थी। युग-नेतृत्व तथा समूह संचालन भी इन्हें यहाँ सिखाया गया। प्रवेश संख्या बढ़ती गई, शान्तिकुञ्ज का भी विस्तार होता गया एवं जुलाई 1975 में ‘महिला जागृति अभियान’ नाम से एक स्वतंत्र पत्रिका प्रकाशित होना आरंभ हो गई। इस पत्रिका में ऊपर बताये गये विषयों का विवेचन व मार्गदर्शन समाहित था। आरंभिक वर्षों से ही इसकी पाठक संख्या बीस हजार पहुँच गई, जो बताती है कि ऐसे साहित्य की कितनी आवश्यकता उस समय थी। इस पत्रिका में चुनौती थी—
जब तक नारी के नयनों से बहता है जल खारा। 
तब तक नवयुग का न पूर्ण होगा मृदु-स्वप्न तुम्हारा।।

पूरी पत्रिका सारे परिकर को संबोधित थी व इसके लेखों ने न केवल परिवार के मुखिया को, बच्चों को व अन्यान्य सदस्यों को भी जीवन जीने की नयी दिशा दी। पाँच वर्ष बाद इस पत्रिका को युगनिर्माण पत्रिका से समन्वित कर इन विषयों का विवेचन इसमें किया जाने लगा। 

सबसे महत्त्वपूर्ण व चौंका देने वाली घोषणा पूज्यवर ने अक्टूबर 75 में की, जब उन्होंने देवकन्याओं के जत्थे क्षेत्रों में नारी सम्मेलन हेतु भेजे जाने का निर्णय लिया व नवम्बर में उन्हें रवाना कर दिया गया। वंदनीया माताजी व पूज्य गुरुदेव द्वारा प्रकाशित इन तपस्विनी देवकन्याओं के जहाँ-तहाँ ओजपूर्ण व्याख्यान हुए। इस प्रकार एक नई क्रांति का तूफान आया। सभी ओर महिला नेतृत्व की, युग-परिवर्तन की दुंदुभि बजती चली गई। 

यह दृश्य देखने योग्य था कि जिस सभा को बड़े-बड़े वक्ता नहीं सँभाल पाते, उसे वासंती वस्त्रधारी इन देवकन्याओं ने न केवल बाँधे रखा, बल्कि उनके चिन्तन को भली-भाँति झकझोरा। यह क्रम, नवम्बर 1975 से 1979 तक निर्बाध गति से चलता रहा, फिर शक्तिपीठों के निर्माण की घोषणा कर गुरुदेव ने क्षेत्रीय कार्यक्रमों को नई दिशा प्रदान की। देवकन्याओं के प्रशिक्षण के साथ त्रैमासिक महिला शिक्षण शान्तिकुंज में सतत चलता रहा। अब उसका परिवर्द्धित स्वरूप युग-शिल्पी शिक्षण के रूप में चलता है जिसमें स्वावलम्बन, संगीत, कर्मकाण्ड एवं संभाषण कला का बहुमुखी शिक्षण दिया जाता है। 

इन्हीं प्रशिक्षित कन्याओं-महिलाओं ने क्षेत्र का नेतृत्व सँभाला एवं लगभग पच्चीस हजार महिला संगठन पूरे देश में गठित किये। यह कहना अतिशयोक्ति न होगी कि क्षेत्र की सक्रियता, कार्यकर्त्ताओं की  तत्परता एवं स्फूर्ति के मूल में इन महिलाओं का ही सबसे बड़ा हाथ है। 

पूज्य गुरुदेव संभवतः पहले युगपुरु ष हैं जिन्होंने ‘इक्कीसवीं सदी-नारी सदी’ की घोषणा की है। उनकी घोषणा है कि अब नारी का वर्चस्व प्रमुख होगा तथा वही नवसृजन के निमित्त प्रमुख भूमिका निभाएगी। उनके महाप्रयाण के बाद माँ शारदामणि की तरह वंदनीया माताजी द्वारा संगठन का समग्र सूत्र-संचालन कुशलतापूर्वक संभाल लिए जाने से यह भविष्यवाणी साकार होती चली गई। नारी जागृति के लिए इस महामनीषी द्वारा सम्पन्न पुरुषार्थ युगों-युगों तक याद किया जाता रहेगा।        ए

नारी उत्पीड़न की चर्चा समाचार पत्रों में पढ़ते हुए वे रो पड़ते थे।  कहते थे, ‘कब ऐसा समय आएगा जब नारी अभ्युदय होगा?’ फिर कहते थे मेरा यह मिशन- इसकी प्रथम वरीयता नारी सशक्तीकरण ही है। इसी के लिए वे जीवन भर जिए...
सृजन शक्ति संधान यज्ञ में


सृजन शक्ति संधान यज्ञ में, आओ साधक आओ।


आहुति देकर महायज्ञ में, जीवन धन्य बनाओ।। 

माँ गंगा के पावन तट में, यह शुभ अवसर आया। 

जिसने भी भाग लिया है इसमें, जीवन को महकाया।।

गंगा, यमुना, सरस्वती का, पावन संगम इसमें।  


ब्रह्मा, विष्णु, महाकाल का, वरद हस्त है इसमें ।।


यज्ञ भूमि की परिक्रमा कर वैदिक गान सुनाओ। 

माँ मनसा, माँ चण्डी देवी, स्वयं यज्ञ संरक्षक। 

सती रूप में मातु भगवती, यहाँ बनी अनुरक्षक ।।

सप्तर्षि तज देव लोक को, दर्शन देने आये। 

तत्त्व वेदिका पंचतत्त्व भी, दिव्य छवि दिखलाये ।। 


याजक बनकर महायज्ञ में झोली भरते जाओ।

चरण पादुका पूजन दर्शन, जन्म-मरण काटेंगे। 

दीप अखण्ड जलेगा मन में ,भेद-भाव पाटेंगे। 

कल-कल करती माँ गंगा खुद, गान सुनाने आई। 

चौसठ रूप योगिनी देखो, स्नेह लुटाने आई ।। 


सहस्र कोटि मंत्र जाप का पुण्य लाभ ले जाओ।

सृजन शक्ति संधान यज्ञ, जीवन का दुर्लभ क्षण हैं। 

देवी और देवताओं से, महक उठा हर कण हैं। 

सूक्ष्म रूप में ऋषि मुनि गण, भी आन बिराजे देखो। 

सूर्य चन्द्र ब्रह्माण्ड स्वयं ही, प्यार लुटाते देखो।। 


पहचानो सब महाकाल को अनुदानों को पाओ।


सृजन शक्ति संधान यज्ञ में, आओ साधक आओ।


आहुति देकर महायज्ञ में, जीवन धन्य बनाओ।।  
एएए
